
སྙིང་པོ་སོགས་སྔགས་སྐོར་ཐོས་བསམ་ཚུལ་བཞིན་བྱས།

གཞན་བརྡ་སྤྲོད་དང་སྙན་ངག  །ལོ་རྒྱུས་སོགས་དགེ་རྒན་ཚད་ལྡན་མང་པོའ་ི

དྲུང་ནས་སྦྱངས་པ་བྱས། དབུ་ཕར་རབ་འབྱམས་སོགས་ཚད་འཛིན་གྱི་ལག་ཁྱེར་

དང་གཟེངས་བསྟོད་ལག་ཁྱེར་སོགས་མང་ཙམ་ཐོབ། དགེ་རྒན་དང་རྩོམ་སྒྲིག་གི་

ལས་ཀ་འདྲ་བྱས་དང་བྱེད་བཞིན་འཚོ།



viii འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

དཔེ་ཀློག་དང་རྩོམ་འབྲི་ནི་ཧ་ཅང་དགའ་ཕྱོགས་ཤིག་ཡིན། ཤེས་བྱ་ཕྲན་ཙམ་

ཡོད་པ་འདི་དགེ་རྒན་དང་ཕ་མ་སོགས་ཀྱི་བཀའ་དྲིན་ཡིན་པས། རང་ཉིད་མ་ཤི་

བར་རང་རིགས་ལ་ཞབས་ཞུ་ཏོག་ཙམ་འགྲུབ་ན་བསམ་པ་དཀར་པོ་མི་དམན་ཙམ་

ཞིག་རྟག་ཏུ་འཆང་ཡོད། འབྲེལ་ཡོད་ནས་དེབ་ཀྱི་ཆ་ཤས་སུ་རྩོམ་པ་པོའ་ིལོ་རྒྱུས་

དགོས་ཚུལ་གསུངས་པ་ལྟར་བྲིས་ཏེ་འདིར་བཀོད་པའོ།།



འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་ཞིང་བཅུ་

དྲུག་པ་ངོས་འཛིན་བགྱིས་ཚུལ་འཁོད་པ་ 

ཚེས་གཉིས་ཟླ་བའི་འོད་ཟེར།1

༄༅།  །དཔལ་ལྡན་བླ་མའི་ཞབས་ལ་སྒོ་གསུམ་གུས་པས་ཕྱག་འཚལ་ཞིང་

 སྐྱབས་སུ་མཆིའོ། །རྒྱུད་སྨིན་ཅིང་གྲོལ་བར་མཛད་དུ་གསོལ།

སྨིན་གྲོལ་གདམས་པའི་མཛོད་འཆང་གངས་དཀར་པ།།

སྐྱེ་བ་རིམ་པར་བྱོན་པའི་ངོ་མཚར་གྱིས།།

ཞིང་འདིར་སྐྱེ་དགུའི་ཉོན་མོངས་ཕ་མཐར་སྤྲད།།

བཀའ་དྲིན་ཆེ་བས་མིག་ནས་མཆི་མ་དཀུ།།

དུས་གསུམ་རྒྱལ་བ་ཀུན་གྱི་དགོངས་པའི་མཐིལ།།

བྱང་ཆུབ་སེམས་ཀྱིས་ཐུགས་རྒྱུད་ལེགས་གཏམས་པའི།།

སྙིགས་མའི་འགྲོ་འདུལ་དཔའ་བོ་སེམས་དཔའ་སྟེ།།

མི་གཟུགས་སྟག་རིས་ཅན་དེས་གཏན་ཏུ་སྐྱོངས།།

1 ཆོས་རྗེ་བསྟན་འཛིན་འགྲོ་འདུལ་གྱི་མགུར་མ་ལས་བྱུང་བ་ལྟར་མཚན་དུ་བཏགས་

པ་ཡིན།



2  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཐུགས་བསྐྱེད་ཕྱག་གིས་དམ་པོར་འཁྱུད་པ་ལས།།

འོད་གསལ་འགྲོ་འོང་བྲལ་བའི་ཟླ་གཞོན་ཞིགᨎ

སླར་ཡང་གངས་རིའི་དཔལ་དུ་འཆར་བའི་ཚུལ།།

འགག་མེད་གསུང་གི་ན་དཱས་མཛེས་པར་དྲན།།

གཤེགས་བཞུད་སྤྲོས་པ་དོན་ལ་མ་ངེས་ཀྱང་།།

བྱིས་པའི་འགྲོ་ལྡོག་བཞིན་དུ་སྒྱུ་མའི་གར།།

འགྲོ་བློར་མངོན་མཐོ་ངེས་ལེགས་འདྲེན་མཁས་པའི།།

འབྲོང་ངུར་རྒྱལ་བའི་གཏམ་གྱིས་དགའ་བ་སྐྱེད།།

ཅེས་ཡང་དག་པའི་བློས་བསྐུལ་བའི་གཏམ་གྱིས་མགྲིན་སྒོ་མཛེས་པར་བགྱིས་ཏེ། 

དེ་ཡང་འདི་ལྟ་སྟེ། སྤྱིར་ན་བོད་དུ་ནང་པ་སངས་རྒྱས་ཀྱི་བསྟན་པ་རིན་པོ་ཆེ་ནི་

དུས་རབས་བདུན་པའི་ནང་ཆོས་རྒྱལ་སྲོང་བཙན་ (617-649/650) གྱི་སྐབས་

སུ་རྒྱ་གར་ནས་ནང་འདྲེན་བགྱིས་པ་དང་རིམ་བཞིན་ཁྲི་སྲོང་ལྡེའུ་བཙན་ (742-

797) ཡབ་སྲས་ཀྱི་སྐུ་རིང་ལ་འཕགས་ཡུལ་གྱི་མཁས་གྲུབ་ཆེན་པོ་སློབ་དཔོན་

པདྨ་འབྱུང་གནས་དང་ཞི་འཚོ་ཡབ་སྲས་སོགས་གདན་དྲངས་པ་དང་། བཻ་རོ་དང་

སྐ་ཅོག་སོགས་བོད་ཀྱི་ལོ་ཙཱ་དུ་མས་ངལ་བ་ཁྱད་བསད་ཀྱིས་དམ་ཆོས་བསྒྱུར་

ཞུས་གཏན་ལ་ཕབས་ཤིང་རྩ་བ་ཚུགས་པ་དང་རྩེ་མོ་རྒྱས་པའི་ཚོད་དུ་སླེབས་ཡོད་

པ་དེ་ལྟར་ལགས། 

མི་ལོ་བརྒྱ་ཕྲག་དུ་མའི་ལོ་རྒྱུས་ཀྱི་འཕེལ་རིམ་སྣ་ཚོགས་ཀྱི་ཁྲོད་དུ་སྔོན་རྒྱ་

གར་དུ་མེད་པའི་བོད་དུ་སྤྲུལ་སྐུའི་ལམ་སྲོལ་དར་ཞིང་དད་ལྡན་མི་མང་གི་སེམས་



 འབྲོང་ངུར་ཆོས་རྗེ་གོང་མ་ན་རིམ། 3

ངོགས་སུ་གོ་གནས་གལ་ཆེན་ཞིག་བཟུང་ཡོད་མོད། དེང་སྐབས་གོ་བ་དང་འགྲེལ་

བརྗོད་ལྡོག་ཕྱོགས་སུ་བགྱིད་མཁན་ཡོད་ཀྱང་ས་ཆེན་པོ་འདིའི་སྒང་དུ་ནང་པའི་

ཚབ་མཚོན་གཅིག་པུར་གྱུར་པ་༸སྤྱི་ནོར་༸གོང་ས་༸རྒྱལ་བ་ཐམས་ཅད་མཁྱེན་

པ་བཅུ་བཞི་པས་ (1935 སྐུ་འཁྲུངས) འདིའི་ཐད་ལ་བསྡོམས་ཚིག་འདི་འདྲ་ཞིག་

གསུངས་ཡོད་པ་སྟེ།

དངོས་གནས་བཤད་ན། སྤྲུལ་སྐུ་ངོས་འཛིན་བྱེད་སྟངས་

དེ་ཧོབ་སྟེ་བལྟས་པ་ལྟར་མིན་པར་རིགས་པའི་ལུགས་དང་

དོན་མཐུན་ཆེ་བ་ཞིག་རེད། ནང་པའི་ཆོས་ཀྱི་ནང་སྐྱེ་བ་སྔ་

ཕྱི་བསྟན་པ་དེ་དངོས་ཡོད་ཀྱི་གནས་ཚུལ་ཞིག་ཡིན་པ་དང་། 

ཞེས་དང་། ཡང་སྤྲུལ་སྐུ་ངོས་འཛིན་བྱེད་དུས་ནོར་འཁྲུལ་ཡང་

ངེས་པར་ཡོང་སྲིད་ཀྱི་རེད། འོན་ཀྱང་སྤྲུལ་སྐུ་མང་ཆེ་བའི་

མཛད་པ་རྣམ་ཐར་ལ་བལྟས་ན་ལུགས་སྲོལ་དེར་ཕན་ཐོགས་

ཡོད་པ་བསྟན་ཐུབ། ཅེས་དང་། ཡང་སྐབས་རེ་བླ་མ་ཁ་ཤས་

ཀྱི་ཡང་སྲིད་ངོས་འཛིན་བྱ་རོགས་ཞེས་ངོས་ལ་ཞུ་སྐུལ་བྱེད་

པ་རེད། དེ་འདྲའི་ངོས་འཛིན་བྱེད་སྐབས་མིང་ཐོར་བཀོད་པའི་

འོས་སྤྲུལ་ཞིག་ནོར་བ་ཡིན་མིན་མཐའ་མའི་ཐག་གཅོད་བྱེད་

པའི་ལས་འགན་དེ་ངོས་རང་གི་ཐོག་ལ་བབ་ཡོད།
2 

ཅེས་གསུངས་སོ།།

2 ཕྱི་ཡུལ་དུ་རང་དབང་། རྒྱལ་བའི་མཛད་རྣམ། དབྱིན་བསྒྱུར། ལྡི་ལི་བོད་ཀྱི་ཁང་པ་ནས་དཔར་

སྐྲུན་ཞུས། ༡༩༩༨ དབྱིན་ཨང་། ༣༤༠



4  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

༡

གང་ནས་བྱུང་བའི་ལོ་རྒྱུས་ཀྱི་ཁུངས་འཚོལ་བ།

༄། །དེ་ལ་འདིར་གང་ཞིག་གླེང་བར་བྱ་བ་ནི། རང་ཅག་རྣམས་ལ་བཀའ་དྲིན་

ཟླ་དང་བྲལ་བ་རྒྱལ་བ་འབྲོང་ངུར་ཆོས་རྗེའི་སྐུ་འཕྲེང་བཅོ་ལྔ་པ་གྲུབ་དབང་བསྟན་

འཛིན་འགྲོ་འདུལ་ཞབས་ཀྱི་ཡང་སྤྲུལ་རྩད་གཅོད་སོགས་འདས་རྗེས་ཀྱི་བགྱི་སྒོ་

ལེགས་གྲུབ་བྱུང་བའི་སྐོར་སོགས་བརྗོད་པར་བྱ་བ་ཡིན་ནོ།།

ཐོག་མར་འབྲོང་ངུར་ཆོས་རྗེ་རིམ་བྱོན་གྱི་ངོ་སྤྲོད་རགས་རིམ་ཙམ་ཞིག་ཤེས་

པར་བྱ་རྒྱུ་གལ་ཆེན་ཡིན་པར་བརྟེན་འདི་ནས་སྙིང་བསྡུས་ཤིག་ནི་འདི་ལྟ་སྟེ། དེ་

ཡང་རྒྱལ་བ་འབྲོང་ངུར་པ་འདིའི་སྐྱེས་རབས་ནི་བསྐལ་པ་གོང་མ་ཞིག་ལ་སངས་

རྒྱས་མར་མེ་མཛད་ཅེས་བྱ་བའི་སྐུ་དུས་སུ་ཉ་པའི་བུ་ཆུང་སྤང་ལེབ་འཛིན་
3
ཞེས་

པའི་སྐྱེ་བ་བཞེས་ཏེ་འགྲོ་བའི་དོན་རྒྱ་ཆེར་མཛད་པར་གྲགས། 

དེ་ལ་ནགས་ཤོད་ཀྱི་སྟག་ཕུ་གར་གྱི་དབང་ཕྱུག་ (1765-1792) ཅེས་མཁས་

ཤིང་གྲུབ་པའི་སྐྱེས་མཆོག་ཆེན་པོ་དེས་འདི་འདྲ་ཞིག་གསུངས་ཡོད་དེ། 

མ་འོངས་ཕྱི་མའི་དུས་སུ་བྱང་ཕྱོགས་ཤ་ཟན་ཡུལ་དུ་སྔོན་མར་

མེ་མཛད་ཀྱི་སྤྱན་སྔ་ནས་ཉ་པའི་བུ་ཆུང་དེ་ཉིད་ཀྱི་སྤྲུལ་པ་

འབྲོང་ངུར་ཆོས་རྗེ་ཕྱག་ན་རྡོ་རྗེའི་སྤྲུལ་པ་དེའི་སོགས་དང་།
4

3 སྡེ་དགེ་བཀའ་འགྱུར། འདུལ་བ། ༼ཁ་༽ ཤོག་གྲངས། 404 ནས་རྒྱལ་པོ་ནོར་བཟངས་ཀྱི་

སྐྱེས་རབས་གསུང་བའི་སྐབས་རྒྱས་པར་གསལ།

4 མདའ་རྒྱང་འཁོར་ལོ་ཐོག་འབེབ་ཀྱི་གསོལ་ཁ། མཛད་པ་པོ་སྟག་ཕུ་གར་གྱི་དབང་ཕྱུག ལག་

བྲིས་ཤོག་ངོས་དང་པོར་གསལ། 



 གང་ནས་བྱུང་བའི་ལོ་རྒྱུས་ཀྱི་ཁུངས་འཚོལ་བ། 5

རྗེ་བཅོ་ལྔ་པ་མཆོག་གིས་དེའི་སྐྱེ་བ་ཡང་ཡང་དྲན་པའི་གསུང་མང་པོ་ཡོད་

པ་ལས་འགའ་ཞིག་གཤམ་ལ་བྲི་རྒྱུ་ཡིན། བདག་ཅག་གི་སྟོན་པ་ཤཱཀྱའི་རྒྱལ་

པོའ་ིསྐུ་དུས་བྲམ་ཟེ་ཧ་ལུ་པ་ཞེས་པའི་སྐྱེ་བ་བཞེས་ནས་འགྲོ་དོན་རྒྱ་ཆེར་མཛད་

པར་རྣམ་ཐར་དུ་གསལ་ཡོད། གངས་རིའི་ཁྲོད་འདིར་རྒྱལ་བསྟན་ཉི་མ་ལྟར་ཁྱབ་

བརྡལ་མཛད་པོ་མཁན་སློབ་ཆོས་གསུམ་གྱི་སྐུ་དུས་ལོ་ཙཱ་བ་ཡེ་ཤེས་སྙིང་པོ་
5
ཞེས་

པའི་སྐྱེ་བ་བཞེས་ཤིང་མཁས་གྲུབ་ཆེན་པོར་གྱུར། གུ་རུ་རིན་པོ་ཆེ་ལས་ཞི་ཁྲོ་

ཕུར་གསུམ་གྱི་དབང་ལུང་མན་ངག་ཞུས་ཏེ་ཚུལ་བཞིན་བསྒྲུབས་པའི་གྲུབ་རྟགས་

དཔག་ཏུ་མེད་པ་བྱུང་། དེ་ནས་དུས་ད་ལྟ་བར་རྒྱུན་མ་ཆད་པའི་འབྲོང་ལུགས་ཞི་ཁྲོ་

ཕུར་གསུམ་དུ་གྲགས་པ་སྔ་འགྱུར་བཀའ་མར་གཏོགས་པ་ཞིག་ཡོད་པ་ཡིན་ནོ།། 

ལོ་ཙཱ་བ་ཡེ་ཤེས་སྙིང་པོ་དེ་ཉིད་ཀྱི་སྐྱེ་མཐའ་འབྲོང་ངུར་ཆོས་རྗེ་ཞེས་གྲགས་

པ་དེ་ཉིད་བྱོན་པ་ཡིན་ལ་དེ་ནི་སྤྱི་ལོ་ ༡༡༧༥ ལོར་དེང་གི་སྙེ་མོ་རྫོང་ཁོངས། ཡུལ་

གྱ་བ་ཞེས་པའི་འབྲོག་སྡེར་ཡབ་ཁྱུང་པོ་ཇོ་ནག་ཅེས་པའི་སྲས་སུ་ངོ་མཚར་བའི་

ལྟས་དུ་མ་དང་བཅས་ཏེ་སྐུ་བལྟམས། དམ་པ་འདིའི་ཡབ་ནི་གསང་སྔགས་རྙིང་མའི་

5 བདེན་པའི་བཞིན་རས། འབྲོང་ངུར་བསྟན་འཛིན་ལམ་བཟང་གིས་བརྩམས། ༢༠༠༩ ལོར་

དཔར་བསྐྲུན་ཞུས། ཤོག་གྲངས། ༤༩ དམ་པ་འདི་ཉིད་སྤྱི་ལོའ་ིདུས་རབས་དགུ་པའི་མགོ་

སྟོད་ཙམ་དུ་སྐུ་འཁྲུངས། རྟེན་རབ་བྱུང་ཡིན་ལ། སྒྲ་བསྒྱུར་ལེགས་པར་མཁྱེན་པས་རྒྱལ་བའི་

བཀའ་དང་བསྟན་བཅོས་སོགས་བོད་ཡིག་ཏུ་བསྒྱུར་བར་མཛད་དེ། སྙན་གྲགས་ཅན་གྱི་ལོ་ཙཱ་

བ་ཞིག་ཡིན།  བསྒྱུར་རྩོམ་ནི། བཀའ་འགྱུར་ལས། འཕགས་པ་བཅོམ་ལྡན་འདས་ཀྱི་ཡེ་ཤེས་

རྒྱས་པའི་མདོ་རིན་པོ་ཆེ་མཐའ་ཡས་པ་མཐར་ཕྱིན་པ། བམ་པོ་ཉི་ཤ ་རྩ་ལྔ་པ་དང་། འཕགས་

པ་རིན་ཆེན་དྲ་བ་ཅན་གྱིས་ཞུས་པའི་མདོ། བམ་པོ་གཅིག་པ། འཕགས་པ་སེངྒེའི་སྒྲ་བསྒྲགས་

པ་ཞེས་བྱ་བའི་མདོ། བམ་པོ་གཅིག་པ་སོགས་བཞུགས་སོ། །ལོ་ཙཱ་བའི་རྣམ་ཐར་ལས་དེར་

དྲངས་ཤིང་འདིར་དེ་ནས་བཤས་པའོ།།



6  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཞི་ཁྲོ་ཕུར་གསུམ་གྱི་རྣལ་འབྱོར་པ་ལོ་ཙཱ་བ་ཡེ་ཤེས་སྙིང་པོའ་ིཆོས་བརྒྱུད་འཛིན་

མཁན་ཞིག་ཡིན་ལ། སྐུ་ཆུང་ངུའི་སྐབས་ནས་ཡབ་ལས་ཆོས་སྐོར་རྣམས་ཞུས་ཏེ་

གསན་བསམ་དང་སྒོམ་སྒྲུབ་ཀྱིས་སྒྲོ་འདོགས་མ་ལུས་བཅད། འོན་ཀྱང་རྒྱལ་བ་

ཀརྨ་པ་དུས་གསུམ་མཁྱེན་པའི་ (1110-1193) སྙན་པ་གསན་ཏེ་རིན་པོ་ཆེ་འདི་

པའི་ཐུགས་ཕྲོགས། དེར་བརྟེན་དུས་གསུམ་མཁྱེན་པ་ཇོ་མོ་སྒང་ལ་བཞུགས་དུས་

མཇལ་ཏེ་མར་མི་དྭགས་གསུམ་ནས་བརྒྱུད་པའི་བཀའ་ཕྱག་གི་གདམས་པ་ཟབ་མོ་

གསན་ཅིང་བསྒྲུབས་པས་ཉམས་རྟོགས་ཀྱི་རྩལ་ཆེན་རྒྱས། 

རྗེ་དུས་གསུམ་མཁྱེན་པར་སྤངས་རྟོགས་ཡོན་ཏན་རང་དང་རྣམ་དབྱེར་

མ་མཆིས་པའི་སློབ་ཆེན་བཅུ་གསུམ་
6
 གྱི་གྲལ་དང་བརྒྱུད་འཛིན་བུ་བཞིའི་ཡ་

གྱལ་དུ་བགྲངས། དུས་གསུམ་མཁྱེན་པ་གཤེགས་རྗེས་འོག་མིན་མཚུར་ཕུའི་

ཁྲི་རབས་བཞི་པ་མཛད་པ་
7
 དང་། ཀརྨ་པཀྵིའི་ (1204-1283) ཡོངས་འཛིན་

6 བོད་ལྗོངས་ནང་བསྟན་དུས་དེབ། སྤྱི་ལོ་ ༡༩༩༢ ལོའ་ིདུས་དེབ་གཉིས་པ། ཤོག་གྲངས། ༢༧ 

དུས་གསུམ་མཁྱེན་པའི་རྣམ་ཐར་རིན་ཆེན་དཔལ་བཟང་གིས་བརྩམས། མཉམ་མེད་ཤཱཀྱ་ཡེ་

ཤེས། རྒྱལ་བ་གངས་པ། འགྲོ་མགོན་རས་ཆེན། གྲུབ་ཆེན་སྤོམ་བྲག་པ། འགྲོ་མགོན་ཆོས་

བརྩོན། ལྡི་ཆུང་སངས་རྒྱས། འབེན་ཚ་སྟག་དེལ། ནམ་མཁའ་འོད། ཚུལ་ཁྲིམས་འོད། ཡོད་

ཏན་འོད། ལྟར་སྒོམ་པ། དགེ་བཤེས་ཤཱཀྱ། རྨེང་དགེ་ཇོ་སྲས། བཅས་སྤངས་རྟོགས་ཡོན་ཏན་

རང་དང་རྣམ་དབྱེར་མ་མཆིས་པ་རང་དང་འདྲ་བའི་བུ་ཆེན་བཅུ་གསུམ། ཞེས་གསལ། 

7 དེབ་ཐེར་དམར་པོ། ཚལ་པ་ཀུན་དགའ་རྡོ་རྗེས་བརྩམས། དུང་དཀར་བློ་བཟང་འཕྲིན་ལས་

ཀྱིས་མཆན་འགྲེལ་བཀོད། མི་རིགས་དཔེ་བསྐྲུན་ཁང་། ༡༩༨༡ པེ་ཅིང་། ཤོག་གྲངས། ༨༧ 

ལས། མཚུར་ཕུའི་གདན་ས་ནི། རྒྱལ་བ་གངས་པ། རང་བྱུང་སངས་རྒྱས། བླ་མ་རྒྱ་མཚོ་བ། 

གདན་ས་རིན་གྲགས་རྣམས་ཀྱིས་རིམ་པར་བསྐྱངས་ཏེ། ཞེས་གསལ། 



 གང་ནས་བྱུང་བའི་ལོ་རྒྱུས་ཀྱི་ཁུངས་འཚོལ་བ། 7

བགྱིས་པ་8 སོགས་འགྲོ་དོན་རྒྱ་ཆེར་གནང་བས། ཆོས་རྗེ་སྒང་པ་དང་། འབྲོང་ངུར་

ཆོས་རྗེ། རྒྱལ་བ་གངས་དཀར་པ། རྒྱལ་བ་འབྲོང་ངུར་པ། འབྲོང་ངུར་པ་ཆེན་པོ་

སོགས་མཚན་གྱི་རྣམ་གྲངས་དུ་མས་བསྟོད། སྐུ་རབས་ཕྱི་མ་འབྲོང་བུ་གུ་ཤྲཱི་
9 དང་

པཎྜི་ཏ་དགེ་བའི་དབང་པོ་
10

 སོགས་སྙན་གྲགས་ཅན་གྱི་མཁས་གྲུབ་ཤ་སྟག་བྱུང་། 

སོག་དབོན་རིན་ཆེན་བཟང་པོ་
11
 དང་རྗེ་བཙུན་དཀོན་མཆོག་ཆོས་སྐྱབས་

12
 ལྟ་བུ་

8 མེས་པོའ་ིབྱུང་བ། འགོམ་བསྟན་འཛིན་ཆོས་དབྱིངས་ཀྱིས་བརྩམས། མི་རིགས་དཔེ་སྐྲུན་

ཁང་། ༢༠༠༧ པེ་ཅིང་། ཤོག་གྲངས། ༡༡༢ འབྲོང་ངུར་ཆོས་རྗེ་སྐུ་འཕྲེང་དང་པོ་གྱ་པ་ཆོས་རྗེ་

མཆོག་མཁས་གྲུབ་གཉིས་ལྡན་དུ་གྱུར་ནས་མཚུར་ཕུའི་གདན་རབས་བཞི་པ་དང་ཀརྨ་པཀྵིའི་

ཡོངས་འཛིན་གནང་། ནགས་སོག་ལ་འགྲོ་དོན་ཆེ། གཞན་ཡང་ནགས་ཤོད་འབྲི་རུའི་ལོ་རྒྱུས་

སོགས་ལའང་གསལ། 

9 བཀའ་བརྒྱུད་གསེར་ཕྲེང་རྣམ་ཐར་ཟླ་བ་ཆུ་ཤེལ་ཕྲེང་བ་ཞེས་བྱ་བ་བཞུགས་སོ། །(རྩོམ་པ་པོ་སི་

ཏུ་པཎ་ཆེན་དང་འབེ་ལོ་ཚེ་དབང་ཀུན་ཁྱབ།) བར་ཆ། ཝཱ་ཎ་བཛྲ་བིདྱཱ་དཔེ་མཛོད་ཁང་། དབྱིན་ཨང་། ༢༤ 

ནས་གོང་མ་ཡུས་ལིས་ཀྱིས་ གུ་ཤྲཱིའི་ཆོ་ལོ་ཕུལ་བའི་སྐོར་གསལ།

10 གཏམ་ཚོགས། ༢༠༡༣ ལོ་ ༣༣ ཨང་། ༡   བོད་ཀྱི་དཔེ་མཛོད་ཁང་། ཤོག་གྲངས་ ༡༣ 

འབྲོང་ངུར་ཆོས་རྗེ་སྐུ་འཕྲེང་དགུ་པའི་མཛད་རྣམ་སྙིང་བསྡུས་ཞེས་པར་གསལ། ལྔ་པའི་

རང་རྣམ་དང་ནགས་ཤོད་འབྲི་རུའི་ལོ་རྒྱུས་སོགས་སུ་འཁོད་པའི་ལུང་ཚིག་ཕྱོགས་བསྡུས་

བགྱིས། འབྲི་བ་པོ་ཁོ་བོ་སྟེ་འབྲོང་ངུར་ཕོ་ཉའོ།།

11 བཀའ་བརྒྱུད་གསེར་ཕྲེང་རྣམ་ཐར་ཟླ་བ་ཆུ་ཤེལ་གྱི་ཕྲེང་བ།    རྩོམ་པ་པོ་སི་ཏུ་པཎ་ཆེན་དང་

འབེ་ལོ་ཚེ་དབང་ཀུན་ཁྱབ། ཝཱ་ཎ་བཛྲ་བིདྱཱ་དཔེ་མཛོད་ཁང་། ཤོག་གྲངས་ ༨༩ དེ་རྣམས་

ལས་བཀའ་བརྒྱུད་གསེར་འཕྲེང་གི་གྲལ་དུ་བཞུགས་པ་ནི་སོག་དབོན་རིན་ཆེན་བཟང་པོ་སྟེ། 

སོག་ཟམ་ཁར་འབྲོང་བུ་གུ་ཤྲཱི་ཆེན་པོའ་ིགདུང་རིགས་སུ་འཁྲུངས། དཔལ་ལྡན་གསང་ཕུར་སྡེ་

སྣོད་ཐམས་ཅད་བྱང་བར་མཛད་དེ་ཐོག་མར་བཀའ་བཞིའི་གྲ་སྐོར་མཛད་པས་བཀའ་བཞི་པར་

གྲགས། ཞེས་སོགས་ཞིབ་པར་གོང་གསལ་ཤོག་གྲངས་ནས་གསལ། 

12 འབྲི་གུང་འཕོ་བ་འཇག་ཚུགས་མ་ཞེས་བྱ་བ་བཞུགས་སོ། །བོད་གཞུང་ཤེས་རིག་དཔར་

ཁང་། ༡༩༩༨ ལོར་དཔར་བསྐྲུན་ཞུས། ཤོག་གྲངས། ༩ (གདན་རབས་གསོལ་འདེབས་



8  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

དངོས་དང་བརྒྱུད་པའི་སྐྱེས་མཆོག་མང་པོ་བཀའ་བརྒྱུད་གསེར་འཕྲེང་དང་འབྲི་གུང་

གདན་རབས་ནང་ནའང་བཞུགས་པ་དུ་མ་བྱུང་། རྒྱལ་བ་གངས་པ་ཉིད་ཀྱིས་རྒྱལ་

བསྟན་སྤྱི་དང་སྒྲུབ་བརྒྱུད་ཀམ་ཚང་གི་བསྟན་ལ་བཀའ་དྲིན་ཟླ་དང་བྲལ་བ་བཞག་

ཡོད་པས། ཉང་རལ་ཉི་མ་འོད་ཟེར་ (1136-1204) གྱིས་བཀའ་བརྒྱུད་འདི་པའི་

སྲོལ་འཛིན་གྲལ་དུ་བགྲངས་འདུག
13

 ཡོངས་གྲགས་ཀྱི་ལོ་རྒྱུས་རྣམས་སུ་འཁོད་

པ་ཕལ་ཆེར་མེད་འདྲ་ཡང་འབྲོང་ངུར་པ་རྣམས་ཀྱིས་འབྲོང་ངུར་བཀའ་བརྒྱུད་ཅེས་

བསྙད་པ་འདིའི་སྲོལ་གཏོད་པའི་བསྟན་པའི་བདག་པོ་རྩོད་བྲལ་ཞིག་ཡིན་ལ། བཀའ་

བརྒྱུད་གཞན་དང་བཀའ་སྲོལ་ཅུང་མི་འདྲ་བའི་རྙིང་ལུགས་དང་བཀའ་བརྒྱུད་ཟུང་དུ་

སྦྲེལ་བའི་བརྒྱུད་པ་རིན་པོ་ཆེ་ནི་དུས་ད་ལྟའང་ཡོད་པ་འདི་ལྟར་ལགས་སོ།།

རྗེ་གངས་དཀར་པས་གཙང་དུ་འབྲོང་བུ་དགོན་རྙིང་དང་དགོན་གསར་

སོགས་མང་པོ་བཏབ་ཡོད་པ་དང་ཁམས་སུ་རབ་བྱུང་བཞི་པའི་ཆུ་འབྲུག་སྤྱི་ལོ 

༡༢༣༢ ལོར་སོག་ཙན་དན་དགོན་ཕྱག་བཏབ་པར་ཁོང་ཅག་བཞེད་ཅིང་།
14
 སྤྱི་ལོ་ 

ལས།) སྤངས་རྟོགས་ཡོན་ཏན་དུས་གསུམ་རྒྱལ་ཀུན་དང་། །དབྱེར་མེད་ཉིད་ཀྱང་སྦས་པའི་

ངང་ཚུལ་གྱིས། །འགྲོ་འདུལ་དཔའ་བོ་རྗེ་བཙུན་ཆོས་སྐྱབས་རྗེར། །ཞེས་པ་འདིའི་རྣམ་ཐར་

འབྲི་གུང་ཆོས་འབྱུང་སོགས་ལས་ཞིབ་པར་གསལ། འབྲོང་ངུར་ཆོས་རྗེ་བཅུ་གཉིས་པ་བསྟན་

འཛིན་རྣམ་གྲོལ་གྱི་ཐུགས་སྲས་གཙོ་བོ་ཞིག་ཀྱང་ཡིན། 

13 ཆོས་འབྱུང་མེ་ཏོག་སྙིང་པོ་སྦྲང་རྩིའི་བཅུད། ཉང་རལ་ཉི་མ་འོད་ཟེར་གྱིས་བརྩམས། བོད་ཀྱི་

དཔེ་མཛོད་ཁང་། ༢༠༡༠ ཤོག་གྲངས་ ༤༨༡ ལས། རྗེ་དུས་གསུམ་མཁྱེན་པ་སྟེ་གྲུབ་ཐོབ་

དབུ་སེ་ལས། སོང་བྲག་ཁམས། གངས་དཀར་འབྲོང་ངུ་བ་ལ་སོགས་ལ་མཚུར་སྐོར་ཟེར། 

14 སོག་རྫོང་གི་ལོ་རྒྱུས་རིག་གནས་དཔྱད་གཞིའི་རྒྱུ་ཆ་བདམས་བསྒྲིགས། བོད་ལྗོངས་མི་

དམངས་དཔེ་བསྐྲུན་ཁང། ལེའུ་གཉིས་པ། སོག་རྫོང་གི་དགོན་སྡེ་ཁག་གི་ལོ་རྒྱུས། ཙན་དན་

དགོན། ཙན་དན་དགོན་འདི་ཉིད་ཀརྨ་བཀའ་བརྒྱུད་ཀྱི་མེས་པོ་ཁམས་པ་དབུ་སེ་འམ་ཀརྨ་པ་

དུས་གསུམ་མཁྱེན་པའི་སློབ་མ་ཇོ་བོ་གངས་དཀར་གྱིས་རབ་བྱུང་བཞི་པའི་ཆུ་འབྲུག་སྤྱི་ལོ་ 

༡༢༣༢ ལོར་ཕྱག་བཏབ།  



 གང་ནས་བྱུང་བའི་ལོ་རྒྱུས་ཀྱི་ཁུངས་འཚོལ་བ། 9

༡༢༤༨ ལོར་ཤག་ཝ་ཐང་འབྲོང་ངུར་དགོན་ཕྱག་བཏབ་ཅིང་སྐུ་ཚེ་སྨད་དུ་གདན་

ས་འདི་གཉིས་ལ་བཞུགས་པར་གྲགས་སོ། །རྗེ་བཙུན་བསམ་གླིང་པ་དང་ཀུན་

བཟང་རང་གྲོལ་སོགས་བསྟན་འགྲོའ་ིདཔལ་མགོན་སློབ་ཚོགས་དུ་མ་བསྐྲུན་ཏེ་སྤྱི་

ལོ་ ༡༢༥༩ ལོར་སྐུ་གཤེགས། 

དེ་ནས་སྐུ་འཕྲེང་གཉིས་པ་གྲགས་པ་རྒྱལ་པོ། གསུམ་པ་ཁྱུང་སྟོན་འོད་པོ། 

བཞི་པ་ལྷུན་འགྲུབ་རྒྱལ་མཚན། ལྔ་པ་འབྲོང་བུ་གུ་ཤྲཱིའམ་པདྨའི་རྒྱལ་མཚན། དྲུག་

པ་ཀརྨ་དོན་གྲུབ། བདུན་པ་ཀརྨ་དགེ་དབང་། བརྒྱད་པ་གངས་པ་མཆོག་རྒྱལ། 

དགུ་པ་པཎྜི་ཏ་དགེ་བའི་དབང་པོ། བཅུ་པ་བསྟན་འཛིན་བཟང་པོ། བཅུ་གཅིག་

པ་བསྟན་འཛིན་དོན་གྲུབ། བཅུ་གཉིས་པ་བསྟན་འཛིན་རྣམ་གྲོལ། བཅུ་གསུམ་

པ་ཀརྨ་བྷ་དྲ། བཅུ་བཞི་པ་དཀོན་མཆོག་བསྟན་འཛིན་བཟང་པོ། བཅོ་ལྔ་པ་ཀརྨ་

བསྟན་འཛིན་འགྲོ་འདུལ་བཅས་བྱོན་ཟིན་པ་དེ་དག་སྒྲུབ་བརྒྱུད་གོང་མ་རིམ་བྱོན་

གྱི་རྣམ་ཐར་བདག་གིར་བྱེད་པ་ཤ་སྟག་ཡིན་པ་སྔོན་གྱི་ཡིག་རྙིང་ཁུངས་མ་རྣམས་

སུ་གསལ་ཞིང་། མི་ལོ་བརྒྱ་ཕྲག་བརྒྱད་ཀྱི་ལོ་རྒྱུས་ཡོད་པའི་འབྲོང་ངུར་ཆོས་རྗེའི་

སྤྲུལ་བརྒྱུད་ནི་བོད་ཀྱི་སྤྲུལ་སྐུའི་ལོ་རྒྱུས་ནང་གི་ཐོག་མའི་གྲལ་ཏེ་ལོ་རྒྱུས་ཡུན་རིང་

ལྡན་པ་ཞིག་ཡིན། རྒྱལ་མཆོག་ལྔ་པ་ཆེན་པོས་ (1617-1682) རྗེ་དགུ་པ་མཆོག་

ལ་ཐུན་མིན་བདག་རྐྱེན་དང་གཟེངས་བསྟོད་ཚད་མེད་པ་གནང་ཞིང་དེ་ཕྱིན་འབྲོང་

ངུར་ཆོས་རྗེ་༸སྐྱབས་མགོན་རྒྱལ་དབང་རིམ་བྱོན་དང་དད་དམ་གྱི་འབྲེལ་བ་ཟབ་

མོ་ཡོད་པའི་སློབ་འབངས་ཁ་ཞེ་དོན་མཐུན་ཞིག་ཏུ་གྱུར་པ་སོགས་རྟེན་འབྲེལ་

ལེགས་ལམ་དུ་གྱུར། རྫོང་པོ་ཏཱའི་རྟ་ལམ་གོར་མོ་ན། །རྟ་མི་འབབ་ཆོག་པ་འབྲོང་

ངུར་ཡིན། །ཞེས་སོགས་ཆེ་རྟགས་མཚོན་པའི་གཞས་མ་གཏམ་དམངས་ཁྲོད་

བྱིས་པ་ཚུན་གྱི་ཁ་ལ་རླུང་ལྟར་གྲགས། 



10  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

མཁས་དབང་གུ་རུ་བཀྲ་ཤིས་ཀྱི་སྔ་འགྱུར་རྙིང་མའི་ཆོས་འབྱུང་ནང་དུ་སྒྲུབ་

བརྒྱུད་བསྟན་སྲིད་མངའ་ཐང་དགུང་ལ་རེག་སྐབས་འབྲོང་བུ་གུ་ཤྲཱི་ཞེས་ལུང་

ལག་རྟགས་ཀྱི་ལྕི་བ་ཞིག་ཡིན་ཚུལ་གསལ་པོར་གསུངས་པ་ལྟར་
15

 ལགས་

ཀྱང་། དུས་ཕྱིས་བོད་དུ་གྲུབ་མཐའ་ཁ་འཁྱེར་གྱི་ཕྱོགས་འཐེན་སྣ་ཚོགས་དབར་ལ་

གང་གི་གདན་ས་ལ་ལ་མི་དམིགས་ཀྱི་དབྱིངས་སུ་བསྡུས་ཤིང་འགའ་ཞིག་གཞན་

གྱིས་ཧམ་བཟུང་དང་བཙན་བསྒྱུར་བགྱིས་པའི་ལོ་རྒྱུས་སྐྱུར་མོ་དེ་འདྲ་མྱངས་ཡོད་

ཚོད་འདུག ལྷག་པར་རྗེ་དགུ་པ་འདས་པའི་རྗེས་ཙམ་ནས་རྒྱལ་བ་ཀརྨ་པ་ཡབ་

སྲས་སོགས་དང་དེ་ཙམ་འབྲེལ་བ་མེད་པར་ཁེར་རྐྱང་དུ་བསྡད་ཅིང་འབྲོང་ངུར་

བཀའ་བརྒྱུད་ཀྱི་བསྟན་པར་ཕྱི་ནང་གི་འགལ་བ་མང་པོའ་ིཁྲོད་ཉིན་རེ་བཞིན་ཉམས་

པར་ཕྱོགས་ཤིང་ཧ་ལམ་མིང་ཙམ་དུ་གྱུར་ལ་ཉེ་བ་ན། རང་རེའི་བསྟན་ལ་བཀའ་

དྲིན་ཟླ་དང་བྲལ་བ་ཞིག་ནི་འབྲོང་ངུར་ཕུར་དགའ་བཀྲ་ཤིས་
16

 དང་ཕྱིས་སུ་འབྲོང་

15 རྙིང་མའི་ཆོས་འབྱུང་གླེགས་བམ་དང་པོ་བཞུགས། བོད་ལྗོངས་མི་དམངས་དཔེ་སྐྲུན་ཁང་། 

༡༩༩༤ སྟག་སྒང་མཁན་པོ་གུ་རུ་བཀྲ་ཤིས་ཀྱིས་མཛད། ཤོག་གྲངས། ༤༤༣ ལས་རིམ་

པར་གསལ། 

16 ཕུར་དགའ་བཀྲ་ཤིས་ནི། འབྲོང་ངུར་ཆོས་རྗེ་བཅུ་གཉིས་པའི་སྲས་ཡིན་ཚུལ་ཞིག་དང་། ཡང་

རྗེ་འདི་པའི་གཅུང་རྟ་མགྲིན་རྒྱ་མཚོ་ཞུ་བའི་སྲས་ཡིན་ཞེས་པའི་ཤོད་སྲོལ་ཡོད་པ་ལས་ད་

བར་འཁྲུངས་འདས་དང་རྣམ་ཐར་མ་མཇལ་བས་ཁ་ཚོན་གཅོད་དཀའ་ཞིང་། ཁོང་གི་སྐོར་

ཞིབ་པར་ཞུ་ཐབས་ཀྱང་མ་མཆིས། འོན་ཀྱང་ལོ་འབྲོང་ངུར་དགོན་ཐུབ་བསྟན་རྣམ་རྒྱལ་གླིང་

ཕྱག་བཏབ་སྟེ་ (༡༧༧༡ ལོར་བཏབ།) འབྲོང་ལུགས་ཐུན་མིན་ཉམས་བཞེས་ཀྱིས་བསྟན་པ་

སྤྱི་བྱེར་བཀའ་དྲིན་ཆེ་བར་འཁུམ་མོ།།



 གང་ནས་བྱུང་བའི་ལོ་རྒྱུས་ཀྱི་ཁུངས་འཚོལ་བ། 11

ངུར་ཐུབ་དབང་རྡོ་རྗེ་འཆང་
17

 སོགས་བྱོན་ཡོད། དམ་པ་དེ་དག་གིས་བསྟན་པའི་

སྲོག་བཟུང་ཞིང་མཛད་རྗེས་ནི་དུས་ད་ལྟའང་མ་ཉམས་མངོན་པར་གསལ། གང་

གི་གདན་ས་ལོ་འབྲོང་ངུར་དགོན་ཐུབ་བསྟན་རྣམ་རྒྱལ་གླིང་གིས་མཚོན་རྩ་བ་དང་

ཡན་ལག་དུ་མར་བཤད་སྒྲུབ་ཀྱི་རྒྱུན་བརྟན་པོར་ཚུགས་ཐུབ་ཡོད་པས་གཞལ་བར་

མི་ནུས་པའི་བཀྲིན་ལྕི་བའི་མཛད་པར་རྗེས་རབས་ཚོས་ཡང་ཡང་རྗེས་དྲན་ཞུ་

དགོས་པ་ཞིག་ཏུ་འཁུམ་མོ།།

17 འབྲོང་ངུར་ཐུབ་དབང་རྡོ་རྗེ་འཆང་ཞེས་མཁས་གྲུབ་ཀྱི་སྐྱེས་བུ་ཆེན་པོར་ངེས་ཤིང་། ལོ་འབྲོང་

ངུར་དགོན་ཐུབ་བསྟན་རྣམ་རྒྱལ་གླིང་གི་དབུ་བླ་ཡིན། འབྲོང་ངུར་ཆོས་རྗེ་བསྟན་འཛིན་འགྲོ་

འདུལ་མཆོག་ལ་འབྲོང་ལུགས་ཐུན་མིན་སྨིན་གྲོལ་རྣམས་སྩལ་ཅིང་གང་གིས་རིགས་ཀྱི་

ཅོད་པན་དུ་དབང་བསྐུར་བ་ཡིན་ནོ། །འོན་ཀྱང་འཁྲུངས་འདས་སོགས་ཡིད་རྟོན་རུང་བ་ཞིག་

འགོད་ཐབས་མ་རྙེད་ཅིང་རྣམ་ཐར་ཡང་ངག་རྒྱུན་ཁོ་ན་ལས་རེ་ཞིག་མ་མཇལ། 



12  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

༢

འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར་བྱེ་བྲག་ཏུ་མདོར་

ཙམ་བརྗོད་པ།

༄། །རྒྱལ་བ་གངས་པའི་སྐུ་ཕྲེང་བཅོ་ལྔ་པ་གྲུབ་དབང་བསྟན་འཛིན་འགྲོ་འདུལ་

ཞབས་ནི། བོད་ལྗོངས་ཀྱི་བསྟན་སྲིད་འཕོ་འགྱུར་གོད་ཆག་ཚབས་པོ་ཆེ་སྔར་མིང་

ཙམ་བྱུང་མ་མྱོང་བའི་དུས་སྐབས་ཉག་ཕྲ་ཞིག་ཏུ་བྱོན་པ་ཡིན་ལ། རིན་པོ་ཆེ་འདི་པའི་

མཛད་སྤྱོད་ཀྱང་དམིགས་བསལ་ཞིག་དང་། མཐར་འདས་རྐྱེན་སོགས་ཡོད་ཚད་སྐུ་

འཕྲེང་ན་རིམ་སུ་ལའང་བྱུང་མ་མྱོང་བ་དམིགས་བསལ་ཤ་སྟག་བྱུང་བ་ཞིག་རེད། 

དེ་ལྟ་བུའི་འབྲོང་ངུར་ཆོས་རྗེ་བཅོ་ལྔ་པ་འདི་ནི་ནགས་ཤོད་གེ་སོ་བྱ་བའི་ལུང་

པར་ (དེང་སྐབས་ནག་ཆུ་རྫོང་རྟ་ཆེན་ཤང་ཟེར་བའི་འོག་ཏུ་ཡོད།) ཡབ་རྒྱ་ཐང་སྤྲུལ་སྐུ་དང་ཡུམ་དཔལ་

བཟང་བྱ་བ་གཉིས་ཀྱི་སྲས་སུ། སྤྱི་ལོ་ ༡༩༢༣ ལོར་ངོ་མཚར་མཚན་མ་བསམ་གྱིས་

མི་ཁྱབ་པ་བཅས་མཚན་དཔེའི་པདྨོ་མངོན་པར་བཞད། འབྲོང་ངུར་སྲས་ཆུང་མཆོག་

གིས་གཙོ་འགན་བཞེས་ཏེ་གོང་ས་༸རྒྱལ་དབང་བཅུ་གསུམ་པ་ཐུབ་བསྟན་རྒྱ་མཚོ་ 

(1876-1933) ལ་བརྟག་ཡིག་ཕུལ་བས་སྐུ་གོང་མ་དཀོན་མཆོག་བསྟན་འཛིན་གྱི་

ཡང་སྲིད་འཁྲུལ་མེད་ཡིན་པར་བཀའ་རྟགས་ཀྱི་ཕྱག་རྒྱ་ཕབ་ཅིང་ཐུབ་བསྟན་རྣམ་

རྒྱལ་རྒྱལ་མཚན་ཞེས་པའི་མཚན་གསོལ། དགུང་གྲངས་གསུམ་སྟེང་སྒྲུབ་བརྒྱུད་

སྙིང་པོ་རྒྱལ་བ་འབྲོང་ངུར་པའི་གདན་སར་གདན་དྲངས་ཤིང་གོང་མ་ན་རིམ་གྱི་ཆོས་

ཁྲིར་མངའ་གསོལ། ཀློག་གི་སློབ་དཔོན་དགེ་འདུན་རྒྱ་མཚོས་མཛད་ཅིང་ཡོངས་

འཛིན་རང་གྲོལ་བཅུ་གཉིས་པ་གཞན་ཕན་དབང་ཕྱུག་བཟང་པོ་དང་འབྲོང་ངུར་སྲས་



 འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར། 13

ཆུང་ (-1969)
18

 རྣམ་གཉིས་ཀྱིས་བགྱིས་ཤིང་སྨིན་གྲོལ་རྒྱ་མཚོ་ཧུབ་ཀྱིས་བཞེས། 

འབྲོང་ངུར་ཐུབ་དབང་རྡོ་རྗེ་འཆང་གིས་འབྲོང་ལུགས་ཞི་ཁྲོ་ཕུར་གསུམ་གྱི་སྨིན་གྲོལ་

གྱི་ཆོས་མཛོད་རྒྱ་མཚོ་བུམ་པ་གང་བྱོའ་ིཚུལ་གྱིས་དགྱེས་བཞིན་སྩལ། རྒྱལ་མཆོག་

ཀརྨ་པ་བཅུ་དྲུག་པ་རང་བྱུང་རིག་པའི་རྡོ་རྗེས་ (1924-1981) ཞབས་བརྟན་གསོལ་

འདེབས་དང་མཚན་ཀརྨ་བསྟན་འཛིན་འགྲོ་འདུལ་འཕྲིན་ལས་ཀུན་ཁྱབ་ཕྱོགས་

ཐམས་ཅད་ལས་རྣམ་པར་རྒྱལ་བ་དཔལ་བཟང་པོ་ཞེས་གནང་སྦྱིན་རྒྱ་ཆེར་བཅས་

སྩལ། ཐུགས་རིག་བཀྲ་བ། བྱམས་སེམས་ཆེ་བ། སྐུ་གཟུགས་ལ་སྟག་རིས་ལམ་མེར་

གསལ་བ་སོགས་དམ་པའི་རང་རྟགས་དུ་མ་ལྷན་སྐྱེས་སུ་མངའ། ཡི་གེ་འབྲི་ཀློག་

རྣམས་བརྡ་བསྟན་པ་ཙམ་གྱིས་ཚེགས་མེད་དུ་མཁྱེན།

18 འབྲོང་ངུར་སྲས་ཆུང་ནི། འབྲོང་ངུར་ཆོས་རྗེ་སྐུ་འཕྲེང་བཅུ་བཞི་པ་དཀོན་མཆོག་བསྟན་འཛིན་

གྱི་སྲས་སུ་བལྟམས། ཆུང་ངུ་ནས་ཡབ་རྗེ་མཆོག་ལས་སྨིན་གྲོལ་དུ་མ་གསན་བཞེས་མཛད། 

རྩིས་སྐར་ནག་དང་བརྡ་སྤྲོད་སྙན་ངག་སོགས་ཐ་སྙད་རིག་གནས་ལ་ནང་བྱན་ཆུད་པས་

མཁས་གྲགས་འཛིན། ཀློག་ལེགས་པས་ཀུན་གྱིས་ཡིད་སྨོན་བྱེད། རྗེ་བཙུན་དཀོན་མཆོག་

ཆོས་སྐྱབས་ཀྱི་སྤྲུལ་སྐུར་ངེས་ཀྱང་སྦས་པའི་བརྟུལ་ཞུགས་ལ་བརྩོན། ཡབ་རྗེ་གཤེགས་པའི་

དགོངས་རྫོགས་དང་ཡང་སྲིད་རྩད་འཚོལ་དང་ཁྲི་གསོལ་བགྱིས་ཤིང་སྐུའི་ཡོངས་འཛིན་གྱི་

འགན་བཞེས། མི་ཆོས་ལ་ཧ་ཅང་མཁས་ཞེས་ཐོས། མྱུར་ལམ་འཕོ་བའི་གྲུབ་རྟགས་མངོན་

སུམ་དུ་བསྟར་བས་ཀླུ་ཟོག་སྡེ་པའི་དབུ་བླར་བཀུར། ཁྲ་རིང་དཔོན་ཚང་གི་སྲས་མོ་ཞིག་

བསུས་ཏེ་སྲས་འགའ་ཞིག་ལས་ནོར་བུ་ཟླ་གྲགས་དང་ཀུན་བཟང་རང་གྲོལ་ཡང་སྲིད་གཉིས་

ནི་མཁས་གྲུབ་ཆེན་པོའ་ིགོ་སར་ཕེབས་ཀྱང་སྐུ་ཚེ་མ་ཟིན། ཕྱིས་སུ་བླ་དགོན་བར་འགལ་

ཟླ་ཕྲན་བུ་བྱུང་ནས་རྫ་དམར་འབྲོང་ངུར་དགོན་དུ་(དེང་སྐབས་ཨ་མདོ་རྫོང་ཁུལ་)ཡུན་རིང་བཞུགས། 

ནགས་ཤོད་སྡེ་དགོན་གྱིས་ཞུ་ནན་མ་ལྡོག་སྟེ་བླ་བྲང་སྒོ་ཆུ་ལུང་དཀར་དུ་སྤོས། ༡༩༥༩ ལོར་

བླ་དཔོན་སྤྱི་ལྟར་བཙོན་དུ་བཙུད། འོན་ཀྱང་མི་རིང་བར་བཙོན་གྲོལ་ཐོབ། ༡༩༦༩ ལོར་

སླར་ཤག་ཆུར་བཙོན་དུ་བཙུད། སྒོ་ཆུ་པད་ཐང་ཤང་དུ་ངོ་རྒོལ་དང་འཐབ་རྩོད་བརྒྱབ་སྟེ་སྐུ་

བཀྲོངས་པ་རེད། སྐབས་དེར་དགུང་གྲངས་དྲུག་ཅུའི་ནང་ཡིན་སྐད། 



14  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཡོངས་འཛིན་དང་སྐུ་བཅར་རྣམས་ཀྱིས་བསྐྱེད་བསྲིངས་ཤིང་དགུང་གྲངས་

ཉི་ཤ ་མ་ཟིན་ཙམ་ནས་འབྲི་སྟག་འོག་མིན་མཚུར་མདོ་སོགས་བཀའ་བརྒྱུད་གོང་

མའི་གདན་སར་ཞབས་ཀྱིས་བཅགས་ཤིང་ཐུགས་སྨོན་རྒྱ་ཆེར་གནང་། གདན་ས་

གསུམ་དང་ལྷ་ལྡན་སོགས་སུ་ཕེབས་ནས་མཆོད་སྤྲིན་གྱི་སྤྲོས་པ་རྒྱ་ཆེར་མཛད། 

སླར་ཡང་ལྷ་སྡེ་མི་སྡེས་ཕེབས་བསུ་གྲ་རྒྱས་བཅས་གདན་སར་ཞབས་ཟུང་འཁོད་

ནས་མི་རིང་བར་སློབ་སྦྱོང་ལ་ཐུགས་ལྷོད་ཅིང་རྟ་དང་གོ་མཚོན་རིགས་ལ་དགའ་

ཞེན་ཆེ་བར་མཛད། ཡོངས་འཛིན་སོགས་ནས་དེ་ལྟར་མཛད་མི་རིགས་པར་ནན་

གསོལ་བགྱིས་ཀྱང་གཏན་ནས་མི་གསན་པའི་ཁར། ང་ལ་འདུ་འཛི་དང་སྤྲོས་རྒྱས་

མི་དགོས་ལ་དོ་དམ་ཡང་མི་དགོས་ཁྱོད་ཚོ་དགའ་ཡི་འདུག་ན་ང་བདག་ཉར་བྱེད་

མཁན་ཞིག་རིང་མིན་ཡོང་གི་རེད་ད། ཞེས་གསུང་ཆེན་པོ་ཡང་ཡང་ཕེབས་པས་ཅི་

བྱ་གཏོལ་མེད་དུ་གྱུར། རྗེས་སུ་རྒྱ་གཞུང་གིས་བཙོན་འཇུག་བྱེད་སྐབས་སྔོན་གྱི་

གསུང་དེའི་དོན་གོ་བ་ལོན་བྱུང་ཞེས་མཁན་བདུད་འཇོམས་ཀྱིས་གསུངས།  ཇག་

རྐུན་དང་སྤྲང་པོའ་ིརིགས་ལ་གྲོགས་པོ་སྒྲིག་པར་དགྱེས། འབྲོང་ངུར་བླ་བྲང་གི་ཀ་

ཅ་ཡོད་ཚད་སུ་དགོས་ལ་སྤྲོད་པ་དང་གཡར་བ་ཅི་རིགས་གནང་བས། རང་དགོན་

གྱི་བླ་རྒན་འགའ་རེས་ང་ཚོའི་བླ་མ་སྨྱོན་པས་བླ་བྲང་སྤྲང་པོ་བཟོས་སོང་ཞེས་སྡུག་

སྐད་ཤོར་སྐད། ཁྲལ་དང་བུ་ལོན་འཇལ་ཐུབ་ཀྱི་མི་འདུག་ཅེས་སྐུ་དྲུང་དུ་སུ་བཅར་

ཡང་སྡིག་པ་འཁུར་ངས་སྤྲོད་ཆོག སྔ་ཕྱི་མ་གཏོགས་ང་ཡང་འཇལ་མཁན་རེད་ཅེས་

གསུངས། རྗེས་སུ་རྒྱ་དམར་བོད་དུ་སླེབས་ནས་རྒྱུ་ནོར་གཞུང་བཞེས་བགྱིད་དུས་

བླ་བྲང་ལ་ཡོད་པ་ནི་ཁང་པ་གོག་ཏོ་ལས་མེད་པས། མི་ཚོས་རིན་པོ་ཆེས་ཕྱི་མཐའ་

གཟིགས་པ་རེད་འདུག་ཅེས་དད་པ་ལྷག་པར་འཕེལ། རིག་འཛིན་ཉི་མ་གྲགས་པའི་



 འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར། 15

ལྕམ་སྲིང་ཞིག་བཙུན་མོར་བསུས་ཏེ་སྲས་གཅིག་དང་སྲས་མོ་གཉིས་འཁྲུངས། ལོ་

རེའི་དགོན་པའི་སྒྲུབ་མཆོད་གང་ཡོད་ཆག་མེད་འཚོགས་པ་ཕུད་དེ་མིན་ལྗོངས་རྒྱུ་

དང་ཆོས་ཕྱོགས་ཀྱི་བྱེད་སྒོར་ལྷ་སྡེ་མི་སྡེ་སུ་ཞིག་གིས་གསོལ་བ་བཏབ་ན་ཕེབས་

རྐྱང་གནང་། རྫ་དམར་སྟོད་སྨད་དང་ཀླུ་ཟོག །ལོ་འབྲོང་ངུར་དགོན་དང་ཤག་རོང་

པོ་དགོན་བཅས་ལ་ཡང་ཡང་ཕེབས། འབྲོང་ངུར་དོང་སྤྲུགས་ཆེན་མོ་ཞེས་བོད་ཟླ་

དང་པོའ་ིནང་ཞི་ཁྲོ་ན་རཀ་དོང་སྤྲུགས་ཀྱི་སྒྲུབ་མཆོད་དང་འབྲེལ་ཉིན་གསུམ་རིང་

འཆམ་རྒྱག་སྲོལ་ཡོད་པ་དེའི་སྐབས་ཡི་དམ་ཆེ་མཆོག་དང་བཀའ་སྲུང་རྡོ་རྗེ་རྫིང་

བཙན་
19

 གཉིས་ཀྱི་སྐུ་འཆམ་གནང་གི་ཡོད་ལ་ལན་རེར་ཤ་འཆམ་ཡང་གནང་གི་

ཡོད་པས་གར་སྟབས་དང་ཉམས་འགྱུར་སུས་ཀྱང་འགྲན་དཀའ་བའི་སྐུ་གཟུགས་ཀྱི་

མཉེན་འགྱུར་དེས་རྒྱ་ཆེའི་ལྟད་མོ་བ་ཡོད་དོ་ཅོག་གི་ཡིད་དབང་མེད་དུ་འཕྲོག་ནུས་

པའམ། དགའ་དད་བཅོས་མིན་སྐྱེ་རུ་འཇུག་པའི་ནུས་པ་ཐུན་མིན་ཞིག་ཡོད་པར་

ཡོངས་སུ་གྲགས། རྩ་བའི་དམ་པ་ཁོང་ནི་ཕོ་ཉམས་དོད་ཅིང་། ཞལ་རས་དཀར་ཞིང་

མདངས་བཟང་བ། སྤྱན་མིག་གཟི་ལྟར་ཁྲ་གོར་རེ་དཀར་ནག་མ་འདྲེས་པར་བཀྲ་

ཞིང་། དབུ་ནས་ཞབས་བར་དུ་གང་ནས་བལྟས་ཀྱང་སྐྱེ་ཡག་སུས་ཀྱང་འགྲན་མི་

ནུས་པ་ཡིན་ཚུལ་ཤོད་ཀྱི་འདུག །ཐེར་མ་རྒྱ་སྨུག་གིས་རྒྱབ་ཤ་བྱས་པའི་ཚར་ཚག་

ཅིག་མནབས་ཤིང་། དགྲ་ཆས་སྐུ་ལུས་ལ་སྤྲས་ཏེ། སྐུ་འཁོར་རྟ་མི་ཧྲག་བསྡུས་བཅུ་

19 འབྲོང་ངུར་བཀའ་སྲུང་རྡོ་རྗེ་རྫིང་བཙན་ནི། རྒྱལ་བ་གངས་པ་ཆེན་པོ་ནས་ཐུན་མིན་ཆོས་སྐྱོང་

ཞིག་ཡིན། འདིའི་སྐོར་ཕྱི་ནང་གསང་གསུམ་གྱི་སྒྲུབ་ཐབས་དང་འཕྲིན་བཅོལ་སོགས་ཧ་ཅང་

གིས་མང་། འབྲོང་ངུར་པ་ཡོངས་ཀྱིས་ཆོས་སྐྱོང་གལ་ཆེན་ཞིག་རྩི་བཞིན་ཡོད།  ལམ་ཙམ་

མཁྱེན་འདོད་ན་ཁོ་བོས་བགྱིས་པའི་བདེན་པའི་བཞིན་རས་ཀྱི་ཤོག་གྲངས་ ༩༣-༡༠༧ བར་

དུ་གསལ་ཡོད་པས་དེ་ནས་མཁྱེན་ཐུབ། 



16  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཕྲག་གིས་བསྐོར་ནས་ལམ་ལ་ཐོན་དུས། རྒྱུས་མེད་ཀྱིས་བལྟས་ན་ཧ་ལམ་ཇག་

དཔོན་ཞིག་མིན་ནམ་སྙམ་པའི་ཚོར་བ་སྦྱིན་ངེས། མངོན་ཤེས་ཐོགས་མེད་དུ་སྨྲ་

ཞིང་རྩེད་མོ་དང་ཀུ་རེའི་བར་བར་སྤྱན་འབུར་ཞིང་གསུང་མགུར་ཤར་མར་གསུང་

གི་ཡོད་འདུག་ཀྱང་། སྦྱིན་བདག་དང་སློབ་མ་ཚོས་རིན་པོ་ཆེས་དེ་ཡིག་ཐོག་ཏུ་

འགོད་རོགས་ཞུས་ན། ངའི་ཁ་འདི་ཨ་ཁ་ད་སྐྱུར་ཤོག
20

 གསུངས་པ་ཙམ་ལས་རྩོམ་

འབྲི་ལ་དེ་ཙམ་དོ་གལ་གནང་གི་མེད་ཚོད་འདུག 

སྤྱི་ལོ་ ༡༩༥༨ ལོ་ཙམ་ནས་བོད་ལྗོངས་བསྟན་སྲིད་ཀྱི་སྤྱི་རིམ་མང་པོ་སྒྲུབ་

ཅིང་ཕྱོགས་ཀྱི་དད་སྦྱིན་ནང་མ་འགར་དུས་ཀྱི་འཕོ་འགྱུར་ངེས་པའི་ཕྱག་བྲིས་

ཡང་ཡང་བཏང་གནང་མཛད་པས། འབྲོང་ངུར་སྲས་ཆུང་ནས་སྦྱིན་བདག་གནང་

སྟེ་འབྲོང་ལུགས་ཞི་ཁྲོ་ཕུར་གསུམ་གྱི་དབང་ལུང་ཞིག་གནང་རོགས་ཞུས་པར་

དགྱེས་བཞིན་གདན་ས་བཀའ་བརྒྱུད་འཕེལ་རྒྱས་གླིང་དུ་ཐོག་མཐའ་བར་གསུམ་

བཀྲ་ཤིས་ལོ་ལེགས་ངང་དུ་སྩལ་བ་
21

 དང་། མཇུག་ཏུ་འབྲོང་ངུར་སྲས་ཆུང་དབུ་

བཞུགས་ཐོག་འདུས་ཚོགས་ཡོངས་ཀྱིས་བརྟན་བཞུགས་ཤིག་འབུལ་སྐབས་ཡུན་

20 འདིའི་གོང་འོག་ཏུ་རྗེ་བཅོ་ལྔ་པའི་ཞལ་གསུང་དེ་སྔོན་ཡིག་ཐོག་ཏུ་བགྲངས་པ་དེ་དག་གང་གི་

དངོས་སློབ་མཁན་པོ་བདུད་འཇོམས་དང་། དབུ་ཀི་ལ། ཨ་དམར། གཡང་ལྷུག རས་ཆུང་། 

འཕྲིན་ལས་སོགས་དང་། སྐབས་དེར་རྗེ་ཉིད་དང་འབྲེལ་བ་ཟབ་པའི་བཙོན་འོག་གི་མི་སྣ་མང་

པོ་ལས་ཁོ་བོས་ཐད་ཀར་གོ་བ་དག་ཡིན། དཔེ་མཚོན་ལྟ་བུ་ནི་རྒན་བསྟན་འཛིན་ཆོས་གྲགས་

ཀྱིས་སྐུ་འདས་པའི་སྐོར་ཡིག་ཐོག་བཀོད་པ་མཐོང་ཞིང་ཁོང་གིས་དེའི་ཐད་ཁོ་བོ་ལ་ལན་མང་

གསུངས་པ་དང་། དེ་སྔོན་བོད་དུ་ཡོད་སྐབས་ངའི་ཨ་ཞང་ཚོགས་འགྲུབ་ཅེས་པ་ཉིད་དང་

བཙོན་ཁང་མཉམ་དུ་ཡོད་པ་སོགས་ཀྱིས་གསུངས་པ་ཡིད་རྟོན་འཕེར་བ་ཁོ་ན་ཡིན་ནོ།།  

21 འབྲོང་ངུར་ཆོས་རྗེའི་སྐུ་ཚབ་གཅིག་པུར་ངེས་པ་གང་གི་སྐུ་དང་ཐུགས་ཀྱི་སྲས་སུ་གྱུར་པ་

རས་ཆུང་གིས་ཁོ་བོ་ལ་ཁ་པར་ནང་དུའང་གསུངས་པ་ཞིག་ཡིན། 



 འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར། 17

རིང་བཤམས་ཤིང་། ཁྱེད་འོ་བརྒྱལ་མང་པོ་མྱོང་དགོས་ས་རེད། ཡིན་ནའང་སྐྱོན་

མི་ཡོང་། བསྟན་ལ་བཀའ་དྲིན་ཆེ་བས་ད་དོན་གོ་ཆོད་སོང་། གསུངས་ནས་ཐུགས་

གསོ་ལྟ་བུའང་མཛད། རེ་དགུ་ལོར་འབྲོང་ངུར་སྲས་ཆུང་རིན་པོ་ཆེ་རྒྱ་གཞུང་གིས་

མནར་གཅོད་ཚད་མེད་བཏང་སྟེ་སྐུ་བཀྲོངས་པ་དེ་མཁྱེན་འདུག་ཅེས་རྒྱུས་ཡོད་ཚོས་

གླེང་། ཉི་སྤྲུལ་དྲུག་པ་ཐུབ་བསྟན་འོད་གསལ་བསྟན་པའི་ཉི་མས་ (-1959) ཆགས་

རུའི་ཚེས་བཅུ་ཆེན་མོར་རིན་པོ་ཆེ་ཆེད་དུ་གདན་དྲངས་པ་ལྟར་ཕེབས་ཤིང་། མཇལ་

མ་ཐག་སྐད་ཆེན་པོས་ང་ངོ་ཤེས་ཀྱི་འདུག་ཀྱང་ཞེས་ཡུན་རིང་བཤམས་པས་ཞབས་

གྲས་འགས་རིན་པོ་ཆེ་སྨྱོས་པ་མིན་ནམ་སྙམ་ཞིང་སེམས་རྟབ་རྟབ་པོར་གྱུར་མོད་

མཐར་རིག་འཛིན་ཆེན་མོ་ཡང་བཤམས་པས་ཡིད་རྩེ་གཉིས་སུ་གྱུར། 

ང་དགུ་ལོར་དགུང་གྲངས་སོ་བརྒྱད་ཐོག་ (༡༩༥༩) རྒྱ་གཞུང་ནས་འཇུ་བཟུང་

བགྱིས་ཏེ་འབྲི་རུར་ལོ་གསུམ་དང་ནག་ཆུར་ལོ་གསུམ་ཁྱོན་མི་ལོ་དྲུག་ཙམ་བཙོན་

དུ་བཞུགས་རིང་ཉམས་བཞེས་སྨར་པོ་བྱུང་བས་བདུད་འདི་ཚོ་ལའང་བཀའ་དྲིན་ཆེ་

ཞུ་གསུངས། 

དེ་ཡང་། སྐྱེ་གེག་སོ་བརྒྱད་གོང་ཐོག་ལ། །ཉེས་མེད་ཆོམ་རྐུན་ཁྲིམས་རར་

ཚུད། །
22

 ཅེས་དང་། འགྲོ་དྲུག་སྒྲིབ་པ་དག་མཚམས་སུ། །ཐུབ་དྲུག་ལྷ་ཞལ་མཇལ་

སྣང་བྱུང་། །
23

 ཞེས་སོགས་མགུར་མ་དང་ལུང་བསྟན་མང་པོ་གསུངས། སྲིད་གཞུང་

ནས་སེ་ཁྲ་ཞེས་པར་སྦྲ་ཆུང་ཞིག་ལ་ཁོང་གཅིག་པུ་ལྟ་རྟོག་འོག་བཞུགས་དགོས་

22 གཏམ་ཚོགས། བོད་ཀྱི་དཔེ་མཛོད་ཁང་། ༢༠༡༣ ལོ། ༣༣ ཨང་། ༡ ཤོག་གྲངས། 31-སྟོང་

ཉིད་ལུང་བསྟན་དང་རྡོ་རྗེའི་བརྡ་རྟགས། འབྲོང་ངུར་ཆོས་རྗེ་བཅོ་ལྔ་པ།  

23 གཏམ་ཚོགས། བོད་ཀྱི་དཔེ་མཛོད་ཁང་། ༢༠༡༣ ལོ། ༣༣ ཨང་། ༡ ཤོག་གྲངས། 21-སྟོང་

ཉིད་ལུང་བསྟན་དང་རྡོ་རྗེའི་བརྡ་རྟགས། འབྲོང་ངུར་ཆོས་རྗེ་བཅོ་ལྔ་པ།  



18  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

པའི་བཀའ་ཕབ་པར་ཐུགས་མི་སྤྲོ་བ་གཏན་ནས་མི་མཛད་ཅིང་། ལྐོག་ཏུ་མཇལ་

མཁན་སུ་བྱུང་ཡང་ལས་འབྲས་སྐོར་ཤ་སྟག་དང་། ང་ནི་ཉ་པ་སྤང་ལེབ་འཛིན་གྱི་སྐྱེ་

བ་ལེན་སྐབས་ཀྱི་སྲོག་གི་ལན་ཆགས་ཤིག་སྦྱང་དགོས་ཡོད་པས་སྔགས་པ་ཧ་རི་

ནག་པོའ་ིསྐྱེ་བ་དེས་གསོད་ཀྱི་རེད་ལྟོས་ཨ། ཞེས་ལན་གཅིག་མིན་པར་གསུངས། 

དྲུག་ཅུ་རེ་དགུ་ལོར་འབྲི་རུ་རྫོང་ཁུལ་སུམ་སྟོང་བརྒྱད་བརྒྱའི་དཀར་པོའ་ིལྷ་

དམག་ཅེས་པ་ཞིག་སྒྲིག་འཛུགས་
24

 བྱས་ཏེ་མི་དམངས་ཀྱིས་རྒྱ་གཞུང་ལ་ཞི་

རྒོལ་བྱས་པས་ཡ་ང་བའི་དམར་གསོད་ཚབས་ཆེན་བཏང་། དེ་རྗེས་ཞིབ་དཔྱོད་

ཀྱིས་འབྲེལ་ཡོད་ཚང་མ་འཇུ་བཟུང་བགྱིད་སྐབས་རིན་པོ་ཆེ་ཉེན་ཡོལ་དུ་ཕེབས་

དགོས་པར་གསོལ་བ་བཏབ་པས། སེ་ཁྲ་སྟོད་དང་བ་ལུང་སོགས་ལས་རིམ་བཞིན་

ཕེབས་ཤིང་། སླར་གསང་སྟབས་ཀྱི་ཤག་རོང་པོ་དགོན་དང་ལོ་འབྲོང་ངུར་དགོན་

སོགས་ཀྱིས་སྐུ་འཁོར་ཉུང་ངུ་བཅས་སྦས་སྐུང་ཡུན་རིང་བྱས་ཤིང་གཞན་རྣམས་ས་

ཐག་རིང་སར་ཕྱིན་ཡོད་ཀྱང་། ཕྱོགས་གང་སར་རྒྱ་དམག་ཡོང་གི་ཡོད་པ་དང་ཟིང་

འཁྲུགས་ཞོད་འཇགས་ཀྱི་ཁ་གཡང་འོག་རིན་པོ་ཆེ་སོགས་དང་འབྲེལ་བ་སུ་ཡོད་

རྩད་ཞིབ་བྱེད་ཀྱི་ཡོད་པར་བརྟེན་ཉིན་ཞིག་རིན་པོ་ཆེས། འདི་ལྟར་འདུག་བཟོད་

མི་བདེ་ཞིང་མི་དམངས་ལ་བརྡབ་གསིག་ཆེན་པོ་ཡོང་གི་འདུག་པས་ད་ང་ཚོ་ཐག་

རིང་ཞིག་ལ་འགྲོ ཞེས་གསུངས་པས་སྐུ་འཁོར་རྣམས་དགའ་སྤྲོ་ཆེན་པོ་ཞིག་སྐྱེས། 

མི་རྟ་ཧྲག་བསྡུས་ཉིན་བརྒྱ་ལྷག་ཙམ་
25

 རྒྱ་དམག་དང་འཐབ་འཛིང་བྱེད་ཅིང་ཉི་མ་

24 དུང་དཀར་ཚིག་མཛོད་ཆེན་མོ། དུང་དཀར་བློ་བཟང་འཕྲིན་ལས་ཀྱིས་རྩོམ་སྒྲིག་མཛད། ཀྲུང་

གོ་བོད་རིག་པ་དཔེ་སྐྲུན་ཁང་གིས་བསྐྲུན། ཤོག་གྲངས། ༢༣༨༠ ས་བྱ། སྤྱི་ལོ། ༡༩༦༩ ཟླ་ ༦ 

ཚེས་ ༢༦ ཉིན་འབྲི་རུ་རྫོང་དུ་གསར་བརྗེར་ངོ་རྒོལ་གྱི་དུས་ཟིང་བྱུང་། 

25 ནག་ཆུ་ཨ་འབུམ་གྱི་དེབ་ནང་དེའི་སྐོར་བྱི་རོ་ཕུ་རུ་ཝ་ཐང་བླ་མས་གཙོས་མི་ཉིས་བརྒྱ་ཙམ་

ཞིག་གབ་ཡོད་སྐོར་བྲིས་འདུག



 འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར། 19

མང་པོར་སོང་མཐར་རྒྱ་གར་དུ་འགྲོ་རྒྱུར་ཐག་བཅད་དེ། སྟོད་ཕྱོགས་རྒྱ་དམག་

མེད་པའི་ལུང་སྟོང་མང་པོ་བརྒྱུད་དེ་འགྲོ་སྐབས་ཉིན་ཞིག་ཚང་མ་སྐུ་མདུན་དུ་ཤོག་

གསུངས། ད་ང་ཚོ་རྒྱ་གར་ལ་སོང་ན་དཀའ་ངལ་ལས་ཡོང་རྒྱུ་མི་འདུག དེ་བས་རང་

སར་བསྡད་ན་སྲོག་མ་ཤོར་ཙམ་ཡོང་གི་རེད། ཅེས་དང་། ང་ནི་རྒྱ་གཞུང་ནས་སྲོག་

ཁྲིམས་གཅད་རྒྱུ་གཏན་ཁེལ་བ་རེད། 

ཉ་པ་སྤང་ལེབ་འཛིན་གྱི་སྐྱེ་བ་ལེན་སྐབས་སྲོག་ལེན་ཞིག་འཇལ་རྒྱུ་ལྷག་

པ་དེ་འཇལ་དུ་འགྲོ་དགོས། སངས་རྒྱས་བསྟན་པ་ཉི་མ་ལྟར་ཤར་ཡོང་གི་རེད། 

སེམས་ཁྲལ་མི་དགོས། མཆོག་གསུམ་དང་ལས་འབྲས་ནམ་ཡང་མ་བརྗེད། ཅེས་

དང་། མཐའ་མར། དེ་རིང་ནས་མར་འགྲོ་རྒྱུའི་གྲ་སྒྲིག་གྱིས། རེ་ཞིག་གོམ་པ་གང་

ཡར་འགྲོ་རྒྱུའི་བསམ་མནོ་མ་གཏོང་ཨ། ཕ་ཡུལ་ལ་མར་སླེབས་རྗེས་ང་ཚོས་

འཁོར་རྣམས་དུམ་བུ་གཉིས་བགོས་ནས་གཅིག་གི་མགོ་ཆ་འཕྲེང་ཡེ་ཤེས་བསྟན་

པས་ཁྲིད་ནས་བྱིས་ཚང་རི་བོར་གོབ་ཤོག །ཕྱོགས་གཅིག་ང་མཉམ་དུ་ནགས་སྟོད་

མེ་མོ་བྲག་དཀར་དུ་འགྲོ །གལ་ཏེ་ཟླ་བ་གཅིག་གི་རྗེས། སུ་ལ་གོད་ཆག་མེད་པར་

ང་ཚོ་མཉམ་འཛོམས་བྱུང་ན། དེ་ནས་སེམས་ཐག་གཙང་བཅད་ཀྱིས་རྒྱ་གར་དུ་

འགྲོ་རྒྱུ་བྱེད། དེ་རིང་འདི་ལྟར་སོང་ན་ཡག་པོ་མེད། ནགས་སྟོད་མེ་མོ་བྲག་དཀར་

ནི་
26

 ཨོ་རྒྱན་སངས་རྒྱས་གཉིས་པ་ཟླ་བ་བཞི་བཞུགས་པའི་གནས་མཆོག་དང་། 

26 གཏམ་ཚོགས། བོད་ཀྱི་དཔེ་མཛོད་ཁང་། ༢༠༡༣ ལོ། ༣༣ ཨང་། ཤོག་གྲངས། 1-10 

ནགས་སྟོད་མེ་མོ་བྲག་དཀར་གྱི་གནས་ཡིག་འགྲོ་བ་འདྲེན་པའི་ཤིང་རྟ། ་་་་་་་་་ དེ་ལྟར་དཀར་

ཆགས་མདོར་བསྡུས་འགྲོ་བ་འདྲེན་པའི་ཤིང་རྟ་ཞེས་བྱ་བ་འདི་ཡང་། གནས་ཆེན་དེ་ཉིད་

འཛིན་པའི་བདག་པོ་ཆེན་པོ། འབྲོང་ངུར་ཆོས་རྗེ་དགེ་བའི་དབང་པོ་ཞེས་སམ། མཚན་གཞན་

ཤྲཱི་ཙཀྲ་ཀོ་ཉ་དྷརྨ་སྭཱ་མི་རཏྣ་སྦུ་རུ་གནྟྲ་ཞེས་འབོད་པས་སྦྱར་བའོ། །(ཞེས་པའི་ནང་དུ་ཞིབ་པར་གསལ་

བས་མཁྱེན་འདོད་པས་དེར་གཟིགས།)



20  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

རྒྱལ་བ་འབྲོང་ངུར་ཆོས་རྗེ་གངས་པ་ལ་གུ་རུས་ལུང་བསྟན་པ་བཞིན་གནས་ཡུལ་

སྒོ་མོ་ཕྱེ་སྟེ་གོང་མ་ན་རིམ་གྱིས་བྱིན་གྱིས་བརླབས་པའི་སྒྲུབ་གནས་ཁྱད་པར་ཅན་

ཞིག་ཡིན་པས། ང་ཡང་དུས་ངན་འདི་ལྟ་བུའི་ནང་དུ་དུས་ཚོད་ཐུང་ཐུང་ཞིག་དེ་གར་

སྒོམ་སྒྲུབ་བགྱི་རྒྱུ་བྱུང་ན་སྐལ་བ་བཟང་པོ་དང་བསྟན་འགྲོ་སྤྱི་ལ་ཕན་པ་རྒྱ་ཆེར་

ཡོང་གི་རེད་ལ། ང་ཚོ་ཚང་མར་བསོད་ནམས་མཉམ་དུ་ཐོབ་ཀྱི་རེད། དགའ་བར་

གྱིས།  ཞེས་བཀའ་ཕེབས་པས། དེར་ཡོད་ཚང་མས་དེ་ལྟར་བྱ་རྒྱུ་བྱས་ཏེ། ཆ་འཕྲེང་

ཡེ་ཤེས་བསྟན་པས་
27

 སྣེ་འཁྲིད་པའི་མི་རྣམས་ཐོན་མཇལ་འགྲོ་སྐབས་ཁྱོད་ཚོ་བོད་

བསྟན་སྲིད་ལ་བཀའ་དྲིན་ཆེ་བས། ངས་འདི་ཕྱི་ཀུན་ཏུ་བརྗེད་མི་སྲིད་ལ་ང་ལའང་

27 ཆ་འཕྲེང་ཡེ་ཤེས་བསྟན་པ་ནི། ཕ་ཡུལ་ཆ་འཕྲེང་ནས་ཡིན་པ་དང་དེ་སྔོན་ཚོང་པ་ཆེན་པོ་ཞིག་

ཡིན་སྐད། ངའི་ཕ་ཡུལ་དུ་ཡང་ཡང་སྐྱོད་མྱོང་བས་ངོ་ཤེས་ཧ་ཅང་གིས་མང་པོ་ཡོད་འདུག ཆུ་

སྒང་གི་དམག་གྲྭར་ཞུགས་ཏེ། ༡༩༥༩ རྒྱ་གར་ལ་ཐེངས་གཅིག་ཕྱིན་སྐབས་ཕ་དམག་སར་

བཀྲོངས་པས་མ་ཡིས་དགྲ་ཤ་ལེན་པར་མར་བོད་དུ་ལོག་དགོས་པའི་རེ་བ་བཏོན་པ་ལྟར་དགྲ་

འཐབ་ཀྱིས་ཕྱིར་ལོག་བགྱིས་ཚུལ་དང་། གོང་ས་༸སྐྱབས་མགོན་ཆེན་པོའ་ིསྦུག་ཐམ་རིན་པོ་

ཆེ་འབྲལ་སྤངས་འཆང་བས་མདེལ་ཆར་ཕབས་ཀྱང་མཚོན་གཏན་ནས་མི་འགྲོ་ཟེར་གྱི་འདུག 

དགྲ་འཐབ་ལ་བྱང་ཆུབ་ཅིང་དཔའ་རྩལ་དང་བློ་སྟོབས་སུས་ཀྱང་འགྲན་དཀའ་བ་ཞིག་ཡིན་

འདུག སྤྱི་ལོ ༡༩༦༠ ཡས་མས་ནས་འབྲི་རུ་རྫོང་དུ་བཙོན་དུ་ཚུད་མྱོང་སྐད། སྤྱི་ལོ་ ༡༩༦༩ 

ལོར་འབྲོང་ངུར་ཆོས་རྗེ་བཅོ་ལྔ་པའི་ཞབས་བཅར་ཏེ་རྒྱ་དམག་དང་འཐབ་རྒོལ་ལན་མང་

བགྱིས་པས་གྲགས་པ་ཧ་ཅང་ཆེ་བར་ཐོས། མཐར་གོང་གསལ་ལྟར་ཆོས་རྗེ་རིན་པོ་ཆེ་མེ་མོ་

ནས་བཟུང་རྗེས་ལྷོ་སྨྲྀ་ཏིའི་ཟིང་འཁྲུགས་དང་དཔུང་སྡེབས་ཀྱིས་གཡུལ་འཐབ་ལན་ཤས་བྱས་

ཏེ་རྒྱ་དམག་ཕམ་ཁ་ལན་མང་སྤྲད། དེ་ནས་ཤི་གསོན་སུ་ལ་ཆ་མེད་དུ་གྱུར། རེ་འགས་སྨྲྀ་ཏི་

ཕོ་མཚོ་ཟེར་བ་དེར་མཆོངས་ཏེ་རང་སྲོག་དོར་བར་བཤད། ངའི་ཕ་ཡུལ་གྱི་རྒན་རབས་ཚོས་

དུས་ཕྱིས་སུ་རྒྱ་གར་དུ་བསླེབས་ཐུབ་ཡོད་པའི་རེ་བ་འཆང་གི་འདུག མདོར་ན་བོད་བསྟན་

སྲིད་ཀྱི་ཆེད་དུ་ཡོད་ཚད་བློས་བཏང་བའི་རྒྱལ་གཅེས་དཔའ་བོ་གཞན་འགྲན་དཀའ་བ་ཞིག་

ཡིན་པ་གོར་མ་ཆག  

གསོལ་བ་ཐོབ། ལྷག་པར་འཕགས་མཆོག་ཕྱག་ན་པདྨོ་མི་ཡི་རོལ་གར་རྒྱལ་བ་ཡིད་

བཞིན་ནོར་བུ་སྙིང་དབུས་སུ་སྒོམ་ཞིང་སོང་གསུངས་པས། དེར་ཡོད་ཀུན་ཡིད་སྐྱོ་

བའི་མིག་ཆུ་མི་འདོན་མཁན་སུ་ཞིག་མེད་པར་གྱུར། མེ་མོའ་ིབྲག་ཁུང་མི་རྟ་བརྒྱ་

ཕྲག་ཁ་ཤས་ཤོང་ཐུབ་པ་དེ་འདྲ་ཡོད་པས་རིན་པོ་ཆེ་སྐུ་འཁོར་དེར་གབ།  ཡི་དམ་རྡོ་

རྗེ་ཕུར་པའི་དཀྱིལ་འཁོར་ཞལ་ཕྱེ་སྟེ་ཕུར་སྒྲུབ་ཀྱང་འཚོགས་ཐུབ་པ་བྱུང་། མདོར་ན་

སྐབས་དེར་ཐོག་མའི་འཆར་གཞི་ལ་འགྱུར་བ་བཏང་བར་རྒྱུ་མཚན་དཔག་མེད་ཡོད་

པ་ཤོད་མི་དགོས་མོད། ཡང་སྲིད་རྒྱ་གར་དུ་ཕེབས་ཤིང་སླར་གདན་སར་ཕེབས་པའི་

རྟེན་འབྲེལ་གྱི་བརྡ་མཚོན་ཞིག་ཡིན་པར་བདག་ཁོ་ནས་སེམས་སོ།།

དེ་ནས་མེ་མོར་ཕེབས་ནས་ཉིན་ཉི་ཤ ་ཙམ་ནས་བྱིས་ཚང་རི་བོ་ལ་གབ་པ་

རྣམས་གཏོར་ཏེ་མི་མང་པོ་རྨས་ཤིང་འཛིན་བཟུང་བྱས། ཆ་འཕྲེང་ཡེ་ཤེས་བསྟན་

པ་སོགས་མི་འགའ་བྲོས་ཐར་ཙམ་བྱུང་བས་ཤར་རྒྱག་མེ་མོར་སོང་ཡང་། གོང་

གི་རྨས་མ་འགའ་ནས་རིན་པོ་ཆེ་སྐུ་འཁོར་མེ་མོར་གབ་ཡོད་པ་ཁས་བླངས་པས་

མེ་མོར་ཡང་རྒྱ་དམག་གིས་བསྐོར་ཡོད་པས་བྱ་ཐབས་མེད་པར་གྱུར། རྒྱ་དམག་

གིས་ཕྱོགས་གཅིག་ནས་རྒྱང་གྲགས་ནང་ནས་མགོ་བསྒུར་ན་གུ་ཡངས་ཡོད། ཅེས་

དང་། ཕྱོགས་གཅིག་ནས་མེ་སྒྱོགས་དང་དེང་རབས་ཀྱི་མཚོན་ཆར་ཕབ། འོན་ཀྱང་

མེ་མོ་བྲག་དཀར་རི་བྲག་བཙན་ཞིང་བྲག་ཁུང་གཏིང་རིང་བས་ལས་སླ་མོར་ལེན་

ཐུབ་པ་ཞིག་མ་རེད། དེར་ཡོད་རྣམས་ཀྱིས་འཆི་བ་སྲོག་ལ་ཐུག་ཀྱང་རྒྱ་དམག་

ལ་མགོ་བོ་མི་བསྒུར་རྒྱུར་དམ་བཅས་ཤིང་རིན་པོ་ཆེ་ལ་ཞུ་སྐབས། དལ་གཅིག་

ཅི་ཡང་མི་གསུང་བར་ཞལ་རོག་གེར་བཞུགས་ནས། དེ་ནས་སང་ཉིན་ངས་ལབ་

ཆོག་གསུངས། ཕྱི་ཉིན་སྔ་མོར་སྐུ་གམ་བཅར་སྐབས། ད་ང་ཚོ་འདི་མུར་བསྡད་



22  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ནས་མི་མང་པོ་འཆི་རྒྱུ་ལས་མ་འདས་པའི་ཁར་གནས་རི་ཡང་སྦགས་བཙོག་ཤོར་

བ་ལས་དགེ་མཚན་མ་མཆིས། ང་འཆི་བ་དེ་ཡང་བསྟན་འགྲོའ་ིདོན་ཡིན་པས་སྡུག་

མི་དགོས་གསུངས་པས། དེ་ལྟར་བྱ་རྒྱུ་ཐག་བཅད་དེ་མེ་མདའ་སོགས་གོ་མཚོན་

ཡོད་ཚད་རྩིས་འབུལ་བགྱིས་ཏེ་རྒྱལ་ཡོངས་ལ་སྐད་གྲགས་ཆེ་བའི་འབྲི་རུའི་ཟིང་

འཁྲུགས་ཟེར་བ་དེ་མཇུག་དེ་ནས་བསྡུས་པར་གྲགས། 

དེ་ནས་འབྲི་རུ་རྫོང་དུ་ཁྲིད་དེ་འདྲི་རྩད་ཡང་ཡང་བགྱིས། བཙོན་པ་མང་པོ་

མཉམ་དུ་བཞུགས་སྐབས་ངོ་མཚར་གྱི་མཛད་སྤྱོད་ཀྱིས་འགྲོ་བློ་ལེགས་ཚོགས་སུ་

སྒྱུར་བར་མཛད། ཉིན་ཞིག་ཞོགས་པ་སྔ་མོར་བཙོན་པ་བརྒྱ་ཕྲག་ཁ་ཤས་ཡོད་པའི་

སར་སྐུ་གཅེར་བུ་རུ་ཡར་བཞེངས་ཏེ། ཁྱེད་ཚོ་འདིར་ལྟོས་དང་ང་ནི་འདི་ཚོ་ཚང་

མར་ན་ཡི་འདུག ཅེས་སྐུ་གཟུགས་སུ་སྟག་རིས་ཁྲ་ཉིལ་ལེར་ཡོད་པ་ཞིག་དེར་ཡོད་

ཚོར་མཇལ་ཁ་གནང་སྟེ།
28

 ད་ང་སང་ཉིན་གསད་རྒྱུ་རེད། ངའི་ལུས་ལ་མཚོན་ཆ་

གཏན་ནས་འགྲོ་མི་སྲིད་ཀྱང་། སྔར་ང་ཉ་པ་སྤང་ལེབ་འཛིན་གྱི་སྐྱེ་བ་ལེན་སྐབས་

སུ་སྔགས་པ་ཧ་རི་ནག་པོ་ཞེས་པ་ཞིག་གི་སྲོག་ལན་དེ་རིང་འཇལ་དགོས་ཡོད། 

གང་ལྟར་ཁོས་ང་གསོད་ཀྱི་རེད། ང་དང་མཉམ་དུ་མི་འདི་དང་འདི། ཞེས་མིང་བོས་

ཏེ༑ ཁྱོད་ཚོ་ཡང་གསད་རྒྱུ་རེད། འོན་ཀྱང་སེམས་སྡུག་དང་ཁོང་ཁྲོ་མ་བྱེད། ངས་

སྨོན་ལམ་རྒྱག་ཆོག་གསུངས་པས་དེར་ཡོད་ཚང་མ་བློ་རྩེ་གཉིས་ཅན་དུ་གྱུར། ངའི་

རོ་དེ་ཡང་འབྲི་རུའི་ཞབས་དེར་ས་ལ་སྦེད་ཀྱི་རེད། 

28 སྐབས་དེར་ངའི་ཨ་ཞང་ཚོགས་འགྲུབ་ཡོད་འདུག་པས་ཁོང་གིས་ང་ལའང་དངོས་སུ་བཤད་

པ་ཞིག་ཡིན། མ་གཞི་ནམ་རྒྱུན་ཁོང་གིས་དེའི་སྐོར་མི་མང་པོ་ལ་ཤོད་སྡོད་ཀྱི་ཡོད་རེད། 



 འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར། 23

ཉིན་ཤས་ལས་མ་འགོར་བར་ཆུ་ལོག་ཆེན་པོ་ཞིག་གིས་ཁྱེར་སོང་ན་སངས་

རྒྱས་བསྟན་པ་སྔར་ལྷག་དར་ཡོང་གི་རེད་གསུངས། དེའི་ཕྱི་ཉིན་ཏེ། སྤྱི་ལོ་ ༡༩༧༠  

སྤྱི་ཟླ་  ༩  ཚེས་  ༢༦  ཉིན་འབྲོང་ངུར་ཆོས་རྗེ་རིན་པོ་ཆེ་དང་། ཡུང་དཀར་ཨ་

བུ༑ ཡབ་དཀར་ཡག ནག་པ་བཀྲིས། ཨ་རྒྱས། ཚུགས་འཕེལ། དཀོན་མཆོག་ཆོས་

འཕེལ། གསང་སྔགས་
29

 སོགས་མི་བཅུ་སྲོག་ཁྲིམས་ལག་བསྟར་དངོས་སུ་བགྱིད་

སྐབས་རིན་པོ་ཆེར་མཚོན་མ་སོང་ཞིང་མདེའུ་ཡོད་ཚད་སྨན་གྱི་རིལ་བུ་ལྟར་སྙིང་

རྗེ་མོ་ཤ་སྟག་ཏུ་གྱུར།
30

 ཁོང་ཉིད་ཞལ་འཛུམ་འཁྱིལ་ལེར་ཀུན་ལ་གཟིགས་ཤིང་

བཞུགས། རྒྱུ་མཚན་ཅི་ཡིན་མ་ཤེས་ཀྱང་རྒྱ་དམག་ལ་ལ་མིག་ཆུ་དབང་མེད་དུ་

ཤོར། སྐབས་དེར་གཙང་གཞིས་ཀ་རྩེ་ནས་ཡིན་པའི་མིང་ལ་ལྷ་དབང་ཟེར་བ་

ཞིག་གིས་རིན་པོ་ཆེའི་མགུལ་ལ་ཐག་པས་དཀྲིས་ཏེ་སྐུ་བཀྲོངས། སྐུ་བཀྲོངས་

ཚུལ་ཐད་ལ་ཤོད་ཚུལ་མང་བས་ཁ་ཚོན་གཅོད་དཀའ་བར་སྣང་། སྐབས་དེར་ནམ་

མཁའ་གཡའ་དག་པར་དྭངས་ཤིང་འཇའ་དཀར་པོ་ཞིག་ཀྱང་ཤར་བ་དང་། བྱ་རྒོད་

ཅིག་ལྡིང་སྐོར་ཁ་ཤས་བྱས་ནས་ནུབ་ཕྱོགས་སུ་དལ་གྱིས་འཕུར། དེ་ཙམ་ལ་སྒྲོ་

བཏགས་ནས་ཐག་རིང་མི་འགས་ཆོས་རྗེ་རིན་པོ་ཆེ་སྲོག་ཁྲིམས་གཅོད་མ་ཐུབ་

ནས་ནམ་མཁར་འཕུར་སོང་ཞེས་འུད་སྒྲོག་ཅིག་ཁྱབ་པའི་མཐའ་མར་མི་དེ་ཚོར་

29 ཚེས་གྲངས་དང་མིའི་མིང་སོགས་རྒན་བསྟན་འཛིན་ཆོས་གྲགས་ཀྱི་དེབ་གཞིར་བཟུང་བྲིས་

པ་ཡིན་ཀྱང་དཔྱད་པར་བྱའོ།།

30 སྤྱི་ལོ་ ༢༠༠༡ ལོར་བུ་ཡེ་ཤེས་ཟེར་བའི་མི་རྒན་ཞིག་གིས་ང་ལ་དངོས་སུ་བྲག་ལག་འབུམ་

པར་ཡོད་དུས་བཤད་བྱུང་། ཁོང་རང་གིས་སྐབས་དེ་དུས་དངོས་སུ་མཐོང་མྱོང་བ་མ་ཟད། 

དཀོན་མཆོག་རིན་ཆེན་གྱིས་དེ་གའི་མདིལ་བུ་སྦས་ཡོད་པ་རྗེས་སུ་བཙོན་གྲོལ་ཐོབ་དུས་ཁོ་

རང་ལ་བཤད་བྱུང་ཟེར།



24  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཡང་ངོ་རྒོལ་དང་བརྡུང་རྡེག་ཕོག་པར་གྲགས།  ལོ་དེའི་སྟོན་ཁར་ཐན་སྐྱོན་ཧ་ཅང་

ཆེ་བས་ཆུ་བོ་རྒྱས་པའི་རྒྱུ་གཏན་ནས་མེད་ཀྱང་གློ་བུར་དུ་གང་ཡིན་བརྗོད་དཀའ་

བ་ཞིག་ལ་ནག་ཆུ་དང་སྦྲུལ་ཆུ་ལུང་པར་མི་ཤོང་བར་རྒྱས་པས་སྐུ་གདུང་འཁྱེར་བ་

སོགས་ལུང་བསྟན་ཡོད་ཚད་ཐོག་ཏུ་ཁེལ་བ་དང་། སྟོང་ཉིད་ལུང་བསྟན་རྡོ་རྗེའི་བརྡ་

རྟགས་ལས། (གཏམ་ཚོགས་ཤོག་གྲངས་ ༣༢ ལས།) ཧྲི་ཧྲི་ཧྲི། ཡང་བསྐྱར་དྲག་ཚིག་འདི་སྐྱལ་

བའི། །ཤར་མདོ་བཀྲ་ཤིས་སྒོ་མོ་ལ། །དོམ་ནག་ཁ་ཡི་ཁྲག་ཆུ་དེ། །མདོག་སྔོན་

མོའ་ིའབྱུང་བ་ཆུ་ལ་འགྱུར། །དབང་ཆེ་བ་ཆུ་ཡི་རྒྱལ་མཚན་བཙུགས། །བཙུགས་

པའི་རྒྱལ་མཚན་འོད་ཟེར་དེ། །ཕྱོགས་བཅུར་ཁྱབ་ནས་བདེ་སྐྱིད་འབྱུང་། །ཞེས་

སྦས་ཤིང་བསྟན་ལ་བསྟན་ཅིང་སྦས་པའི་ལུང་དོན་ཡང་འདི་ཉིད་ཡིན་པར་བདག་གི་

ལས་སྨོན་སྟོབས་ཀྱིས་གོ་བར་རློམ། 

མདོར་ན་ངོ་མཚར་གྱི་རྟགས་ལན་གཅིག་མིན་པར་མངོན་སུམ་དུ་གྱུར་པས། 

དེ་སྔོན་ཆོས་ཟེར་བ་དུག་དང་མི་དམངས་མགོ་བོ་སྐོར་བྱེད་ཅིག་རེད། དཔེར་

ན༑ ངག་དབང་སྦྱིན་པས་མི་ལ་མཚོན་སྲུང་སྤྲད་པ་རེད། ཡིན་ནའང་ཁོ་རང་ལ་མེ་

མདའ་རྒྱག་དུས་སྤགས་ལ་མཛུབ་མོ་བཙུགས་པ་དང་ཆ་རེད་སོགས་དྲིལ་བསྒྲགས་

ཤགས་ཆེར་བགྱིས་ཡོད་ཀྱང་། དུས་དེ་ནས་ཡོད་ཚད་ཀྱི་སེམས་ལ་དོན་འགྱུར་

གྱི་ཐེ་ཚོམ་ཞིག་སྐྱེས་ནས་སྒྲོ་སྐུར་རིགས་ཅི་ཡང་བྱེད་མ་ཕོད་པར་འཇམ་ཐིང་ངེར་

གྱུར་སོང་ཞེས་སྐབས་དེའི་མི་སྣས་དངོས་བྱུང་དེབ་ནང་ལའང་བྲིས་
31
 འདུག་གོ།

31 དངོས་མྱོང་མི་ཚེའི་རི་མོ། ཆབ་སྲིད་བཙོན་ཟུར་བསྟན་འཛིན་ཆོས་གྲགས་ཀྱི་མི་ཚེའི་ལོ་རྒྱུས། 

ཤོག་གྲངས། ༧༧ ནས་ ༨༣ བར་དུ་གསལ་འདུག



 འབྲོང་ངུར་ཆོས་རྗེའི་སྐུ་ཕྲེང་བཅོ་ལྔ་པའི་སྐོར། 25

ཡང་སྐབས་དུ་མར་དམ་པ་ཁོང་གི་ཡང་སྲིད་སྐོར་བཀའ་གསུང་ལན་མང་

ཕེབས་པ་ལས་འགའ་ཞིག་གཤམ་དུ་བྲི་རྒྱུ་ཡིན། སྤྱིར་ན་དམ་པ་འདི་ནི་མི་རིགས་

ཀྱི་བདེན་དོན་ཁོ་ན་ཐུགས་ལ་བཅངས་ཤིང་། བོད་ལྗོངས་བསྟན་སྲིད་ཀྱི་ཆེད་དུ་

ཡོད་ཚད་བློས་བཏང་གནང་བའི་སེམས་དཔའ་ཆེན་པོ་ཞིག་ཡིན་པ་རེད། དེ་སྔོན་རྒྱ་

གཞུང་ནས་ནག་ཆུ་ས་གནས་ཨུ་ཡོན་དང་འབྲི་རུ་གྲ་སྒྲིག་ཨུ་ཡོན་ཁོང་མི་བཅས་

སུ་བསྐོ་གཞག་བགྱིས་ཡོད་ཀྱང་། མི་དམངས་ཀྱི་རེ་བ་ལྟར་ཆོས་ལུགས་ཀྱི་བྱེད་

སྒོ་སྤེལ་བ་དང་། མགུར་མ་དང་ལུང་བསྟན་མང་དུ་མཛད་པས། འབྲི་རུ་ཟིང་འཁྲུག་

སློང་མཁན་དང་རྒྱལ་ཕུང་དམངས་གནོད་ཀྱི་ཉེས་མིང་གཡོགས་ཏེ་སྐུ་སྲོག་ཕྲོགས་

པ་ཞིག་རེད། གང་གི་རྣམ་ཐར་རྒྱས་པ་ཞིག་རྗེས་མར་ལོགས་སུ་བྲི་འདོད་པས་རེ་

ཞིག་འདི་ནས་དེ་ཙམ་མོ།།



26  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

༣

གང་གི་སྐྱེ་སྤྲུལ་ངོས་འཛིན་བགྱིས་ཚུལ་གནད་བསྡུས་གསལ་པོར་

བརྗོད་པ།

༄། །དེ་ལྟར་བསྟན་འགྲོའ་ིདཔལ་མགོན་དམ་པ་དེ་ཉིད་རེ་ཞིག་ཞི་བར་མནལ་

ཀྱང་སྔོན་གྱི་ཐུགས་བསྐྱེད་ཟབ་མོས་སླར་ཡང་མཆོག་གི་སྤྲུལ་པའི་སྐུ་ཡི་ཉི་གཞོན་

བཞད་པར་རྡོ་རྗེའི་ལུང་གིས་ལན་གཅིག་མིན་པར་ཡང་ཡང་བསྔགས་པ་ལྟར། རང་

ཅག་གདུལ་བྱ་རྣམས་ཀྱི་སེམས་སུ་དེ་ལྟར་མངོན་དུ་གྱུར་ན་ཅི་མ་རུང་སྙམ་པ་བློ་

ཡི་ར་བ་ནས་སྐད་ཅིག་ཙམ་ཡལ་དུ་མེད་ནའང་། ཕྱི་ནང་གི་རྒྱུ་རྐྱེན་མང་པོས་རེ་

ཞིག་ནར་ལུས་སུ་གྱུར། དེ་ཡང་རིག་གནས་གསར་བརྗེ་
32

 ཟེར་བའི་མུན་ནག་

གི་ཁྲོད་དུ་གང་གི་གདན་ས་ཡང་མིང་གི་ལྷག་མ་ཙམ་དུ་གྱུར་པའི་གཏོར་བཤིག་

ཚབས་པོ་ཆེ་ཐེབས་པ་དང་། ཐུགས་སྲས་འགའ་ཞིག་བཙོན་འོག་ཏུ་གཤེགས་པ་

དང་། འགའ་ཞིག་ལྷ་ས་སོགས་སུ་བཙོན་འོག་ཏུ་ཡུན་རིང་བཞུགས་དགོས་པ་

སོགས་དང་། ཁ་ནས་མ་ཎི་ཙམ་འདོན་མི་ཆོག་པ་ལ་བླ་མའི་ཡང་སྲིད་ཟེར་བའི་

མིང་ཙམ་ཡང་སྨྲ་བར་གཟབ་གཟབ་བྱེད་དགོས་པའི་དུས་ངན་དེ་འདྲ་ཞིག་ཤར་བ་

རེད། དེ་ལྟར་བོད་མིའི་སྤྱི་མཐུན་ལས་ངན་རེ་ཞིག་ཟད་པ་ལྟ་བུ་ནི་༸གོང་ས་ལྷ་

མིའི་རྣམ་འདྲེན་རྒྱལ་བ་དོན་གྱི་བདག་པོ་ཁོ་ནའི་བཀའ་དྲིན་ལ་བརྟེན་ནས། ཁ་བའི་

ལྗོངས་སུ་རྒྱ་གཞུང་ནས་སྲིད་བྱུས་གུ་ཡངས་ཀྱི་རྣམ་པའི་ཐོག་རིམ་བཞིན་ཆོས་

ལུགས་ཀྱི་བྱེད་སྒོ་སྤེལ་བ་སོགས་སྒོ་དུ་མ་ནས་ལེགས་པའི་དཔལ་དུ་གྱུར། 

32 ༡༩༦༩-༡༩༧༩ བར་ལོ་བཅུ་ནི་ཆེས་མུན་ནག་གི་དུས་རབས་ཞེས་རི་དབང་བསྟན་འཛིན་

གྱིས་བརྩམས་པའི་ནགས་ཤོད་འབྲི་རུའི་ལོ་རྒྱུས་ནང་འཁོད།



 གང་གི་སྐྱེ་སྤྲུལ་ངོས་འཛིན་བགྱིས་ཚུལ་གནད་བསྡུས། 27

ཀུན་གཟིགས་པཎ་ཆེན་སྣང་བ་མཐའ་ཡས་ (1938-1989) བོད་དུ་ཕེབས་

ཏེ་མི་ལོ་ཉི་ཤ ར་རྒྱུན་ཆད་པའི་ལྷ་སའི་སྨོན་ལམ་ཆེན་མོ་བསྐྱར་གསོ་ (1986) 

གནང་བ་སོགས་ཁོང་གི་བཀའ་དྲིན་བླ་མེད་ཀྱིས་བོད་ཡུལ་མཐའ་གྲུ་ཀུན་གྱི་དགོན་

སྡེ་ཉམས་གསོ་ཆོག་པ་བཅས་བྱུང་བ་དང་བསྟུན་རྒྱལ་བ་འབྲོང་ངུར་ཆོས་རྗེའི་

གདན་ས་རིན་པོ་ཆེ་སྤྱི་ལོ་ ༡༩༨༤ ལོར་འབྲོང་སྲས་རས་ཆུང་ (1947-འཁྲུངས) 

དང་། མཁན་པོ་བདུད་འཇོམས། (-1998)
33

   དབུ་མཛད་དཀོན་མཆོག་རིན་

ཆེན་ (-1990)
34

 སོགས་ཀྱིས་ཉམས་གསོ་གནང་བ་དང་རིམ་བཞིན་སྲིད་གཞུང་

33 མཁན་པོ་བདུད་འཇོམས་ནི།  ཁོང་གི་འཁྲུངས་ལོ་ད་བར་མ་ཤེས་ཤིང་། སྐུ་འདའ་ཁར་

དགུང་གྲངས་ཧ་ཅང་མཐོན་པོ་ཞིག་རེད། འགའ་ཞིག་གིས་དེ་སྐབས་དགུང་གྲངས་བརྒྱ་ལྷག་

ཡིན་པར་སྨྲ། འབྲོང་ངུར་ཆོས་རྗེ་སྐུ་ཐོག་གཉིས་ཀྱི་མི་ཡིན་ཞེས་ང་ལ་ཐེངས་ཁ་ཤས་ཤིག་

གསུངས་པ་དྲན་གྱི་འདུག །ཆུང་དུས་ནས་འབྲོང་ངུར་པའི་གདན་སར་རབ་ཏུ་བྱུང་སྟེ་རང་

ལུགས་སྨིན་གྲོལ་ཟབ་མོ་ཉམས་བཞེས་མཛད། རང་ལུགས་ཀྱི་རྒྱུད་སྡེར་མཁས་པར་རྩི། དུས་

འགྱུར་སྔོན་ནས་དབུ་མཛད་ཀྱི་ཁྲིར་ཕེབས། རྗེ་བཅོ་ལྔ་པའི་སྐུ་བཅར་ཡུན་རིང་མཛད། འོན་

ཀྱང་རིག་གསར་སྐབས་སྐུ་ངལ་ཆེར་མ་བྱུང་། འབྲོང་ངུར་བླ་བྲང་དང་དགོན་པའི་རྟེན་གསུམ་

མང་པོ་ཞིག་སྲོག་དང་བསྡོས་ཏེ་ལྐོག་ཉར་མཛད་པ་དང་ཕྱིས་སུ་འགའ་ཞིག་དགོན་པར་ཕུལ། 

གདན་ས་བསྐྱར་བཞེངས་ཀྱི་གཙོ་འགན་བཞེས། བར་དེར་ནང་ཁུལ་མ་མཐུན་པས་ཕྱིས་སུ་

དགོན་པ་ལས་ཟུར་བཞུགས་མཛད། མེ་བྱི་ལོར་དགོན་པར་ཕེབས་ཏེ་ན་རཀ་དོང་སྤྲུགས་ཀྱི་

སྒྲུབ་པ་འཚོགས་ཐུབ་པས་ཐུགས་ཧ་ཅང་གིས་དགྱེས། ད་ནས་དམ་སེལ་གཏན་ནས་མེད་

པའི་བཀའ་གནང་། ས་སྟག་ལོའ་ིས་ག་ཟླ་བའི་ཚེས་བཅུའི་ཉིན་མོར་ཤག་ཆུ་ཁར་གཟིམས་

ཤག་ཏུ་བསྙུན་ཟུག་གང་ཡང་མེད་པར་བདེ་བར་གཤེགས་སོ།།

34 དཀོན་མཆོག་རིན་ཆེན་ནི། དབོན་པོ་སྦྲ་ཆུང་ཚང་ཞེས་སྐད་གྲགས་ཆེ་བའི་མི་ཚང་ཞིག་གི་

རྒྱུད་དུ་འཁྲུངས། ཆུང་ངུ་ནས་རྒྱལ་བ་འབྲོང་ངུར་པའི་གདན་སར་རབ་ཏུ་བྱུང་། ཡི་གེ་འབྲི་

ཀློག་སོགས་ལ་བྱང་ཆུབ་པ་དང་ཆོ་ག་རྒྱུད་སྡེ་སོགས་ལའང་མཁས། རང་དགོན་གྱི་དབུ་

མཛད་ཁྲི་པའི་འགན་བཞེས། དགོན་པའི་གྲྭ་ཆུང་རྣམས་ལ་ཀློག་སློབ་པ་སོགས་ཀྱི་ཁུར་

བླངས། རྗེ་བཅོ་ལྔ་པའི་ཞབས་ཞུ་ཡུན་རིང་མཛད་ཅིང་སྨིན་གྲོལ་དུ་མ་གསན། ༡༩༦༩ ལོར་



28  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ནས་ཆོག་མཆན་རག་པ་སོགས་སྐལ་བཟང་བླ་མེད་བྱུང་། དེ་མཚུངས་ལྷ་སྡེ་མི་

སྡེ་ཡོངས་ཀྱིས་འབྲོང་ངུར་ཆོས་རྗེའི་སྤྲུལ་སྐུ་རྩད་འཚོལ་དགོས་པའི་རེ་བ་དང་

བློ་གཏད་ཡོད་ཚད་འབྲོང་ངུར་གོང་མའི་སྲས་རས་ཆུང་དང་། རྟོགས་ལྡན་ཤཱཀྱ་

ཤྲཱིའི་གདུང་རྒྱུད་ཛམ་དམར་ཆོས་ཀྱི་ཉི་མའི་སྲས་ཀུན་བཟང་། (-1993) མཁན་

པོ་བདུད་འཇོམས། དཀོན་མཆོག་རིན་ཆེན་སོགས་ལ་བཅོལ། ཁོང་ཅག་གིས་དེ་

མཚུངས་ཞལ་བཞེས་གནང་སྟེ་༸གོང་ས་༸སྐྱབས་མགོན་ཆེན་པོ་ཁོ་ནར་ཞུ་རྒྱུའི་

ཐག་གཅོད་གནང་སྟེ་གཙོ་འགན་འབྲོང་ངུར་ཆོས་རྗེའི་ཐུགས་སྲས་དཀོན་མཆོག་

རིན་ཆེན་མཆོག་གིས་འཁུར་རྒྱུ་བགྱིས། འོན་ཀྱང་སྐབས་དེར་འབྲེལ་བ་གཏན་

ནས་མེད་པ་ཞིག་ལ། མི་ཞིག་གིས་ཁོ་རང་གི་ཉེ་འབྲེལ་ཡིན་པ་ཞིག་འབྲོང་ངུར་

ཆོས་རྗེའི་ཡང་སྲིད་ཡིན་ལུགས་ཀྱིས་སྦིར་གྲགས་ཆེན་པོ་བཟོས་ཏེ་ས་འོག་དར་

ཐག་གིས་མཁན་པོ་སྐྱ་རིལ་ལམ་བདུད་འཇོམས་ལའང་དབུ་སྐོར་ཚད་མེད་བགྱིས། 

འབྲི་གུང་༸སྐྱབས་མགོན་ཆུང་ཚང་ཆོས་ཀྱི་སྣང་བས་
35

 ངོས་འཛིན་གནང་ལུགས་

རྗེ་ཉིད་དང་ལྷན་དུ་རིར་ཕེབས། མཐར་འབྲི་རུའི་བཙོན་དུ་བཙུད་དེ་རིམ་བཞིན་ལྷ་ས་ཨོ་ཏྲི་

ཏུད་ཅེས་པའི་བཙོན་དུ་ལོ་མང་བཞུགས། བཙོན་གྲོལ་ཐོབ་རྗེས་དགོན་པ་ཉམས་གསོ་སོགས་

ཀྱི་འགན་བཞེས། འབྲོང་ངུར་ཆོས་རྗེའི་ཡང་སྲིད་ཆེད་དུ་༸གོང་ས་མཆོག་མཇལ་བར་རྒྱ་གར་

དུ་ཐེངས་གཅིག་ཕེབས། ཛམ་དམར་ཆོས་ཀྱི་ཉི་མའི་ཡང་སྤྲུལ་རྩད་གཅོད་དང་ངོས་འཛིན་

ཞུས། ལྕགས་རྟ་ལོར་ལྷ་སར་ངོ་མཚར་བའི་རྟགས་བཅས་ཞི་བར་གཤེགས། 

35 འབྲི་གུང་༸སྐྱབས་མགོན་ཆུང་ཚང་གི་བཀའ་ཡིག་ཡིན་སྐད་དེའི་བརྗོད་དོན་བུ་དེ་གང་གི་

ཡང་སྲིད་ཡིན་ལུགས་དང་ལྷ་ས་སྤྲུལ་སྐུ་ནས་ཟེར་བ་ཞིག་ཡོད་འདུག །ངའི་ཕ་དམ་པ་དེ་ཤག་

ཆུ་ཤང་གི་ཤང་ཀྲང་ཡིན་སྐབས་དམིགས་བསལ་དེར་འབྲེལ་བ་ཞིག་རང་བཞིན་གྱིས་ཆགས་

ཡོད་པར་བརྟེན། ཁོང་ཚོས་ཡི་གེ་དེ་ཁྱེར་ཡོང་ནས་གོང་རིམ་ལ་ཁྲི་གསོལ་ཆོག་མཆན་ཞུ་

རོགས་འདི་བླ་མ་འཁྲུལ་བྲལ་ཡིན་ཞེས་ཡི་གེ་དེ་ཁོང་ལའང་བསྟན་འདུག ཨ་ཕས་ལྷ་ས་ལ་

འཁོད་པའི་ཡི་གེ་ཞིག་ཕྱོགས་དུ་མར་འགྲེམས་སྤེལ་བགྱིས། དཀོན་མཆོག་རིན་

ཆེན་གྱིས་སྔར་སྤྱི་ལོ་ ༡༩༨༢ ལོར་༸གོང་ས་མཆོག་ལ་འབུལ་སྐབས་ཞབས་རིམ་

དུ་མ་དང་ད་དུང་ཡང་སྲིད་འཁྲུངས་མེད་ལུགས་འཁོད་འདུག་པ་དེ་བཞིན་རྒྱབ་

འགལ་ཡིན་པ་དང་། ༸སྐྱབས་མགོན་ཆུང་ཚང་གིས་དེ་ལྟར་ངོས་འཛིན་བགྱི་རྒྱུ་མ་

བྱུང་ཚུལ་སོགས་རྒྱུ་མཚན་གསེས་བཀྲོལ་བགྱིས་ཀྱང་། དཀོན་མཆོག་རིན་ཆེན་

སོགས་ཀྱིས་རིན་པོ་ཆེའི་ཡང་སྲིད་འགོག་གི་ཡོད་ཚུལ་དང་། དཀོན་མཆོག་རིན་

ཆེན་བདུད་སྤྲུལ་ཡིན་རབས། རས་ཆུང་འབྲོང་ངུར་ཆོས་རྗེའི་སྲས་མ་ཡིན་ཚུལ་

སོགས་སྤྱི་ཚོགས་ཐོག་གླེང་ཕྱོགས་དང་དམ་སེལ་ཚད་མེད་པ་བཟོས། 

མཁན་པོ་སོགས་ཀྱིས་རང་དགོན་ལ་སྨན་སྒྲུབ་ཅིག་འཚོག་པར་བསྙད་དེ། གོ་

སྐབས་དེ་དང་བསྟུན་སྐབས་རྗེས་མ་ཞིག་ལ་ཡང་སྲིད་ཡིན་པར་བཏགས་པ་དེ་ཡང་

ཁྲིད་པར་མི་དམངས་འགའ་རེ་ནས་མཇལ་ཞུ་བྱས་པ་དང་མཁན་པོས་གོང་མའི་ཅ་

ལག་རྩ་ཆེན་དེ་འདྲ་ཡང་ཕུལ་སྐད། དཀོན་མཆོག་རིན་ཆེན་བཙོན་གྲོལ་ཐོབ་རྗེས་

སྤྲུལ་སྐུ་སྟོང་ཕྲག་མང་པོ་ཡོད་ཀྱི་རེད། བྱས་ཙང་ཡི་གེ་འདི་ནི་འབྲི་གུང་ཆུང་ཚང་གི་ཡིན་

པར་དཔང་རྟགས་གང་ཡང་མི་འདུག མ་གཞི་སྔོན་མ་ནས་སྡེ་དགོན་མཐུས་ཚབ་དང་སྲིད་

གཞུང་བར་དཔང་བཅས་༸སྐྱབས་མགོན་གྱི་དྲུང་དུ་བཅར་དུས་དེ་འདྲ་ཞིག་གསུང་རྒྱུ་མ་བྱུང་

ཞེས་བཀའ་གསལ་པོ་གནང་བ་མ་རེད་དམ། ཅི་སྟེ་ཡི་གེ་འདི་ཁོང་གི་ཡིན་ནའང་དགོན་པར་

རྩོད་རྙོག་ཡོད་པ་མཁྱེན་བཞིན་ཡི་གེ་འདི་དགོན་པའི་གནད་ཡོད་མི་སྣ་སུས་ཀྱང་མ་ཤེས་

སར་ཁྱོད་ཚོར་གནང་བ་རྒྱུ་མཚན་གང་ཡིན་ནམ། སོགས་དོགས་དྲི་ཁ་ཤས་ལབ་ཡིན་ཅེས་

ང་ལའང་ཆེད་དུ་ལབ་པ་དྲན་སོས་ཀྱི་འདུག གང་ལྟར་དེ་ནས་ཁུ་སིམ་མེར་གྲགས་འགུལ་གང་

ཡང་མེད་པ་ཆགས་སོང་། མི་དེས་སྔ་རྗེས་དུ་མར་ལས་ངན་གྱི་སྦྱོར་བ་མང་དུ་བརྩམས་མཐར་

ལས་ངན་གྱི་འབྲས་བུ་དུས་སུ་སྨིན་ཏེ་ཚེ་ལས་འདས་པ་ནི་ཡ་ང་བའི་གནས་སོ།།



30  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

རྒྱ་གར་དུ་
36

 གསང་སྟབས་ངང་ཆེད་ཕེབས་ཀྱིས་༸རྒྱལ་བ་རིན་པོ་ཆེར་མཇལ་

ཏེ་ཐུགས་དམ་ས་བོན་ཕུལ་འབྱོར་དགོངས་དོན་དེ་ནི་འབྲོང་ངུར་པའི་ཡང་སྲིད་

མིན་པ་དང་ཐོག་མར་མ་ཎི་དུང་གཅིག་དང་། ཡིག་བརྒྱ་དུང་གཅིག རྡོར་སེམས་

སྐུ་གཅིག་སོགས་ཞབས་རིམ་གནད་སྨིན་སྒྲུབ་མཚམས་དབྱིངས་གཟིགས་ཀྱིས་

ཐག་གཅོད་བགྱི་རྒྱུའི་བཀའ་བཟང་ཕེབས་པའི་དགའ་བ་བརྒྱ་ཕྲག་གི་གཏམ་སྙན་

བཅས་བོད་དུ་ལོག །མཁན་པོ་ཕྱོགས་གཏོགས་ཀྱིས་རྟག་པར་ཁྱོད་ཚོས་འབྲི་

གུང་༸སྐྱབས་མགོན་གྱིས་ངོས་འཛིན་མ་བྱས་ཟེར་བ་དེ་དཀོན་མཆོག་རིན་ཆེན་

གྱིས་སྐྱག་རྫུན་ཡིན་ལུགས་དང་། བླ་མའི་ཡང་སྲིད་དེ་དགོན་པ་ལ་མགྱོགས་པོར་

འཁྲིད་དགོས་ཚུལ་སོགས་དངོས་ཤ གས་དུ་མ་ནས་སྐུལ་བས་མཐར་ཤག་ཆུ་ཤང་

སྲིད་གཞུང་གི་ལས་བྱེད་གནད་ཡོད་གཅིག་དང་ཕྱོགས་གཉིས་ཀའི་གནད་ཡོད་མི་

སྣ་རྣམས་འབྲི་གུང་༸སྐྱབས་མགོན་ཆུང་ཚང་སྐུ་གམ་གདོང་བཤེར་རྒྱག་ཏུ་འགྲོ་

རྒྱུའི་ཐག་བཅད་ལྟར་སོང་། ༸སྐྱབས་མགོན་ཆུང་ཚང་གིས་སུས་ལབ་སོང་གསུང་

36 ༢༠༠༨ སྤྱི་ཟླ་ ༣ ནང་ཞིག་ལ་ང་རང་མན་ཇུ་ནུ་ཀ་ཏྲི་ལ་རུ་འབྲི་གུང་དཔེ་ཚོང་ཞིག་གི་ཚོང་

པ་ཡོ་རེད་ཚང་བརྩོན་འགྲུས་སེངྒེ་ཞེས་པའི་མི་རྒན་ཞིག་དང་ལབ་གླེང་མང་པོ་ཞིག་གི་མཐར་

ཁོང་དཀོན་མཆོག་རིན་ཆེན་གྱི་གྲོགས་པོ་ཞིག་ཡིན་པར་ཤེས། དཀོན་མཆོག་རིན་ཆེན་འབྲོང་

ངུར་ཆོས་རྗེའི་ཡང་སྲིད་ཀྱི་ཆེད་དུ་རྒྱ་གར་ཕེབས་སྐབས་མན་ཇུ་ནུ་ཀ་ཏྲི་ལ་ནས་ཁོང་དང་

མཇལ་བའི་སྐོར་ལོ་རྒྱུས་མང་པོ་བཤད་བྱུང་། སྐབས་དེར་དཀོན་མཆོག་རིན་ཆེན་གྱི་སྐོར་

གསུང་གིན་མིག་ཆུ་ཤོར་ཡོང་བ་ངས་ད་དུང་གསལ་པོར་དྲན་གྱི་འདུག དེ་དུས་ཡིན་ནམ་

ཛམ་དམར་ཡང་སྲིད་འབྲི་གུང་སྐྱབས་མགོན་ལ་ཞུས་འདུག རྗེས་སུ་བརྟག་ཡིག་ཁོང་བརྒྱུད་

དེ་དཀོན་མཆོག་རིན་ཆེན་ལ་ཕུལ་བས་ཐུགས་ཞེ་དྲག་དགྱེས་སོང་བར་བཤད་བྱུང་། དཀོན་

མཆོག་རིན་ཆེན་གྱིས་ཁོང་ལ་ནགས་ཤོད་སྟག་ཕུ་དང་ཛམ་དམར་གཉིས་ཀྱི་ཡང་སྲིད་སྐོར་

རྙོག་དྲ་ཞེ་དྲག་ཡོད་པར་གསུང་གི་འདུག་ཟེར། 

སྐབས་མཚམས་པ་ཨ་དམར་གྱིས་འདིས་ལབ་སོང་ཞེས་མཁན་པོའ་ིགདོང་ལ་

མཛུབ་མོ་བཙུགས། མདོར་ན་ཕྱོགས་གཉིས་ཀ་ནས་མི་འཚམ་པ་མང་པོ་བགྱིས། 

འབྲི་གུང་༸སྐྱབས་མགོན་ནས། ངས་ཡི་གེ་འདི་འདྲ་ཞིག་བྲི་རྒྱུ་མ་བྱུང་ལ་ད་ལྟ་

རྒྱལ་ཁབ་ཀྱི་ཁྲིམས་ལ་བླ་མ་ངོས་འཛིན་བྱེད་ཆོག་གི་མ་རེད། ཡིན་ནའང་རིང་མིན་

གོ་སྐབས་ཡག་པོ་ཡོང་གི་རེད།  དེ་བས་ཁྱོད་ཚོ་མར་ལོག་ནས་དམ་མཐུན་ཡག་

པོ་གྱིས། ངས་དེ་འདྲ་ལབ་ཀྱི་འདུག་ཅེས་མི་དམངས་ཚང་མར་ལོབ། གཙོ་བོ་རྗེས་

མ་དཀོན་མཆོག་རིན་ཆེན་གྱིས་གཟིགས་ཡོང་གི་རེད། སེམས་ཁྲལ་མ་བྱེད། ཅེས་

གསུངས། དེ་ཙམ་རྗེས་ནས་དཀོན་མཆོག་རིན་ཆེན་དང་། ཀུན་བཟང་། མཁན་པོ་

སོགས་རིམ་བཞིན་སྐུ་གཤེགས་པ་བཅས་གོད་ཆག་ཚབས་ཆེན་བྱུང་། ཡིན་ནའང་

རས་ཆུང་གིས་དབུ་ཁྲིད་ནས་དགོན་པ་རྒྱ་བསྐྱེད་དང་ཛམ་དམར་སྤྲུལ་སྐུ་ཁྲི་འདོན་

བྱས་པ་སོགས་བྱ་བ་རྒྱ་ཆེན་བསྒྲུབས། སྔ་རྗེས་དུ་མ་ནས་ཕྱི་ནང་གི་རྐྱེན་ངན་སྣ་

ཚོགས་ཁྲོད་སྒམ་ཚུགས་དང་དཀྱེལ་ཡངས་ཐབས་མཁས་དུ་མས་བསྟན་དགོན་

འཐོར་དུ་མ་བཅུག་པར་དེ་རིང་གི་འོད་སྟོང་འཕྲོ་བའི་རྗེ་བླ་མའི་ཡང་སྲིད་འཁྲུལ་

བྲལ་རང་རེའི་མགོན་དུ་ཐོབ་པ་ནི། འབྲོང་སྲས་རས་ཆུང་རིན་པོ་ཆེའི་བཀའ་དྲིན་བླ་

ན་མེད་པ་ཞིག་ཡིན་པ་ནམ་ཡང་བརྗེད་མི་རུང་ངོ་།།

ཡང་བར་སྐབས་ཤིག་ལ་ལབ་གླེང་ཆེ་ཤོས་སུ་གྱུར་པ་ཞིག་ནི། ༸རྒྱལ་བ་

རིན་པོ་ཆེས། འབྲོང་ངུར་ཆོས་རྗེ་མ་འདས་པའི་སྔོན་དུ་ཐེངས་མ་གསུམ་མཇལ་

ཁར་ཕེབས་ཡོད་ལུགས་གསུངས་པ་དང་། ཐ་མ་དེར་ཐུགས་སྐྱོ་ཉམས་བཅས་ད་ང་

བསད་སོང་བས་སླར་སྐྱེ་སྲིད་ཡོང་གི་མིན་ཞུས་ལུགས། དེ་སྐབས་༸གོང་ས་ཆེན་

པོས་ཐུགས་སྟོབས་བསྐྱེད་དེ་བསྟན་དོན་བསྒྲུབ་དགོས་གསུངས་པར་མགུ་བཞིན་

ཕེབས་སོང་ཡང་། ད་བར་ཡང་སྲིད་འཁྲུངས་མི་འདུག་མོད། ཞབས་རིམ་དེ་ཚོ་

གནད་སྨིན་དགོས་གལ་ཞེས་བཀའ་ཕེབས་ལུགས་ཆེར་གྲགས་ཀྱང་། འགའ་ཞིག་

གིས་དཀོན་མཆོན་རིན་ཆེན་གྱིས་ཞུ་དུས་གསུངས་པ་རེད་ཟེར་བ་དང་། ཡང་རེ་

འགས་རུ་གསར་པད་དར་གྱིས་ཞུ་དུས་གསུངས་པ་རེད་ཟེར་བ་ཙམ་ལས་གཏམ་

ཕུགས་སུ་ཡིན་ད་དུང་ཤེས་ཀྱི་མེད། 

ངས་ཤེས་རྟོགས་བྱུང་གསལ་ལྟར་ན། དེ་སྔོན་༸གོང་ས་༸སྐྱབས་མགོན་

བཅུ་བཞི་པ་ཆེན་པོར་འབྲོང་ངུར་ཆོས་རྗེའི་ཡང་སྲིད་སྐོར་ཐེངས་བཞི་ཞུས་འདུག་

པ་རྒྱུ་མཚན་འགའ་ཞིག་ལ་བརྟེན་ནས་མངོན་པར་གསལ་མི་གསལ་ཙམ་ལས་

དོན་དངོས་ཐོག་སྡེ་དགོན་ཚང་མས་རྒྱལ་བ་ཐམས་ཅད་མཁྱེན་པ་ཁོ་ན་ལ་ཞུ་རྒྱུའི་

དམིགས་ཡུལ་ཡོད་པ་མཚོན་ཡོད། ཛམ་དམར་གོང་མ་ཆོས་ཀྱི་ཉི་མའི་སྲས་

འཇིགས་མེད་མཆོག་གིས། སྤྱི་ལོ་ ༡༩༩༦ ལོར་གསར་མཇལ་སྐབས་ངུ་ངག་

བཅས་ཐུགས་དམ་ས་བོན་༸གོང་ས་མཆོག་ལ་ཞུ་སྐབས་སེམས་ཁྲེལ་མ་བྱེད་རྗེས་

སུ་བལྟ་ཡོང་རིམ་པས་ཡག་པོ་ཆགས་ཡོང་གི་རེད་ཅེས་བཀའ་གསལ་པོ་ཕེབས་པ་

ལྟར་ཐུགས་རྗེའི་གཟིགས་པ་མ་དོར་བར་གཤམ་གསལ་བཞིན་མངོན་དུ་གྱུར་ཡོད། 

དེ་ལྟར་ཀྱག་ཀྱོག་གི་བརྒྱུད་རིམ་སྣ་ཚོགས་ཤིག་གི་མཐར་༸སྐྱབས་རྗེ་དམ་

པ་མཁན་སྤྲུལ་རི་དབང་མཆོག་གིས་དབུ་ཁྲིད་པའི་ཡང་སྲིད་ངོས་འཛིན་ཚོགས་

ཆུང་ཞིག་བཙུགས་ཏེ། དེའི་ཁོངས་མི་ཛམ་དམར་ཡོངས་འཛིན་ཚུལ་ཁྲིམས་མཐར་

ཕྱིན་དང་། འབྲོང་ངུར་བསྟན་འཛིན་དོན་ཡོད། དཀོན་མཆོག་ཚུལ་ཁྲིམས། ཚུལ་

ཁྲིམས་མགོན་པོ་སོགས་ཀྱིས་འོས་སྤྲུལ་བཅུ་ཕྲག་ལྷག་གི་མིང་ཐོ་བཀོད་དེ་གོང་

རིམ་ལའང་ངོས་འཛིན་བྱེད་ཆོག་པའི་ཆོག་མཆན་ཕུལ་བ་སོགས་བགྱིས་ཡོད་

ཀྱང་ཐད་ཀར་གྲུབ་འབྲས་མ་བྱུང་བ་ལྟ་བུར་སྣང་མོད། སྤྱི་ལོ་ ༡༩༩༩ ལོར་འབྲི་

གུང་༸སྐྱབས་མགོན་ཆུང་ཚང་ང་རང་གི་དགོན་པར་ཕེབས་སྐབས་འདུས་མང་

ཚང་འཛོམས་སར་༸སྐྱབས་མགོན་མཆོག་གིས་འབྲོང་ངུར་ཆོས་རྗེའི་ཡང་སྲིད་ཀྱི་

འགན་གཙོ་བོ་དེ་༸སྐྱབས་རྗེ་མཁན་སྤྲུལ་རི་དབང་མཆོག་གིས་གནང་དགོས་པར་

ནན་ཏན་ཚུལ་གྱིས་གསུངས་སོང་། གང་ལྟར་འབྲོང་ངུར་ཆོས་རྗེ་བཅོ་ལྔ་པའི་ཡང་

སྲིད་ངོས་འཛིན་ཐུབ་པ་འདི་ཡང་༸སྐྱབས་རྗེ་མཁན་སྤྲུལ་མཆོག་གི་ལམ་སྟོན་དང་

སྙིང་སྟོབས་སོགས་དང་འབྲེལ་བ་ངེས་ཅན་ཞིག་ཡོད་པ་ནི་སྨོས་མི་དགོས་པ་ཡིན།  

འབྲི་གུང་༸སྐྱབས་མགོན་ཆུང་ཚང་ངའི་དགོན་པར་བཞུགས་སྐབས་༸སྐྱབས་

རྗེ་རི་དབང་མཆོག་གི་དྲུང་དུ་བཅར་དུས། ཁོང་གིས། ཁྱོད་རང་གཞན་འདྲ་ཡོད་མ་

རེད། ད་ལྟ་༸སྐྱབས་མགོན་རིན་པོ་ཆེ་ལ་སྐྱབས་འཇུག་ཅིག་ཞུས། འདི་ཁྱེར། ཅེས་

ཁ་བཏགས་ཞིག་གནང་བྱུང་བས། ཁོང་གི་བཀའ་འབྲེལ་བཞིན་༸སྐྱབས་མགོན་

མཇལ་ཏེ་ཆོས་རྗེ་རིན་པོ་ཆེའི་ཡང་སྤྲུལ་གང་མགྱོགས་རྩད་འཚོལ་ཐུབ་པའི་ཐུགས་

སྨོན་གནང་རོགས་ཞུས་པ་ཡིན། 

ངའི་ཕ་དམ་པར་སྡེ་དགོན་ཡོངས་ཀྱིས་རེ་ལྟོས་ཆེན་པོ་གནང་གི་ཡོད་པ་

ལྟར། ཁོང་མ་གཤེགས་སྔོན་དུ་ལས་འགན་འཁུར་གྱི་ཡོད་པ་རེད་ལ། ༸གོང་ས་

མཆོག་གིས་ཕབ་པའི་ཡིག་བརྒྱ་དུང་ཕྱུར་གཅིག་དེ་ངེད་ཅག་མགར་སྐོར་རུ་སྡེས་

སྦྱིན་བདག་བྱས་ཏེ་དགོན་པའི་འདུས་ཚོགས་ཀྱིས་གསོག་སྒྲུབ་བགྱིས་པ་ངས་ཀྱང་

གསལ་པོར་
37

 དྲན་གྱི་འདུག དེ་ལྟའི་ལེགས་ཚོགས་ཀྱི་མཚན་མ་བདེ་ལེགས་ངང་

37  སྤྱི་ལོ་ ༡༩༩༢ ལོར་བོད་ཆུ་སྤྲེལ་ཏེ་བོད་ཟླ་དང་པོ་ཚེའི་ཉི་ཤ ་ནས་གདན་ས་རང་དུ་ངེད་ཅག་

གིས་སྦྱིན་བདག་བྱས་ཏེ་དགེ་འདུན་ཡོངས་ཀྱིས་གྲངས་གསོག་བགྱིས་པ་གསལ་པོར་དྲན། 

སྐབས་དེའི་དབུ་མཛད་ནི་དཀོན་མཆོག་དོན་འགྲུབ་ཞུ་བ་ཁོང་རེད། 



34  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

བསྒྲུབ་རྒྱུའི་སྐལ་བཟང་ཡང་བྱུང་ཡོད་པས་དེ་རིང་དང་འབྲེལ་བ་ལོས་ཡོད། དེར་

བརྟེན་ང་རྒྱ་གར་དུ་སླེབས་མ་ཐག་གཞིས་བཞུགས་སྡེ་དགོན་ཡོངས་ཀྱི་རེ་བ་ཕྲན་

ཆུང་ལ་ཡོད་པ་ཤེས་བཞིན་ཐོག་ང་ལ་ཡི་གེ་ཞིག་ཀྱང་འབྱོར་བ་རེད། རང་ནས་ཀྱང་

གནས་ལུགས་ཧ་གོ་བའི་ཐོག་གོང་ས་མཆོག་ཐེངས་དང་པོ་མཇལ་ཁའི་སྐལ་བཟང་

བྱུང་བའི་ཉིན་མོ་ནས་བཟུང་ཐུགས་དམ་ས་བོན་རིམ་ཕུལ་ཞུས་པ་དང་འབྲི་གུང་

༸སྐྱབས་མགོན་ཆེ་ཚང་ལའང་བཀའ་སློབ་དང་ལམ་སྟོན་ཞུས་པར་ནང་མའི་ལམ་

སྟོན་དུ་མ་བཀའ་གནང་བྱུང་བས་བཀའ་དྲིན་ཧ་ཅང་ཆེན་པོ་ཡིན། 

དེ་ཡང་ ༡༩༩༩ ལོར་རེད། ཟླ་ཚེས་བརྗེད་ཤོར་འདུག ང་རང་ཀ་མཆོག་ཐར་

པ་གླིང་དུ་སྒྲུབ་པ་ལ་འདུག་སྐབས་ཤིག་ལ་འགོམ་དགོན་གྱི་དར་ཆེན་འགྲམ་དུ་ཡོད་

སྣང་ལ་མི་ཚོགས་ཧ་ཅང་མང་བའི་རྡོ་རྗེ་དབྱིངས་ཀྱི་ནམ་མཁའི་ཐོད་ནས་༸སྐྱབས་

རྗེ་མཁན་སྤྲུལ་རིན་པོ་ཆེ་ཐོགས་མེད་དཀྱིལ་ཀྲུང་བཅས་བཞུགས་པ་མཇལ་ཞིང་། 

འཚང་ཁ་ཆེ་བའི་མི་ཚོགས་ནས་ཡར་འདུ་ཁང་དུ་འཛུལ་སྐབས་ཁྲི་ཆེན་པོ་ཞིག་ལ་

སྟག་ཕུ་རྡོ་རྗེ་འཆང་བཞུགས་པར་མཇལ་ནས་བཛྲ་གུ་རུའི་འཛབ་དབྱངས་བཅས་

ནུབ་སྒོ་ནས་ཐོན་ཏེ་དབེན་ཁྲོད་གཅིག་ལ་སླེབས། དེ་ནས་མར་ལྟ་དུས་མི་ཞིག་

གིས་ཆོས་རྗེ་རིན་པོ་ཆེའི་ཡང་སྲིད་འདི་ན་ཡོད་ཅེས་བདག་ལ་མིག་ཅེར་བ་སོགས་

རྨིས། ཕྱིས་སུ་ང་རྒྱ་གར་ནས་སྦིར་རྫོང་སར་བཤད་གྲྭར་འབྱོར་དུས་ས་འདིར་སྔོན་

འགྲོ་མྱོང་བ་ལྟ་བུའི་རྒྱུས་ཡོད་ཅིག་རྟག་ཏུ་ཚོར། 

མཁན་ཆེན་ཀུན་དགའ་དབང་ཕྱུག་གི་སྒྲུབ་ཁང་ནས་མར་ལྟ་དུས་སྔོན་མའི་རྨི་

ལམ་གྱི་དགོན་ཆུང་དེ་ཨ་ན་མ་ན་རང་འདུག་པ་དེ་སྦིར་དགོན་པ་རེད་འདུག ང་རང་

རྫོང་སར་བཤད་གྲྭ་དེ་གར་སྡོད་མུས་ཐོག་ངས་ལྷ་བླའི་ལུང་དོན་ལྟར་ཆེས་སྣང་མེད་



 གང་གི་སྐྱེ་སྤྲུལ་ངོས་འཛིན་བགྱིས་ཚུལ་གནད་བསྡུས། 35

དང་སྤྱིར་སྟངས་ཀྱི་ཐོག་ནས་རྩད་འཚོལ་བགྱིས་པས། རྒྱུ་མཚན་གསུམ་གྱི་ཐོག་

ནས་ཡང་སྲིད་འདི་ལ་དོ་སྣང་བྱ་ཡུལ་ནས་ཡིད་ཆེས་ཧ་ཅང་ཆེན་པོ་བྱུང་ན་ཡང་། 

༸གོང་ས་༸སྐྱབས་མགོན་མཆོག་ལ་ཐུགས་དམ་ས་བོན་ཞུ་དགོས་པ་དང་ཡེ་ཤེས་

དབྱིངས་གཟིགས་ཀྱིས་ཐག་གཅོད་མ་བྱུང་བར་དུ་ཕྱིར་བསྒྲགས་བྱེད་མི་རུང་བ་

དང་དེ་ལྟར་བྱེད་པའི་འགན་ནུས་གཏན་ནས་མེད། དེ་ཡང་རྒྱུ་མཚན་དང་པོ་ནི་རིན་

པོ་ཆེ་འདི་ཉིད་ཆུང་དུས་ནས་དམ་པའི་རིགས་སད་པའི་བག་ཆགས་ཆེ་ཞིང་ངང་

ཚུལ་བརྟན་པ། རྒྱུ་མཚན་གཉིས་པ་སྙན་པ་ལྷ་ཡིས་སྒྲོག་པའི་དཔེ་ལྟར་དགེ་ཆོས་

ཡང་སྲིད་ཡིན་ཚུལ་དང་འཇམ་དབྱངས་དཀར་པོ་ཞེས་མང་མང་གིས་བསྔགས་པ། 

རྒྱུ་མཚན་གསུམ་པ་མགོན་གོང་མ་རྗེ་བཅོ་ལྔ་པ་རང་ཉིད་ཀྱི་བསླུ་མེད་ལུང་དོན་དང་

ཆེས་མཐུན་པ་བཅས་རྣམས་ཡིན། སྔ་རྗེས་སུ་འོས་སྤྲུལ་ཁྱོན་བསྡོམས་བཅུ་བདུན་

ཕུལ་བ་ལས་འདི་མཐའ་མ་དེ་ཡིན། དེ་ལྟ་བས་ན་འོས་སྤྲུལ་གྱི་གྲལ་དུ་བཀོད་དེ་

༸སྤྱི་ནོར་༸གོང་ས་༸སྐྱབས་མགོན་ཆེན་པོར་ཐུགས་དམ་ཕུལ་བས། གང་གི་སྐྱེ་

སྤྲུལ་འཁྲུལ་མེད་ཡིན་པར་རྡོ་རྗེའི་བཀའ་ལུང་སྩལ་བ་འོག་ཏུ་དགོད་རྒྱུ་ཡིན། དེ་

མཚུངས་འབྲི་གུང་༸སྐྱབས་མགོན་ཆེ་ཚང་གིས་ཨ་ཕྱི་ཆོས་སྒྲོན་གྱི་སྒོ་ནས་བརྟག་

པ་གནང་བ་རྩེ་མཐུན་བྱུང་ཚུལ་སོགས་གཤམ་གསལ་ལས་རྟོགས་པར་བྱའོ།།

དེ་ལྟར་ང་རང་ཉིད་ལ་མཚོན་ན་འདི་ལས་དགའ་བ་དང་བྱ་གཞག་ཆེ་བ་ཞིག་

མེད། དེ་སྔོན་རྗེ་བཙུན་གྲུབ་པའི་ཁྱུ་མཆོག་རྡོ་རྗེ་འཆང་ཆོས་བཟང་རིན་པོ་ཆེས་

བྱམས་བརྩེའི་བསླབ་བྱ་དང་ལུང་བསྟན་གནང་བའི་དོན་འགའ་ཞིག་འཁྱོལ་བ་འདི་

ཡང་རྗེ་གང་གི་ཟག་མེད་དབྱིངས་གཟིགས་དང་བྱིན་རླབས་དང་ཁ་འབྲལ་ཐབས་

མེད་པའི་བཀའ་དྲིན་སྟོང་གསུམ་རིན་པོ་ཆེས་བཀང་ནས་ཕུལ་ཀྱང་འཇལ་མི་ཐུབ་



36  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

པར་འཁུམ་མོ། །དེ་མཚུངས་འབྲི་གུང་སྐྱབས་མཆོག་ཆེ་ཚང་ནས་ཁྱོད་ངེས་པར་དུ་

རྫོང་སར་བཤད་གྲྭར་སོང་གསུངས་པ་སོགས་སྒྲིབ་མེད་དག་པའི་མཁྱེན་པ་ལོས་

ཡིན་སྙམ་ཞིང་དད་པ་ལྷག་ཏུ་འཕེལ་ལོ།།

སྤྱི་ལོ་ ༢༠༠༣  ཟླ་  ༢ ནང་ལ་༸རྒྱལ་བ་རིན་པོ་ཆེས་དགོན་པར་སྩལ་བའི་

རྟེན་སྐལ་ཞལ་ཐང་དང་དམ་རྫས་བཅས་དང་། ཞབས་རིམ་རྩ་གསུམ་ཚོགས་འཁོར་

དང་། རྒྱལ་བཀའ་དག་སྒྲོག པཎ་གྲུབ་བཅུ་བདུན་གསོལ་འདེབས་བཅས་སྨིན་སྒྲུབ་

དགོས་གལ་ཕེབས་པ་བཞིན་བོད་དུ་འབྲེལ་ཡོད་ལག་ཏུ་འཕྲོད་ངེས་བགྱིས་ཏེ། 

ཁོང་ཚོས་བསྒྲུབས་ཟིན་བརྡ་ལན་འབྱོར་བ་སླར་གོང་ས་མཆོག་ལ་དེ་དོན་སྙན་སྒྲོན་

སྦྲགས་ཏེ། སྤྱི་ལོ་ ༢༠༠༥ ཟླ་  ༡༢  ཚེས་  ༡༤ ཉིན་ཐུགས་དམ་ས་བོན་ཐ་མ་དེ་ཕུལ་

དོན་བཞིན། སྤྱི་ལོ་ ༢༠༠༦ ཟླ་ ༦ ཚེས་ ༦ ཉིན་སྐུ་སྒེར་ཡིག་ཚང་ནས་རྫོང་སར་

བཤད་གྲྭའི་དགེ་སྐོས་ཨྱོན་སྐྱབས་ལ་ཁ་པར་འབྱོར་ཏེ་གུས་པར་བརྡ་ལན་སྤྲད་བྱུང་

བས། སྤྱི་ཚེས་ ༧ ཞོགས་པར་དྷ་ས་སྐུ་སྒེར་ཡིག་ཚང་དུ་བཅར། དེ་གའི་ལས་བྱེད་

ནོར་བུ་དོན་ལྡན་བྱ་བས་སྐུ་སྒེར་ཡིག་ཨང་ ༡༡༡༡ འཁོད་པའི་བཀའ་ཡིག་རིན་

པོ་ཆེ་གནང་བྱུང་བས་ཐོག་མར་མགོ་ཐོག་བཞག་སྟེ་གསོལ་བ་ཡུན་རིང་བཏབ་སྟེ་

ཞལ་ཁ་ཕྱེས་ཤིང་ཚར་གཅིག་བཀླགས། དེ་ཡང་། རྒྱལ་བའི་བཀའ་ཡིག་རིན་པོ་ཆེ་

སྐུ་སྒེར་ཡིག་ཨང་ ༡༡༡༡ ཅན་དེའི་ནང་གསལ། “ཝ་ཐང་བཀའ་བརྒྱུད་འཕེལ་རྒྱས་

གླིང་གི་འདུས་མང་སྤྱི་མགྲིན་ནས་སྤྲུལ་སྐུ་གུ་ཤྲཱི་འབྲོང་ངུར་ཆོས་རྗེ་བསྟན་འཛིན་

འགྲོ་འདུལ་གྱི་ཡང་སྲིད་སྐོར་བརྟག་ཞུའི་ས་བོན་འབྱོར་པ་ལྟར། བརྟག་པ་བགྱིས་

པར། ཕ་ཉི་མ་དབང་འདུས་དང་། མ་པ་སངས་ཟུང་གི་བུ་ཟླ་བ་དོན་གྲུབ་བམ། ངག་

དབང་བརྩོན་འགྲུས་ཞེས་པ་གོང་མའི་ཡང་སྲིད་དུ་ངོས་འཛིན་བགྱི་རྒྱུ་མོ་ཕྱྭ་བཟང་

པོ་ཤར་བས་དེ་དོན་ངོས་འཛིན་དང་། སྤྲུལ་སྐུ་ནས་ཀྱང་ད་མུས་བཞིན་སྒྲུབ་བརྩོན་

མི་ལྷོད་པའི་ངོས་མཁས་བཙུན་བཟང་གསུམ་གྱིས་རྒྱལ་བའི་ལུང་རྟོགས་ཀྱི་བསྟན་

པའི་ཁུར་འདེགས་བཟོད་པ་ཞིག་ཅིས་ཀྱང་དགོས་གལ། ཏཱ་ལའི་བླ་མས། སྤྱི་ལོ་ 

༢༠༠༦ ཟླ་ ༥ ཚེས ༢༦ ལ།” ཞེས་ཤིན་ཏུ་གསལ་བར་ངོས་འཛིན་གནང་འདུག་

པས། མི་ལོ་ཉི་ཤ ་ལྷག་ཙམ་སྡེ་དགོན་ཡོངས་དང་སྐུ་གོང་མ་ན་རིམ་གྱི་སློབ་བརྒྱུད་

བཅས་པའི་ཡུན་རིང་སྙིང་ལ་ཉར་བའི་འདོད་དོན་ད་གཟོད་གཞི་ནས་གྲུབ་སོང་བའི་

དགའ་སྤྲོས་མིག་ཆུ་ཡང་དབང་མེད་དུ་ཤོར། དེ་ནི་འབྲོང་ངུར་ཆོས་རྗེ་གོང་མའི་

དངོས་སློབ་ཤི་གསོན་ཁྲི་སྟོང་མང་པོའ་ིརེ་བ་ཁོ་ན་དང་ལོ་མང་སྒུག་པའི་དོན་ཆེན་

ཞིག་ཡིན་པས་འདི་ལྟར་མངོན་དུ་གྱུར་པ་སྐལ་བ་ཧ་ཅང་གིས་སྦོམ། 

ཡང་དེའི་དུས་ཕྱིས་ཤིག་ཏུ། སྔར་སྤྱི་ལོ་ ༡༩༨༠ ནང་གི་བརྟག་ཡིག་ཅིག་གི་

མ་ཡིག་བོར་བརླགས་ཤོར་བའི་འདྲ་བཤས་སྐུ་སྒེར་ཡིག་ཚང་དུ་ཡོད་རེའི་སྒོ་ནས་

གནང་སྐྱོང་ཞུ་སྐབས་ལོ་ཟླ་གཏན་ཁེལ་མ་དྲན་པས་ཐོབ་མ་བྱུང་མོད། གོང་གསལ་

ལས་གཞན་པའི་བཀའ་ཡིག་རིན་པོ་ཆེ་ཞིག་གི་འདྲ་བཤས་གནང་བྱུང་བ་ནི། 

“ཝ་ཐང་འདུས་མང་སྤྱི་མགྲིན་ནས་བརྟག་ཞུའི་ས་བོན་རྟེན་ལྡན་འབྱོར་བ་

བཞིན། བརྟག་པ་བགྱིས་པར། གྲྭ་ངག་དབང་བརྩོན་འགྲུས་ཞེས་པ་འབྲོང་ངུར་

ཆོས་རྗེའི་ཡང་སྲིད་དུ་ངོས་འཛིན་དེ་དོན་བགྱིས་ན་བཟང་། སྤྲུལ་སྐུ་ནས་མཚན་

བརྗོད་རྒྱུན་འདོན་གྲུབ་ན་ལེགས། མཁས་བཙུན་བཟང་གསུམ་ལྡན་པའི་སྒོ་ནས་

རྒྱལ་བསྟན་རིས་མེད་འཛིན་སྐྱོང་སྤེལ་བའི་ཞེ་དམ་འབད་རྩོལ་གནང་གལ། ཤཱཀྱའི་

དགེ་སྦྱོང་བསྟན་འཛིན་རྒྱ་མཚོས། སྤྱི་ལོ་ ༢༠༠༦ ཟླ་ ༢ ཚེས་ ༢ ལ།” ཞེས་པ་

ཞིག་ཀྱང་སྔོན་ཚུན་ནས་སྩལ་འདུག་པ་སྐབས་དེར་གཞི་ནས་ཤེས། མདོར་ན་བཀའ་



38  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཡིག་རིན་པོ་ཆེ་གཉིས་ཀར་ངོས་འཛིན་གསལ་བར་མཛད་པ་ཙམ་དུ་མ་ཟད་ཐུགས་

དགྱེས་བརྩེས་རིན་ཐང་བྲལ་བའི་བཀའ་སློབ་ལམ་སྟོན་ཀྱང་སྩལ་འདུག་པ་ནི་ཡང་

སྲིད་རིན་པོ་ཆེའི་ཐུགས་དམ་གྱི་མཐིལ་དུ་གཟུང་བྱ་ཡིན་པ་ནི་ལྟ་ཅི་སྨོས།

བརྟག་ཡིག་མཇལ་ཁ་ཐོབ་པའི་ཉིན་དེ་ག་རང་ལ་རྒྱ་གར་དུ་ཡོད་པའི་འབྲེལ་

ཡོད་ནང་མ་འགའ་ལ་གཏམ་བཟང་བཤད་ཅིང་། བོད་དུའང་ཁ་པར་ལམ་ནས་

འབྲེལ་བ་བགྱིས་ཡོད་པ་ཤོད་མི་དགོས་པ་དང་། ལྷག་དོན་༸སྐྱབས་རྗེ་མཁན་སྤྲུལ་

རིན་པོ་ཆེར་སྙན་སྒྲོན་དང་སྦྲགས་ལམ་སྟོན་ཞུས་པ་བཅས་བྱས་པ་ཡིན་མོད། འབྲི་

གུང་༸སྐྱབས་མགོན་ཆེ་ཚང་རིན་པོ་ཆེ་དངོས་སུ་མ་མཇལ་བར་བར་ཆད་འབྱུང་

གིས་དོགས་ནས་གཞན་ལ་གསང་བ་དམ་པོར་བགྱིས། དེ་ཡང་འབྲི་གུང་༸སྐྱབས་

མགོན་ཆེ་ཚང་མཆོག་ནོར་གླིང་དུ་བོད་ཀྱི་བླ་ཆེན་ཚོགས་འདུ་ཞིག་ལ་ཕེབས་ཀྱི་

ཡོད་སྐོར་འབྲེལ་ཡོད་ནས་ཐོས་བྱུང་བས། སྤྱི་ཟླ་ ༦ ཚེས་ ༣༠ ཉིན་ནོར་གླིང་

མགྲོན་ཁང་དུ་མཇལ་ཁར་བཅར་ཞིང་བརྟག་ཡིག་སྤྱན་འབེབས་དང་ལམ་སྟོན་ཞུས་

པས། ཐུགས་དགྱེས་པའི་རྩེར་སོན་ནས་མགོ་བོ་ཕྱག་གཉིས་ཀྱིས་ལན་མང་བྱིལ་

བྱིལ་གནང་ཞིང་ལམ་སྟོན་ཕེབས་པ་གཞིར་བཟུང་། 

སྤྱི་ཟླ་  ༧  ཚེས་  ༢  ཉིན་འབྲི་རུ་དགོན་དུ་ཕྱིན་ཏེ་ཡང་སྲིད་མཆོག་མཇལ་

ཞིང་གཉེར་ཆེན་བློ་གྲོས་སེངྒེ་དང་། ཚུལ་ཁྲིམས་དཔལ་ལྡན། རྒྱལ་སྲས་སྤྲུལ་སྐུའི་

ཡོངས་འཛིན་ཀརྨ་རྡོ་རྗེ་བཅས་པར་གནས་ལུགས་ཞིབ་བརྗོད་དང་ཡང་སྲིད་དེ་

གནང་སྐྱོང་ཡོང་བའི་སྐྱབས་འཇུག་ཞུས། དེ་ནི་ལམ་སང་ཐག་ཆོད་སླ་བ་ཞིག་མིན་

པ་ལོས་ཡིན། 

སྤྱི་ཟླ་ ༧ ཚེས་ ༣ ཉིན་དབུ་ལས་ཚང་འཛོམས་སར་ཞུ་དགོས་ཕེབས་དོན་

ལྟར་སླར་དེ་ཉིན་དགོན་དེར་བཅར། དགོན་གཞུང་ཡིག་ཚང་དུ་སྣེ་ལེན་ལེགས་

བསུའི་ཐོག རྒྱལ་སྲས་སྤྲུལ་སྐུ་རིན་པོ་ཆེ་དབུ་བཞུགས་ཀྱིས་གཞན་ཡོངས་འཛིན་

ཀརྨ་རྡོ་རྗེ་དང་། བླ་མ་ཉི་མ་རྣམ་རྒྱལ། བླ་མ་ཡེ་ཤེས་མཐར་ཕྱིན། གཉེར་ཆེན་བློ་

གྲོས་སེངྒེ། རབ་འཕེལ། སློབ་སྤྱི་རྒན་ཚུལ་ཁྲིམས་དཔལ་ལྡན་སོགས་དབུ་ལས་

ཚང་འཛོམས་སར་འབྲོང་ངུར་སྡེ་དགོན་ལོ་རྒྱུས་ནས་བརྩམས་ཏེ་ངོས་འཛིན་

བགྱིས་པའི་བརྒྱུད་རིམ་དང་བརྟག་ཡིག་སྤྱན་འབུལ་གྱིས་ཡང་སྲིད་རིན་པོ་ཆེ་

གུས་ཅག་གི་མགོན་དཔུང་དམ་པར་གནང་སྐྱོང་ཡོང་བའི་གསོལ་བ་ཕུར་ཚུགས་

སུ་བཏབ་པས། དེར་ཡོད་དབུ་ལས་ཡོངས་ཀྱིས་དཀྱེལ་ཡངས་དང་བྱམས་བརྩེ་

མཚུངས་མེད་ཐོག་བཀའ་ཕེབས་སྙིང་དོན་ནི། སྐུ་གོང་མའི་རྣམ་ཐར་བདག་གིར་

བཞེས་ཏེ་བསྟན་འགྲོའ་ིདོན་བགྱི་བར་བཀག་འགོག་དང་ལྷག་པར་གོང་ས་མཆོག་

གི་བཀའ་ལ་རྩིས་མེད་གཏོང་བའི་སྤོབས་པ་གཏན་ནས་མ་མཆིས་ཤིང་། སྤྱིར་

སངས་རྒྱས་བསྟན་པ་གང་དུ་བྱ་བ་བགྱིས་ཀྱང་དེ་གས་འཐུས་པ་ཡིན་མོད། འདི་

པ་ང་ཚོའི་ནང་གི་ནོར་བུ་བཞིན་དུ་རྩིས་མཐོང་ཆེ་བས། ངེད་ཅག་ལ་ཐག་གཅོད་

བགྱིད་པའི་འགན་དབང་དང་སྤོབས་པ་མ་མཆིས། ལྷག་དོན་བསྟན་བདག་གདུང་

བརྒྱུད་མཆོག་སྤྲུལ་རིན་པོ་ཆེ་ད་ལྟ་བཞུགས་མེད་པས་ཁོང་ལ་ངེས་པར་སྙན་སྒྲོན་

མ་ཞུས་ཐབས་མེད་དང་། གཙོ་བོ་ས་བསྟན་ཡོངས་རྫོགས་ཀྱི་བསྟན་པའི་མངའ་

བདག་༸སྐྱབས་མགོན་༸ས་སྐྱ་གོང་མ་རིན་པོ་ཆེའི་བཀའ་གང་ཕེབས་དེ་རང་བགྱི་

རྒྱུ་ཡིན་པའི་ཐག་ཆོད་བྱུང་། དེ་ཡང་ཁྱོད་དང་མཉམ་དུ་འདི་གའི་ངོ་ཚབ་རྒན་ཚུལ་

ཁྲིམས་དཔལ་ལྡན་ངེས་པར་ཕེབས་དགོས་སོགས་གསུངས་པར་སྙིང་ནས་བཀའ་

དྲིན་ཞུས། ཚེས་ ༤ ཉིན་ཐོག་མར་འབྲི་གུང་༸སྐྱབས་མགོན་མཇལ་ཁར་སོང་

ཞིང་རིན་པོ་ཆེ་ནས་སློབ་སྤྱི་ཚུལ་ཁྲིམས་དཔལ་ལྡན་ལ་འཚམས་འདྲི་བཅས་ངོས་

འཛིན་བགྱིས་པའི་བརྒྱུད་རིམ་གསུངས་ཏེ། ངེས་པར་ཡང་སྲིད་དེ་གནང་དགོས་

ཚུལ་དང་། ས་སྐྱ་གོང་མ་རིན་པོ་ཆེ་ལ་ཡང་ཞུ་ཡི་ཡིན་ལ། གདུང་བརྒྱུད་རིན་པོ་

ཆེར་ཡང་ཞུ་ཆོག་ཅེས་ཕྱག་བྲིས་གནང་བ་ནི། “བསྟན་པའི་གསལ་བྱེད་མཚུངས་ཟླ་

མ་མཆིས་པ་༸སྐྱབས་རྗེ་གདུང་བརྒྱུད་རིན་པོ་ཆེ་མཆོག་ལ། ཆེད་ཞུ། ཝ་ཐང་འབྲི་གུང་

བཀའ་བརྒྱུད་འཕེལ་རྒྱས་གླིང་གི་འདུས་མང་སྤྱི་མགྲིན་ནས་སྤྲུལ་སྐུ་གུ་ཤྲཱི་འབྲོང་ངུར་

ཆོས་རྗེ་བསྟན་འཛིན་འགྲོ་འདུལ་གྱི་ཡང་སྲིད་སྐོར་བརྟག་ཞུའི་ས་བོན་འབྱོར་དོན། སྐུ་

སྒེར་ཡིག་ཨང་ ༡༡༡༡ ལྟར་༸གོང་ས་མཆོག་གི་ཕྱག་རྟགས་ཕེབས་དོན་བཞིན། སྤྲུལ་

སྐུ་དེ་རང་དགོན་དུ་གནང་སྐྱོང་ཡོང་བ་ཞེས། འབྲི་གུང་ཆེ་ཚང་གི་སྐྱེ་མིང་འཛིན་པ། 

དཀོན་མཆོག་བསྟན་འཛིན་ཀུན་བཟང་ཕྲིན་ལས་ལྷུན་གྲུབ་ཀྱིས། སྤྱི་ལོ་ ༢༠༠༦ ཟླ་ ༧ 

ཚེས་ ༥ ལ།” 

ཞེས་པའི་བཀའ་ཡིག་སྦུག་ཐམ་དང་མཚན་རྟགས་འཁོད་པ་དེ་ག་རང་ལ་སྩལ་

བའི་བཀའ་དྲིན་ལྕི། དེ་རྗེས་༸སྐྱབས་མགོན་གོང་མ་རིན་པོ་ཆེ་མཇལ་ཁར་བཅར་

ཞིང་རྒྱུ་མཚན་ལྷག་ལུས་མེད་པར་ཞུས་པར་ཧ་ཅང་ཞི་འཇམ་དང་ཐུགས་སྒམ་པོའ་ི

ངང་གང་ཞུས་གསན་རྗེས་ཕྱག་མོ་ཞིག་གཟིགས་ནས་བཀའི་ཕེབས་སྒོར། སྤྱིར་ན་

སྤྲུལ་སྐུའི་ཡང་སྲིད་ཟེར་བ་བྱིས་པ་དམར་འབྱར་སྐབས་ནས་སྐུ་བདག་སྤྲད་ནས་

དེ་འདྲའི་བྱེད་དགོས་པའི་ལམ་ལུགས་དེ་འདྲ་བོད་དུ་དར་ཡོད་པ་རེད། ཡིན་ནའང་

བར་སྐབས་བོད་ལ་ཆབ་སྲིད་ཀྱི་དཀའ་ངལ་ཐོག་སྤྲུལ་སྐུ་མང་པོ་ཞིག་ཆུང་ཆུང་

སྐབས་སུ་ངོས་འཛིན་དང་འབྲེལ་ཡོད་ནས་སྐུ་བདག་སྤྲོད་མ་ཐུབ་པས། དགོན་པ་

གཞན་དང་ཆོས་བརྒྱུད་གཞན་གྱིས་གྲྭ་པའི་མིང་ཐོག་ནས་བདག་པོ་བརྒྱབ་ནས་

ཆེན་པོ་ཆགས་རྗེས། ད་འདི་ང་ཚོའི་སྤྲུལ་སྐུ་ཡིན་ཞེས་བདག་པོ་ཐོན་ཡོང་དུས་

ཕྱོགས་མང་པོ་ནས་དཀའ་ལས་ཏན་ཏན་ཡོད་རེད། ད་ང་ཚོས་འདི་ནས་སྤྲོད་ཀྱི་

མིན་ལབ་ན་༸གོང་ས་མཆོག་གི་བཀའ་ལ་མ་བརྩིས་པ་འདྲ་བོ་ཆགས་འགྲོ་ཡི་

རེད། དེ་ཡག་པོ་མ་རེད། སངས་རྒྱས་བསྟན་པ་ཚང་མ་གཅིག་པ་རེད། གང་དུ་ཕན་

ནའང་དེ་ལས་དགའ་བ་ཅི་ཡོད། དགེ་འདུན་མི་མང་ཚང་མ་ལ་སྤྲོད་དགོས་རེད་ལོབ་

སོགས་བཀའ་སློབ་ཟབ་གསལ་དང་དབུ་ལས་ཡོངས་ལ་ཆེད་དུ་བཀའ་ཡིག་བཅས་

སྩལ་བས། འབྲོང་ངུར་ཆོས་རྗེ་སྐུ་ན་རིམ་བྱོན་གྱི་སློབ་བརྒྱུད་དུ་གཏོགས་པ་ཀུན་

གྱིས་འབྲི་རུ་དགོན་དང་༸སྐྱབས་མགོན་གོང་མ་མཆོག་གི་བཀའ་དྲིན་ནི་ནམ་ཡང་

རྗེས་དྲན་དང་བརྩི་སྲུང་བྱེད་དགོས་པ་ཞིག་ཏུ་འཁུམ་མོ།།

མདོར་ན་དེ་རྗེས་ནས་༸སྐྱབས་རྗེ་གདུང་བརྒྱུད་རིན་པོ་ཆེ་དང་འབྲི་རུ་དགོན་

བསམ་འགྲུབ་བདེ་ཆེན་ཆོས་འཁོར་གླིང་བཅས་ནས་ཐུགས་བརྩེ་ཆེན་པོས་ཡང་

སྲིད་མཆོག་རང་དགོན་ལ་གནང་རྒྱུའི་ཞལ་བཞེས་གཙང་མ་ཡིག་ཐོག་ནས་ཀྱང་

གསལ་པོར་གནང་བ་རེད། ཀློག་པ་པོ་རྣམ་པར་གསལ་པོ་ཡོང་བ་དང་རིན་ཐང་

བྲལ་བའི་ཡིག་ཆ་འཐོར་གྱར་མི་འགྲོ་བའི་ཕྱིར་དུ་སྐབས་མཚམས་སོ་སོར་ཡིག་

ཆ་ཁག་འགོད་རྒྱུ་ཡིན། འདིར་གོ་རིམ་སྒྲིག་སྟངས་ཅི་ལྟར་ཡང་གཙོ་བོ་ཡིག་ཆ་སོ་

སོའ་ིཟླ་ཚེས་འཁོད་པ་བཞིན་སྔ་ཕྱིའི་རིམ་པར་རྩ་འཛིན་གནང་བར་ཞུ། 

དེ་ཡང་། ༸སྐྱབས་མགོན་ས་སྐྱ་༸གོང་མ་རིན་པོ་ཆེས་སྩལ་བའི་བཀའ་ཡིག་

ནི༑ “བརྩེ་ཆེན་བསྟན་པའི་གསལ་བྱེད་འབྲི་རུ་དགོན་བླ་གྲྭ་ལྷན་རྒྱས་ལ། ཆེད་

འབུལ། གྲྭ་ངག་དབང་བརྩོན་འགྲུས་འདི་པ་ཝ་ཐང་དགོན་བཀའ་བརྒྱུད་འཕེལ་



42  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

རྒྱས་གླིང་གི་འབྲོང་ངུར་ཆོས་རྗེ་བསྟན་འཛིན་འགྲོ་འདུལ་གྱི་ཡང་སྲིད་དུ་༸སྤྱི་ནོར་

༸གོང་ས་༸སྐྱབས་མགོན་ཆེན་པོ་མཆོག་ནས་བརྟག་འབྲས་བཀའ་ཡིག་ཕེབས་

དོན་ལྟར། འབྲི་གུང་༸སྐྱབས་མགོན་ཆེ་ཚང་རིན་པོ་ཆེ་ནས་ཀྱང་དེ་དོན་ཐུགས་

རེ་གནང་དོན་བཞིན། བཀའ་ཡིག་རིན་པོ་ཆེ་དགོངས་དོན་མ་ཟློག་པར་ངོས་ལེན་

ཞུས་འཐུས་ཆོག་པ་ལགས་ན། བླ་གྲྭ་ཡོངས་ནས་དགོངས་བཞེས་གནང་གལ་ཆེ་

བ་བཅས་དེ་དོན་དགོངས་འཇག་འཚལ། འཕགས་ཡུལ་ར་ཛཔཱུར་ནས། ས་སྐྱ་ཁྲི་

འཛིན་པས། ༢༠༠༦ ཟླ་ ༧ ཚེས་ ༦ དགེ་བ་ལ།” ཞེས་སྩལ།

གོང་གསལ་བཀའ་ཡིག་རིན་པོ་ཆེ་རྣམ་པའི་དགོངས་དོན་ལྟར་༸སྐྱབས་རྗེ་

གདུང་བརྒྱུད་རིན་པོ་ཆེས་གནང་བའི་བཀའ་ཡིག་ནི། “འདི་གར་འབྲི་རུ་དགོན་

གྱི་གྲྭ་ངག་དབང་བརྩོན་འགྲུས་ཁོང་རང་དགོན་གྱི་འཛིན་གྲྭ་བརྒྱད་པའི་བསླབ་པ་

མཐར་སོན་ཏེ་ ༢༠༠༤ ལོར་རྫོང་སར་བཤད་གྲྭའི་སྒྲིག་ལམ་དུ་བཞུགས་ཏེ་ཕྱག་

དཔེ་གཟིགས་མུས་སྐབས། ༸གོང་ས་མཆོག་ནས་ཝ་ཐང་བཀའ་བརྒྱུད་འཕེལ་

རྒྱས་གླིང་གི་སྤྲུལ་སྐུ་གུ་ཤྲཱི་འབྲོང་ངུར་ཆོས་རྗེ་བསྟན་འཛིན་འགྲོ་འདུལ་གྱི་ཡང་

སྲིད་དུ་སྐུ་སྒེར་ཡིག་ཨང་ ༡༡༡༡ ཅན་གྱི་ཕྱག་རྟགས་སྩལ་བ་བཞིན་འབྲི་གུང་

༸སྐྱབས་མགོན་ཆེ་ཚང་མཆོག་གིས་ཐུགས་རེ་གནང་བ་ལྟར། འདི་གའི་དགོན་པ་

ནས་དགོངས་འཁྲོལ་གཙང་མ་གནང་བ་དང་། ཆབས་ཅིག་ཡང་སྲིད་མཆོག་ནས་

སླད་མར་བསྟན་འགྲོའ་ིདོན་རླབས་པོ་ཆེ་འགྲུབ་པའི་སྨོན་འདུན་དང་བཅས། འབྲི་རུ་

བསམ་འགྲུབ་བདེ་ཆེན་ཆོས་འཁོར་གླིང་གཉེར་ལས་ཁང་ནས་ ༢༠༠༦ ཟླ་ ༨ ཚེས་ 

༡༩ ཉིན།” བཅས་གདུང་བརྒྱུད་རིན་པོ་ཆེའི་ཕྱག་རྟགས་འཁོད་པ་བཅས་དང་། དེ་

བཞིན་འབྲི་རུ་དགོན་ནས། “འབྲི་རུ་བསམ་འགྲུབ་བདེ་ཆེན་ཆོས་འཁོར་གླིང་གི་གྲྭ་

ངག་དབང་བརྩོན་འགྲུས་ཁོང་བོད་ཁ་བ་ཅན་གྱི་རིགས་བརྒྱུད་གློ་མཚོ་ཤར་བསྟན་

འཛིན་སྐྱེས་ཆེན་དུ་མས་བྱིན་གྱིས་བརླབས་པའི་སྒྲུབ་གནས་སུ། ཡབ་ཉི་མ་དབང་

འདུས་དང་། ཡུམ་པ་སངས་གཉིས་ཀྱི་སྲས་སུ་བོད་རབ་བྱུང་བཅུ་བདུན་པའི་ཤིང་

བྱི༑ སྤྱི་ལོ་ ༡༩༨༤ ཟླ་བ་དང་པོའ་ིཚེས་ཉེར་གསུམ་གྱི་གཟའ་སྐར་མཆོག་ཏུ་དགེ་

བའི་ཉིན་སྐུ་འཁྲུངས་ཤིང་མཚན་ཟླ་བ་དོན་གྲུབ་ཅེས་གསོལ། སྐུ་ན་ཆུང་ངུའི་དུས་

ཡབ་སྐུ་གཤེགས་ནས་དུས་ཡུན་གང་མཚམས་མ་ཡུམ་ལྷན་དུ་བཞུགས། ཕྱི་ལོ་ 

༡༩༩༠ ལོར་པོག་ར་བྱམས་པ་གླིང་བོད་གཞུང་སློབ་གྲྭའི་ནང་ལོ་ངོ་དྲུག་སློབ་སྦྱོང་

མཛད། ཕྱི་ལོ་ ༡༩༩༦ ལོར་བལ་ཡུལ་ནང་ཆེན་བླ་ཆེན་དགོན་དུ་ཆོས་ཞུགས་ཀྱིས་

ངག་དབང་བཀྲ་ཤིས་ཆོས་འཕེལ་རིན་པོ་ཆེའི་སྐུ་མདུན་སྐྲ་ཕུད་ཞུས་ཏེ་མཚན་ངག་

དབང་བརྩོན་འགྲུས་ཞེས་གསོལ། བླ་ཆེན་དགོན་དུ་ལོ་ངོ་གསུམ་ཙམ་བོད་ཡིག་

དང་། འདོན་ཕྱག་ལེན་སྐོར་ལ་སློབ་སྦྱོང་གནང་། ཕྱི་ལོ་ ༡༩༩༩ ལོར་དགོན་པའི་

བསྟན་བདག་སྤྲུལ་སྐུ་བཀྲ་ཤིས་ཆོས་འཕེལ་ལགས་ཀྱི་བཀའ་དགོངས་བཞིན། ཧི་

མ་ཅལ་ཀང་ར་རྫོང་ཁོངས་སྦིར་འབྲི་རུ་བསམ་འགྲུབ་བདེ་ཆེན་ཆོས་འཁོར་གླིང་དུ་

ཐོག་མར་ཞུགས་ཏེ་དགོན་པའི་ཚོགས་སྒྲིག་དང་འགལ་མེད་ཐོག་ཤེས་ཡོན་དང་

ཀུན་སྤྱོད་ཀྱིས་རྒྱུད་ཕྱུག་པ་ཞིག་མཛད། ཕྱི་ལོ་ ༢༠༠༣ ལོར་འདི་ག་སློབ་གྲྭའི་གཞི་

རིམ་འཛིན་གྲྭ་བརྒྱད་པ་ཐོན། 

ཕྱི་ལོ་ ༢༠༠༤ ལོར་རྫོང་སར་བཤད་གྲྭར་ཞུགས་ཏེ་བཤད་གྲྭའི་སྒྲིག་ལམ་དང་

འགལ་མེད་ཐོག་ཐོས་བསམ་གྱི་སློབ་གཉེར་གནང་མུས་སྐབས། ཕྱི་ལོ་ ༢༠༠༦ ཟླ་ 

༥ ཚེས་ ༢༦ ཉིན་གྲྭ་ངག་དབང་བརྩོན་འགྲུས་འདི་པ་ཝ་ཐང་བཀའ་བརྒྱུད་འཕེལ་

རྒྱས་གླིང་གི་བསྟན་བདག་གུ་ཤྲཱི་འབྲོང་ངུར་ཆོས་རྗེ་སྐུ་ཕྲེང་བཅོ་ལྔ་པ་བསྟན་འཛིན་



44  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

འགྲོ་འདུལ་གྱི་ཡང་སྲིད་དུ་༸སྤྱི་ནོར་༸གོང་ས་༸སྐྱབས་མགོན་ཆེན་པོ་མཆོག་

ནས་བརྟག་འབྲས་བཀའ་ཡིག་ཕེབས་དོན་ལྟར། འབྲི་གུང་༸སྐྱབས་མགོན་ཆེ་

ཚང་རིན་པོ་ཆེ་མཆོག་ནས་ཀྱང་དེ་དོན་ཐུགས་རེ་གནང་དོན་བཞིན། དཔལ་ས་

བསྟན་རྒྱལ་བསྟན་ཡོངས་ཀྱི་མངའ་བདག་༸སྐྱབས་མགོན་༸གོང་མ་བདག་ཁྲི་རྡོ་

རྗེ་འཆང་ཆེན་པོ་མཆོག་དང་། དགོན་པའི་བསྟན་བདག་༸སྐྱབས་རྗེ་གདུང་བརྒྱུད་

མཆོག་སྤྲུལ་རིན་པོ་ཆེ་མཆོག་ནས་དགོངས་འཁྲོལ་ཞལ་བཞེས་གཙང་མ་ཐོབ་པའི་

བཀའ་ཡིག་བཅས་གནང་སོན་བྱུང་བར་བརྟེན། ཕྱི་ལོ་ ༢༠༠༦ ཟླ་ ༨ ཚེས་ ༢༡ 

གཟའ་སྐར་མཆོག་ཏུ་དགེ་བའི་ཉིན་ཝ་ཐང་བཀའ་བརྒྱུད་འཕེལ་རྒྱས་གླིང་འདུས་

སྤྱི་ནས། ཆོས་རྗེ་རིན་པོ་ཆེ་དེ་ཧ་ར་དུན་འབྲི་གུང་༸སྐྱབས་མགོན་ཆེ་ཚང་རིན་

པོ་ཆེའི་གདན་སར་གདན་ཞུ་ཐུགས་གཏན་ཁེལ་བ་དང་སྟབས་བསྟུན། འདི་ག་

འབྲི་རུ་དགོན་བླ་གྲྭ་ཐུན་མོང་ནས་ཡང་སྲིད་མཆོག་ཆོས་རྗེ་སྐུ་གོང་མའི་རྣམ་ཐར་

བདག་གིར་བཞེས་ཏེ། བསྟན་དང་འགྲོ་བའི་དོན་དུ་སྐུ་ཚེ་རྡོ་རྗེའི་ཁམས་སུ་བརྟན་

ཅིང་། ཐུགས་ཀྱི་བཞེད་དོན་མཐའ་དག་ལྷུན་གྱིས་འགྲུབ་པའི་བཀྲ་ཤིས་སྨོན་འདུན་

དང་བཅས། འབྲི་རུ་དགོན་གཉེར་ལས་ཁང་ནས། ཕྱི་ལོ་ ༢༠༠༦ ཟླ་ ༨ ཚེས་ ༡༩ 

ཉིན་ཕུལ།” ཞེས་འཁོད་འདུགᨎ

ཕྱོགས་མཚུངས་དཔལ་ལྡན་རྫོང་སར་བཤད་གྲྭ་ནས་དགོངས་འཁྲོལ་ཡིག་

ཐོག་ནས་ཀྱང་སྩལ་བ་དེ་ཡང་འདིར་དགོད་རྒྱུ་ཡིན། “དགོངས་པ་ཐོབ་པའི་འཛིན། 

འདི་ག་རྫོང་སར་བཤད་གྲྭའི་འཛིན་གྲྭ་གསུམ་པའི་སློབ་གཉེར་བ་ངག་དབང་བརྩོན་

འགྲུས་ཁོང་ ༢༠༠༤ ལོར་འདི་གར་སློབ་ཞུགས་གནང་ནས་བཤད་གྲྭའི་སྒྲིག་ལམ་

ཅི་མཆིས་ཀུན་རྩི་སྲུང་འགལ་མེད་ཐོག་ཕྱག་དཔེ་གཟིགས་མུས་སྐབས། ༸གོང་

ས་མཆོག་ནས་ཝ་ཐང་བཀའ་བརྒྱུད་འཕེལ་རྒྱས་གླིང་གི་སྤྲུལ་སྐུ་གུ་ཤྲཱི་འབྲོང་ངུར་

ཆོས་རྗེ་བསྟན་འཛིན་འགྲོ་འདུལ་གྱི་ཡང་སྲིད་དུ། སྐུ་སྒེར་ཡིག་ཨང་ ༡༡༡༡ ཅན་གྱི་

ཕྱག་རྟགས་སྩལ་བ་བཞིན་འབྲི་གུང་༸སྐྱབས་མགོན་ཆེ་ཚང་མཆོག་གིས་ཐུགས་

རེ་གནང་བ་ལྟར། འདི་གའི་འཛིན་སྐྱོང་ནས་དགོངས་འཁྲོལ་གཙང་མ་གནང་བ་

དང་ཆབས་ཅིག་ཡང་སྲིད་མཆོག་ནས་སླད་མར་བསྟན་འགྲོའ་ིདོན་རླབས་པོ་ཆེ་

འགྲུབ་པའི་སྨོན་འདུན་དང་བཅས། ཅོང་ཏ་ར་རྫོང་སར་བཤད་གྲྭ་ཆོས་ཀྱི་བློ་གྲོས་

ཀྱི་འཛིན་སྐྱོང་ནས་ ༢༠༠༦ ཟླ ༧ ཚེས ༡༩ ལ།" ཞེས་སྩལ། 

དེ་ལྟར་དགོངས་འཁྲོལ་ཁམས་གཙང་ཐོབ་རྗེས་ཡང་སྲིད་རིན་པོ་ཆེ་འབྲི་རུ་

དགོན་གྱི་སྒྲུབ་ཁང་དུ་ཟླ་བ་གཅིག་རིང་ས་འཇམ་སྦགས་སྒྲུབ་ཀྱི་བསྙེན་མཚམས་

བཞུགས་རྗེས། སྔོན་ཚུན་ནས་གྲ་སྒྲིག་ཟིན་པ་བཞིན་འབྲི་གུང་དུ་ཡང་སྲིད་གདན་

འདྲེན་མ་ཞུས་པའི་སྔ་རོལ་ཏེ་སྤྱི་ཟླ་ ༨ ཚེས་ ༢༠ ཉིན་ཝ་ཐང་འབྲོང་དགོན་སྡེ་

དགོན་ཐུན་མོང་གི་ཚབ་བགྱིས་ཏེ་འབྲི་རུ་དགོན་འདུས་མང་ཡོངས་ལ་ཐུགས་རྗེ་

ལེགས་འབུལ་མཚོན་བྱེད་དུ་ཐུབ་པའི་ཞལ་ཐང་གསེར་བྲིས་སྤུས་ལེགས་ཀྱིས་སྣེ་

དྲངས་ཏེ་མང་འགྱེད་བཅས་ཕུལ། འབྲི་རུ་དགོན་ནས་ཀྱང་མཁན་ཆེན་ལུང་རིགས་

སེངྒེ་དབུ་བཞུགས་ཐོག་ཡང་སྲིད་རིན་པོ་ཆེར་མཎྜལ་རྟེན་སུམ་འདེགས་འབུལ་

དང་འདུས་མང་ཡོངས་ཀྱིས་མཇལ་ཁའི་མཛད་སྒོ་ཞིག་ཀྱང་འཚོགས། འབྲི་གུང་

ནས་མཁན་པོ་སྨོན་ལམ་ཆེད་དུ་ཕེབས་པ་བཞིན་སློབ་སྤྱི་ཚུལ་ཁྲིམས་དཔལ་ལྡན་

གྱིས་ཕེབས་རོགས་འོག །ཚེས་ ༢༡ དགོང་མོར་འབྲི་གུང་བྱང་ཆུབ་གླིང་དུ་ཕེབས་

འབྱོར་སྐབས་འབྲི་གུང་ཕྱག་མཛོད་བླ་མ་ཚུལ་དབང་སོགས་ཀྱིས་ཕེབས་བསུ་དང་

དཀར་སྤྲོ་སོགས་སྣེ་ལེན་ཟབ་པར་བགྱིས། སྤྱི་ཚེས་ ༢༤ ཉིན་རྟ་རྣ་དང་ལོ་འབྲོང་



46  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ངུར་དགོན་གྱི་གྲྭ་རྒྱུན་དེར་ཡོད་རྣམས་ཀྱིས་ཆེད་དུ་གཟིམས་ཆུང་དུ་ཡང་སྲིད་

མཆོག་མཇལ་བཅར་ཞུས། 

སྤྱི་ཚེས་ ༢༦ ཉིན་ནག་ཆུ་ཚུལ་ཁྲིམས་ཀྱིས་ཕེབས་རོགས་ཐོག་རྡོ་རྗེ་འཆང་

༸སྐྱབས་མགོན་ཆེ་ཚང་ཆེས་ཐོག་མའི་མཇལ་ཁ་ཞུས་ཏེ། འབྲི་གུང་བླ་བྲང་ནས་

གསོལ་ཇ་འདེགས་འབུལ་དང་༸སྐྱབས་མགོན་མཆོག་གིས་ཐུགས་ཧ་ཅང་དགྱེས་

པོ་བྱུང་ཚུལ་སོགས་གསུངས་ཤིང་རྟེན་འབྲེལ་ཕུན་སུམ་ཚོགས་པར་ཡབ་སྲས་

རྣམ་གཉིས་དགྱེས་པའི་རྩེར་སོན། སྐབས་དེར་ངོ་མཚར་ཆེ་བའི་གནས་ཚུལ་འགའ་

ཡོད་ཀྱང་རེ་ཞིག་བཏང་སྙོམས་སུ་བཞག་སྟེ་སྐབས་གཞན་དུ་བྲི་བར་སྤྲོའ།ོ།

སྤྱི་ཚེས་ ༢༩ ༸སྐྱབས་མགོན་མཆོག་གིས་ཐོག་མའི་ཆོས་འབྲེལ་རས་ཆུང་

ལུགས་ཀྱི་ཚེ་དབང་སྩལ་ཞིང་། སྤྱི་ཚེས་ ༤ ཡི་ཉིན་ན་གར་སྒྲུབ་སྡེར་བདུན་གཅིག་

རིང་ཚེ་སྒྲུབ་སྐུ་མཚམས་དམ་པོར་བཞུགས། དེ་རྗེས་ནས་རྡོར་སེམས་སྒོམ་བཟླས་

ཆེད་ཟླ་བ་གཅིག་ཙམ་སླར་སྐུ་མཚམས་དམ་པོར་བཞུགས་ཏེ་བསྙེན་སྒྲུབ་ཚུལ་

བཞིན་གནང་།  བོད་མེ་ཁྱི་ལོའ་ིབོད་ཟླ་དགུ་པའི་ཚེས་ ༢༢ དང་སྤྱི་ལོ་ ༢༠༠༦ སྤྱི་

ཟླ་ ༡༡ ཚེས་ ༡༡ འཕགས་ཡུལ་འབྲི་གུང་བྱང་ཆུབ་གླིང་དུ། འབྲི་གུང་༸སྐྱབས་

མགོན་ཆེ་ཚང་དབུ་བཞུགས་ཐོག འདུས་པ་བརྒྱ་ཕྲག་དྲུག་ཙམ་གྱི་དབུས་སུ་

ཆོས་ཀྱི་ཁྲི་འཕང་ལ་མངའ་གསོལ། འབྲི་གུང་བླ་བྲང་། གདན་ས་བྱང་ཆུབ་གླིང་། 

བཀའ་བརྒྱུད་མཐོ་སློབ་ཆེན་མོ། སྦིར་འབྲི་རུ་དགོན། བཙུན་དགོན་བསམ་གཏན་

གླིང་། ནགས་ཤོད་༸སྐྱབས་རྗེ་གྲུབ་དབང་ཆོས་བཟང་རིན་པོ་ཆེའི་སྐུ་ཚབ་བཅས་

ནས་རྟེན་གསུམ་འདེགས་འབུལ་ཞུས། ཡབ་ཚང་ནས་འདུས་མང་ཡོངས་ལ་མང་

འགྱེད་ཕུལ། གཞན་འབྲི་གུང་ཁྲི་ཚབ་དང་། ལ་དྭགས་ཆོས་རྗེ་རྟོགས་ལྡན། ཉི་རྫོང་

ཁྲི་ཆེན་སོགས་ནས་ཁྲི་འབུལ་ཞུས། གུས་ནས་༸སྐྱབས་མགོན་མཆོག་གི་བཀའ་

བཞིན་ཡང་སྲིད་ཀྱི་རྣམ་ཐར་སྒྲོག་སྦྱང་དང་ཝ་ཐང་སྡེ་དགོན་ཡོངས་ཀྱི་ཚབ་བགྱིས་

ཏེ་རྟེན་གསུམ་འདེགས་འབུལ་དང་འདུས་པ་ཡོངས་ལ་བསྙེན་བཀུར་དང་མང་

འགྱེད་རྒྱ་ཆེར་ཕུལ།

སྐབས་དེར་འབྲི་གུང་༸སྐྱབས་མགོན་ཆེ་ཚང་མཆོག་གིས་བཀའ་སློབ་ཕེབས་

དོན། “དེ་རིང་མཛད་སྒོ་འདི་ལྟ་བུ་འཚོགས་ཐུབ་པར་དགའ་པོ་ཞེ་དྲག་བྱུང་། བོད་

དུ་སྲིད་བྱུས་ཅུང་ལྷོད་པ་བྱུང་ནའང་ ༡༩༨༢ ལོ་ལའང་བོད་རྒྱ་མིའི་འོག་ལ་སོང་ཙང་

སྤྲུལ་སྐུ་ངོས་འཛིན་བྱ་རྒྱུ་རྒྱ་མིའི་གཞུང་ལ་ཆོག་མཆན་ཞུ་དགོས་ཀྱི་ཡོད་པ་སོང་

ཙང་། ༸སྐྱབས་མགོན་ཆུང་ཚང་རིན་པོ་ཆེ་བརྒྱུད་ནས་སྙན་གསན་རིམ་པར་ཞུས། 

ཐབས་ཤེས་མང་པོ་བྱས་ནའང་། འབྲོང་ངུར་ཆོས་རྗེ་དེ་ངོས་འཛིན་བྱེད་ཆོག་པའི་

ཆོག་མཆན་མ་སྤྲད་པ་བྱས། དེ་འདྲའི་འགལ་རྐྱེན་བྱས། ཐབས་ལམ་མང་པོ་བྱས་

ནའང་མ་བྱུང་བ་རེད། གང་ཡིན་ཟེར་ན་བོད་མིའི་རང་དབང་གི་དོན་དུ་ཁོང་རང་སྐུ་

སྲོག་བློས་བཏང་བ་དེ་འདྲ་ཡི་གནས་ཚུལ་བྱུང་བ་ལ་བརྟེན་ནས། དེ་ནས་སྲིད་དོན་

གྱི་ཐོག་ནས་ངོས་འཛིན་ཞུ་མ་ཐུབ་པ་དེ་འདྲ་གནས་ཚུལ་ཆགས། དེ་ཡིན་དུས་དེ་

ནས་ཚུར་ཡང་སྔ་ཕྱི་མང་པོ་ཞིག་སྙན་གསན་བྱུང་བ་རེད། དེ་དུས་དགོན་པའི་ནང་

ལ་སྤྱིར་བཏང་གི་འབྲོང་ངུར་དགོན་དེ་ལ་སྤྲུལ་སྐུ་འབྲོང་ངུར་ཆོས་རྗེ་དང་། ཕ་གི་

ལ༑ ཛམ་དམར་རིན་པོ་ཆེ། འབྲོང་སྲས་རས་ཆུང་ངམ་སེང་གེ་དབང་ཕྱུག་བཅས། 

འདུག་སེ་ཡོད་དུས། ཛམ་དམར་རིན་པོ་ཆེ་ངོས་འཛིན་ཞུས་བྱས། བར་ལམ་དེ་

འདྲས་བྱུང་བྱས་ད་ལྟ་ཡང་འབྲོང་སྲས་རས་ཆུང་ཁོང་རང་དང་མཉམ་དུ་བཞུགས་

བྱས་འདུག་སེ་རེད་འདུགᨎ 



48  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ད་ལྟ་ཡང་དགེ་འདུན་ཁྲིམས་གཙང་ནག་ཆུ་ས་ཁུལ་དུ་དགོན་པ་བརྒྱ་ཕྲག་

ལྷག་ཡོད་པའི་ནང་ལོག་ལ་བསྔགས་བརྗོད་ཐོབ་པ་བྱས་འདུག་སེ་གནས་བསྡད་

ཡོད་པ་རེད་འདུག དེ་ནས་ད་རིམ་པས་གཅིག་ཕྱི་ལོགས་སུ། ད་ལྟ་བསྟན་འཛིན་

ལམ་བཟང་ཁོ་རང་གིས་འགན་འདྲ་བོ་འཁྱེར་བྱས། ཁོ་རང་དཀའ་ལས་འདྲ་བོ་རྒྱག་

བྱས། ཕར་ཚུར་ངའི་རྩ་ལ་ཐེངས་མ་མང་པོ་སླེབས་བྱས་འདུག་སེ་རེད། དེ་འདྲའི་

བརྟག་དཔྱད་རིམ་པར་བརྒྱུད་ནས་༸གོང་ས་༸སྐྱབས་མགོན་མཆོག་ནས་ཐུགས་

དམ་གསལ་པོ་ཞིག་བཀའ་ཕེབས། དེ་ཡི་ཐོག་ལ་འདི་ནས་ཡར་ཨ་ཕྱི་ཆོས་ཀྱི་སྒྲོན་

མའི་སྒོ་ནས་ཕར་ཐུགས་དམ། དཔེ་གཅིག རྩེ་གཉིས་ཀྱིས་ཡིད་ཆེས་འཕེར་བ་དེ་

འདྲས་བྱུང་ནས། འདི་ཡི་ཐོག་ལ། སྔོན་ལ་འདི་ཁོ་རང་སློབ་སྦྱོང་གནང་ཡུལ་དེ་ས་

སྐྱ་སྦིར་དགོན་ལ་རེད་འདུག དེ་ཡིན་དུས་ས་སྐྱ་སྦིར་དགོན་ལ་ཕྱག་བྲིས་ཕུལ་ནས། 

འདི་ང་ཚོ་འབྲི་གུང་སྤྲུལ་སྐུ་དེ་འདྲ་ཞིག་རེད་བཞག འདི་འདྲ་ཡིན་དུས་འདི་ཚུར་

གནང་རོགས་གནང་། འབྲི་གུང་དགོན་པ་ལ་ཚུར་གནང་རོགས་གནང་བྱས་ཕྱག་

བྲིས་ཕུལ། དེ་ནང་བཞིན་ཁོ་རང་ཚོ་དགོན་པ་ཡར་རིམ་པ་ནང་བཞིན་ས་སྐྱ་གོང་

མ་རིན་པོ་ཆེ་ལ་སྙན་ཞུ་ཕུལ་ནས། ས་སྐྱ་༸གོང་མ་རིན་པོ་ཆེ་ནས་འདི་ལ། དཔེ་

ཐུགས་མཐུན་དང་ཞེ་དྲག་གི་ངེས་པར་དུ་བྱེད་དགོས་རེད། 

བཀའ་གསལ་འདི་འདྲ་བཀའ་དྲིན་ཕེབས་ནས། ད་རེས་འདི་འདྲ་མང་པོ་ཞིག་

བསྟན་འཛིན་ལམ་བཟང་ཁོ་རང་གིས་དཀའ་ལས་མང་པོ་བརྒྱབས་བྱས། འདི་འདྲ་

བྱས་ནས་བྱུང་། མཐའ་མ་དེ་ལ་ལོ་ངོ་ཉི་ཤ ་རྩ་གྲངས་ཤིག་འབད་བརྩོན་གནང་སྟེ་ད་

རེས་ཁྲི་སྟོན་གནང་ཐུབ་པ་དེ་ལ་ཞེ་དྲག་གིས་དགའ་པོ་བྱུང་། འབྲོང་ངུར་ཆོས་རྗེ་

ཡི་ལོ་རྒྱུས་ཐོག་ལ་ཞུས་དུས། ལོ་རྒྱུས་ཧ་ཅང་རིང་པོ་ཞིག སྐུ་འཕྲེང་ཡང་བཅུ་དྲུག་

བར་དུ་ཕེབས་བསྡད་འདུག འབྲི་གུང་གི་སྤྱིར་བཏང་གི་ལོ་རྒྱུས་ཐོག་ལ། སྐུ་འཕྲེང་

མང་ཆེ་བ་དེ་སྐུ་ཕྲེང་བདུན་ཟེར་ན། འབྲི་གུང་ཆེ་ཚང་ཆུང་ཚང་དེ་ཚོ་བདུན་བརྒྱད་

འདི་འདྲས་ཡིན་དུས། སྔ་མ་འབྲི་གུང་སྔ་ཚེ་ལ། ཡར་འབྲི་གུང་ཁོ་རང་ལ་ཞེ་དྲག་གི 

ད་ཅིག་སྤྲུལ་སྐུ་ངོས་འཛིན་དེ་འདྲས་ལ་བརྟེན་ནས། སྤྱིར་བཏང་གི་འབྲེལ་བ་ཡོད་

རེད་དེ་ཡིན་ནའང་མང་པོ་ཞིག་ཀརྨ་བཀའ་བརྒྱུད་ལ་འབྲེལ་བ་འདྲ་བོ་བྱུང་བྱས། 

ལོ་རྒྱུས་ཐོག་ལ་དེ་འདྲས་རེད་འདུག འདི་ཡི་ལོ་རྒྱུས་ཀྱི་ཐོག་ནས་ཞུས་ན། 

སྤྱིར་བཏང་འདི་ད་ལྟ་ལོ་རྒྱུས་ཡིག་ཆ་མང་པོ་ཞིག་ནང་ལ། ལྷོ་རོང་ཆོས་འབྱུང་

ནང་ལ་ཡིན་ནའང་རེད། ད་ག་ནང་བཞིན་གུ་བཀྲའི་ཆོས་འབྱུང་ནང་ལ་ཡིན་ནའང་

རེད། དེ་ནས་གོང་ས་ལྔ་པ་ཆེན་པོའ་ིརྣམ་ཐར། དེ་ནས་ཀརྨ་བཀའ་བརྒྱུད་ཀྱི་རྣམ་

ཐར་མང་པོ་ཞིག་གི་ནང་ལ་འདུག་སེ་འཁོད་བསྡད་ཡོད་པ་མང་པོ་ཞིག་རེད་འདུག 

དེ་ནས་སྤྲུལ་སྐུ་ཁོ་རང་གི་སྔ་མ་སྔ་མ་སྐུ་ཐོག་དང་པོ་དེ་ལ་ཡར་འགྲོ་བ་ཡིན་ན། 

གསང་སྔགས་རྙིང་མའི་ཡབ་དེ་ཚོ་ཡབ་མེས་དེ་ཚོ་གསང་སྔགས་རྙིང་མའི་ཆོས་

ལུགས་གནང་མཁན། དེ་ཡང་གསང་སྔགས་རྙིང་མའི་ནང་ནས་བཀའ་མ་གཙོ་བོ་

གནང་མཁན། དེ་རྗེས་ལ་གཤིན་རྗེའི་ཆོ་ག་ལ་སོགས་པ། ཞི་ཁྲོ་པདྨ་རྒྱན་ལྡན་ལ་

སོགས་པ། རྡོ་རྗེ་ཕུར་པ་ལ་སོགས་པ་དེ་འདྲས་གནང་བྱས། དེ་འདྲས་རེད་ཟེར། དེ་

ནས་ལོ་རྒྱུས་ནང་ལ་འདི་འདྲས་འདུག དེ་ཡི་རྗེས་ལ་རྒྱལ་བ་ཀརྨ་པ་འདི་ཚོ་ལ་ཡང་

ཆོས་འབྲེལ་མང་པོ་ཞིག་བྱུང་བྱས། 

མཚུར་ཕུའི་གདན་ས་ལ་ཡང་བཞུགས་པ་རེད་ཟེར་འདི་འདྲས་ལོ་རྒྱུས་འདུག 

སྤྱིར་བཏང་གི་ཕྱིས་སུ་འབྲི་གུང་དང་ཕར་ཚུར་ལ་འབྲེལ་བ་དམ་པོ་བྱུང་ནས། དེ་



50  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

འདྲས་བྱུང་ནས་དགོན་པ་དེ་འབྲི་གུང་བཀའ་བརྒྱུད་ཀྱི་འདུག་སེ་རེད།

 འདི་ཡི་

ནང་ལོག་ནས། ལོ་རྒྱུས་ནང་ལོག་ད་ལྟ་ནགས་ཤོད་ལོ་རྒྱུས་བོད་ནས་ཐོན་པ་ཟེར་

ཡག་འདི་ཡི་ནང་ལ་འདི་འདྲས་ཟེར་བཞག ཤག་ཝ་ཐང་དགོན་བཀའ་བརྒྱུད་འཕེལ་

རྒྱས་གླིང་ནི། འབྲོང་ངུར་ཆོས་རྗེ་གངས་པ་ནས་སྐུ་ཕྲེང་བཅོ་ལྔ་པ་དཀོན་མཆོག་

བསྟན་འཛིན་འགྲོ་འདུལ་བར་ཕེབས་ཡོད་པ་དང་། ཆོས་རྗེ་ལ་༸གོང་ས་ལྔ་པ་ཆེན་

པོས་སྩལ་བའི་བཀའ་གཏན་ཤེ་བམ་དང་ཐོབ་ཐང་ཡོད་པ་དང་། རྩེ་པོ་ཏཱ་ལའི་རྟ་ལམ་

ཐོག་ནས་ཆིབས་ཐོན་ཆོག་པ་དང་། བསུ་སྣ། མདོ་དར། སྐུ་འཁོར་ཆེ་གྲས་རྣམས་

རྩེ་དྲུང་ལས་གོས་ཐོབ་ཐང་ཡང་ཡོད་པ་དང་། ཛམ་དམར་སྐུ་འཕྲེང་བདུན་པ་དཀོན་

མཆོག་བསྟན་འཛིན་ཆོས་ཀྱི་དབང་པོ་མཆོག་ད་ལྟ་བཞུགས་ཡོད་པ་དང་། རང་གྲོལ་

བཅུ་གཉིས་པ་དཀོན་མཆོག་བསྟན་འཛིན་གཞན་ཕན་དབང་ཕྱུག་མཐའ་ཡས་ཕེབས་

བཞུགས་དང་གྲུབ་མཐའ་འབྲི་གུང་བཀའ་བརྒྱུད་འཛིན་སྐྱོང་གནང་གི་ཡོད། ད་འདི་

ལོ་རྒྱུས་སྙིང་བསྡུས་འདྲ་བོ་འདི་འདྲས་ཡོད་རེད། སྙིང་དོན་འདྲ་བོ་འོ་འདུག་སེ་

རེད། སྤྱིར་བཏང་གི་ད་ལྟ་གུ་ཤྲཱི་ཟེར་མཁན་འདི་སྔོན་སྔོན་འདི་ལ་གུ་ཤྲཱི་ཟེར་མཁན་

རྒྱ་ཡིག་གཅིག་འདུག་བ། གུ་ཟེར་མཁན་དེ་རྒྱལ་ཁབ་རེད་པ། ཤྲཱི་ཟེར་མཁན་དེ་ཧྲི་

ཟེར་དུས་དགེ་རྒན་ཟེར། རྒྱལ་ཁབ་ཀྱི་དགེ་རྒན། རྒྱ་ནག་རྒྱལ་པོའ་ིདབུ་བླ་གཅིག་

གནང་ཡོད་ས་རེད། དུས་རབས་གཅིག་ནང་ལ། ད་འདི་རྒྱ་ནག་གི་ལོ་རྒྱུས་ནང་ལ་

ཡོད་ཀྱི་རེད་པ། འོ་འདི་འདྲས་བྱས་བྱས། སྙིང་བསྡུས་འདྲ་བོ་འདུག་སེ་བྱས་བྱས་

38 སྐབས་དེར་ཁོང་གི་ཕྱག་ཏུ་ནགས་ཤོད་འབྲི་རུའི་ལོ་རྒྱུས་ཤིག་བསྣམས་འདུག་པ་དང་དེ་ནས་

ཚན་པ་ཞིག་མར་ཀློག་གནང་སོང་བ་བརྙན་འཕྲིན་དུ་མཇལ་རྒྱུ་ཡོད་པ་ལྟར་ཡིན། དེས་ན་མ་

དཔེ་ལ་གཏུགས་ནས་བཀོད་པ་ཡིན།

བྱུང་བ་རེད། ད་རེས་འདིར་ཉམས་ལེན་དང་བཀའ་ཆོས་གསན་དང་གསན་བཞིན་པ་

རེད། ད་རེས་མཛད་སྒོ་འདིར་ཞེ་དྲག་ཡག་པོ་བྱུང་སོང་། མ་འོངས་པར་བསྟན་པ་

དང་སེམས་ཅན་དོན་རྒྱ་ཆེན་པོ་གནང་ཐུབ་པའི་ཡིད་ཆེས་ཡོད་ལ་འདི་འདྲའི་ཆེད་དུ་

སྨོན་ལམ་སྨོན་འདུན་ཞུ་རྒྱུ་ཡིན།

 ཞེས་གསུངས་པ་དང་མཛད་སྒོ་ཡང་བཀྲ་ཤིས་

ལོ་ལེགས་ངང་ལེགས་གྲུབ་བྱུང་བ་སོགས་ཀྱི་སྐོར་རེ་ཞིག་དེ་ཙམ་མོ།།

སྤྱི་ལོ་ ༢༠༠༦ ཟླ་ ༡༢ ཚེས་ ༡༤ སྔ་དྲོར་དྷ་སར་གཙུག་ལག་ཁང་དུ་༸སྤྱི་

ནོར་༸གོང་ས་ཆེན་མོར་དམིགས་བསལ་མཇལ་ཁར་བཅར། གསེར་ཟངས་ཀྱི་སྟོན་

པའི་སྐུ་འདྲ་དང་། ཤེལ་རྡོའ་ིརྡོ་རྗེ། གསེར་བྲིས་འཇམ་དཔལ་མཚན་བརྗོད་བཅས་

ཀྱིས་མཇལ་རྟེན་བྱས་ཏེ་རྟེན་འབྱུང་གི་སྒོ་འཕར་ཡངས་པོར་ཕྱེས། ཧ་ཅང་ཐུགས་

དགྱེས་པའི་གསུང་མང་དུ་སྩལ། ངོས་ནས་བསྟན་འགྲོའ་ིདོན་རྒྱ་ཆེར་འབྱུང་བའི་

སྨོན་ལམ་ཡོད་ལ་ཁྱོད་ཀྱིས་ཀྱང་སློབ་སྦྱོང་ཡག་པོ་གནང་ཤོག་ཨ་གསུངས།  ཕྲན་

ནས་ཁྲི་གསོལ་བགྱིས་པའི་བརྒྱུད་རིམ་སོགས་ཞུ་སྐབས་གསུང་གསང་ཧ་ཅང་

མཐོན་པོས། འགྲིགས་ཤག །འགྲིགས་ཤག །དཔེ་འགྲིགས་ཤག །ཧ་ཅང་ཡག་པོ་

བྱུང་ཤག་སོགས་གསུངས་པའི་དགའ་བ་ནི་བརྗོད་མི་ཐུབ་ལ་དུས་ནམ་ཡང་རྣ་ལམ་

ནས་ཡལ་དུ་མེད་པའི་གསུང་གསོན་པོ་ཞིག་ཡིན།  

སྤྱི་ཟླ་ ༡༢ ཚེས་ ༡༧ ཉིན་༸སྐྱབས་མགོན་ས་སྐྱ་༸གོང་མ་རིན་པོ་ཆེ་མཇལ། 

ཕོ་བྲང་ནས་ཀྱང་སྣེ་ལེན་ཟབ་མོ་བགྱིས། ༸གོང་མ་རིན་པོ་ཆེ་ནས། ཐུགས་རྗེ་ཆེ་

གནང་། དེ་རིང་ཁྱོད་རང་མཇལ་བར་དཔེ་དགའ་པོ་བྱུང་། སྐུ་གོང་མའི་ཐུགས་ཀྱི་

བཞེད་དགོངས་གང་ཡོད་སྒྲུབ་ཐུབ་པའི་སྨོན་ལམ་ཡོད། སངས་རྒྱས་བསྟན་པ་ཚང་

39 ཁྲི་འདོན་མཛད་སྒོའ་ིསྐབས་ཀྱི་གཟུགས་མཐོང་བརྙན་འཕྲིན་ལས་སྒྲ་ཕབ་ཞུས་པ་ཡིན།



52  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

མ་གཅིག་པ་རེད། ག་བ་ཕན་ནའང་གཅིག་པ་རེད་སོགས་བཀའ་སློབ་ལམ་སྟོན་རྒྱ་

ཆེར་སྩལ་བ་སོགས་བཀའ་དྲིན་དང་གཟིགས་པ་ཤིན་ཏུ་ལྕི་འོ།།

ད་དུང་ང་ཚོར་བསམ་གཞིག་དང་འགན་ཁུར་ཤིན་ཏུ་ཆེ་བ་ཞིག་ནི་མཆོག་

སྤྲུལ་རིན་པོ་ཆེ་སློབ་སྦྱོང་གི་ཁོར་ཡུག་བཟང་པོ་ཞིག་ལ་གདན་འདྲེན་ཞུ་རྒྱུ་དེ་

ཡིན་ལ། དེའི་ཐད་རང་ཉིད་ནས་ཀྱང་བསམ་གཞིག་ཡང་ཡང་བགྱིས་པ་དང་འབྲེལ་

ཡོད་དཔྱོད་ལྡན་དག་གིས་བསམ་ཚུལ་གནང་བ་བཅས་ཀྱིས། ༸སྐྱབས་རྗེ་གྲུབ་

དབང་པདྨ་ནོར་བུ་རིན་པོ་ཆེའི་གདན་ས་ཐེག་མཆོག་རྣམ་གྲོལ་གླིང་དུ་ཕེབས་རྒྱུ་

གཏན་ཁེལ་རྗེས། དེ་ལུགས་འབྲི་གུང་༸སྐྱབས་མགོན་རིན་པོ་ཆེར་ཞུས་པས་

ལེགས་སོའ་ིདབུགས་དབྱུང་དང་བྱང་ཆུབ་གླིང་ནས་དེ་འབྲེལ་ངོས་སྦྱོར་
40

 གནང་

བས་མཚོན་ལྷོ་ཕྱོགས་གདན་སར་ཕེབས་རྒྱུའི་མཐུན་རྐྱེན་ལེགས་ཚོགས་སུ་གྱུར་

ཅིང་། ༸སྐྱབས་མགོན་རིན་པོ་ཆེར་ཐོན་མཇལ་ཞུས་ཏེ། རིམ་བཞིན་གནས་མཆོག་

ལུམྦི་ནི་དང་། མཉན་ཡོད། རྩྭ་མཆོག་གྲོང་། ཝཱ་རཱ་ཎ་སཱི། ནཱ་ལནྡཱ། བྱ་རྒོད་ཕུང་རི། 

རྡོར་གདན་སོགས་སྟོན་པའི་གནས་ཆེན་ཁག་མཇལ་སྐོར་གྲུབ་མཚམས་གནས་

40 ༈ ལུགས་གཉིས་མཁྱེན་བརྒྱའི་སྣང་བ་ཕྱོགས་མེད་དུ་རྒྱས་པའི་སྔ་འགྱུར་གདན་ས་རིན་པོ་

ཆེའི་དབུ་འཛིན་ལྷན་རྒྱས་ཀྱི་སྙན་དབང་དམ་པར། གུས་འབུལ། འདི་ག་ངེད་འབྲི་གུང་བཀའ་

བརྒྱུད་ཀྱི་མཆོག་སྤྲུལ་འབྲོང་ངུར་ཆོས་རྗེ་དཔོན་སློབ་གཉིས་ཐོས་བསམ་སློབ་གཉེར་ཆེད་དེ་

ག་གདན་ས་རྣམ་གྲོལ་གླིང་དུ་ཕེབས་རྒྱུའི་རེ་འདུན་བྱུང་བ་བཞིན་འདི་ནས་ཀྱང་རྗེས་སུ་ཡི་

རངས་ཞུ་བ་དང་འབྲེལ་ཁྱེད་རྣམས་ལ་རེ་བ་ཞུ་རྒྱུར། ཁོང་རྣམ་གཉིས་ཀྱི་སློབ་སྦྱོང་གཙོ་བོར་

གྱུར་པའི་མཐུན་རྐྱེན་དགོས་མཁོ་གང་ཅིར་རྒྱབ་སྐྱོར་གཟིགས་སྐྱོང་གནད་སྨིན་ཡོང་བའི་རེ་

འདུན་དང་བཅས། འཕགས་ཡུལ་བྱང་ཕྱོགས་རྡེ་ར་སྡུན་འབྲི་གུང་བཀའ་བརྒྱུད་ཀྱི་ལྟེ་གནས་

འབྲི་གདན་བྱང་ཆུབ་གླིང་ནས་རབ་གནས་མེ་ཁྱི་ལོའ་ིཟླ་བ་ ༡༠ ཚེས་ ༢༡ སྤྱི་ལོ་ ༢༠༠༦ ཟླ་ 

༡༢ ཚེས་ ༡༠ ཉིན། སྤྱི་ཁྱབ་འགན་འཛིན་གྱི་མཚན་རྟགས་དང་ལས་ཐམ་བཅས། 



 གང་གི་སྐྱེ་སྤྲུལ་ངོས་འཛིན་བགྱིས་ཚུལ་གནད་བསྡུས། 53

མཆོག་རྡོར་གདན་དུ། བོད་མེ་ཁྱི་ལོའ་ིབོད་ཟླ་བཅུ་གཅིག་གི་ཚེས་ཉེར་བདུན་

སྔ་དྲོར། ༸སྐྱབས་རྗེ་གྲུབ་དབང་པདྨ་ནོར་བུ་རིན་པོ་ཆེའི་ (-2010) གཟིམ་ཆུང་

ནང་། ༸སྐྱབས་རྗེ་གྲུབ་དབང་རིན་པོ་ཆེར་ཡང་སྲིད་མཆོག་ཐོག་མའི་མཇལ་ཁའི་

ཕེབས་རོགས་སུ་བཅར་ཞིང་། སློབ་སྦྱོང་ཆེད་དུ་རྣམ་གྲོལ་གླིང་དུ་ཕེབས་འཐུས་

སྐྱབས་འཇུག་ཞུས་པར་ཐུགས་དགྱེས་བཞིན་པའི་ངང་ནས་ཡིན་དང་ཡིན་ཕེབས་

ཤོག་གསུངས་པར་དགའ་དད་བཅོས་མིན་ཐོག་སྔ་འགྱུར་སྨོན་ལམ་ཆེན་མོ་ཚར་

རྗེས་ཆིབས་ཞབས་ལྷོ་ཕྱོགས་སུ་བསྒྱུར་ཏེ། སྔ་འགྱུར་གདན་ས་ཆེན་པོ་ཐེག་མཆོག་

རྣམ་གྲོལ་བཤད་སྒྲུབ་དར་རྒྱས་གླིང་དུ། སྤྱི་ལོ་ ༢༠༠༧ ཟླ་  ༢ ཚེས་ ༤ ཉིན་མ་

འགྲིགས་རྟེན་འབྲེལ་ཕུན་སུམ་ཚོགས་པ་དང་བཅས་དངོས་སུ་ཞབས་སོར་འཁོད་

ནས། མདོ་སྔགས་རིག་གནས་སྤྱི་དང་བྱེ་བྲག་ལ་ཐོས་བསམ་ཚུལ་བཞིན་གནང་སྟེ། 

སྤྱི་ལོ་ ༢༠༡༤ ཟླ་ ༤ ཚེས་ ༧ ཉིན་སྔ་འགྱུར་མཐོ་སློབ་མདོ་སྔགས་རིག་པའི་འབྱུང་

གནས་གླིང་ནས་ལོ་རིམ་དགུ་པའི་ཡིག་རྒྱུགས་སྡེ་ཚན་དང་པོའ་ིརྩེ་ཕུད་ཨང་དང་

པོ་བཞེས་པའི་སྒོ་ནས་འདུས་པ་སྟོང་ཕྲག་དུ་མའི་དབུས་སུ་བསླབ་པ་མཐར་སོན། 

ཉིན་དེ་གར་རྣམ་གླིང་ཆེས་མཐོའ་ིརྒྱུན་ལས་ནས་སྔ་འགྱུར་བཙུན་དགོན་མཚོ་རྒྱལ་

བཤད་སྒྲུབ་གླིང་གི་འགན་འཛིན་དུ་བསྐོ་གཞག་བྱས་པའི་ཁྱབ་བསྒྲགས་གནང་། 

དེའི་སྔོན་ཏེ། སྤྱི་ལོ་ ༢༠༡༤ ཟླ་ ༡ ཚེས་ ༡ ཉིན་གྱི་ཞོགས་པར་གདན་ས་

ཆེན་པོ་སེ་ར་བྱེས་ཀྱི་ཡང་ཐོག་གཟིམ་ཆུང་དུ་ལྷ་མིའི་འདྲེན་མཆོག་༸སྐྱབས་

མགོན་ཐམས་ཅད་མཁྱེན་པ་བཅུ་བཞི་པ་ཆེན་པོས་འབྲོང་ངུར་ཆོས་རྗེ་རིན་པོ་ཆེ་

མཆོག་ལ་གསན་བསམ་མཐར་སོན་པའི་དགའ་སྟོན་དུ་དམིགས་བསལ་མཇལ་ཁ་

སྩལ་ཏེ། ཕྱག་དམ་པོར་བཟུང་ཞིང་དགྱེས་བརྩེ་ཆེན་པོས་བཀའ་སློབ་དང་ལམ་སྟོན་



54  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

བདུད་རྩིའི་ཐིགས་པ་བརྗེད་དུ་ཕངས་པ་དུ་མས་གཟེངས་བསྟོད། མདོར་ན་ཐོག་

མཐའ་བར་གསུམ་ཀུན་ཏུ་བཀྲ་ཤིས་ལོ་ལེགས་ཤ་སྟག་བྱུང་བ་དང་དམ་པའི་ཚུལ་

དགུའི་མཛད་པ་ནི་གཞན་དང་གཞན་དུ་འབྲིར་ངེས་མོད། ༸རྒྱལ་བ་ཡིད་བཞིན་

ནོར་བུ་དང་། གྲུབ་དབང་པདྨ་ནོར་བུ། ༸སྐྱབས་མགོན་ས་སྐྱ་༸གོང་མ། འབྲི་

གུང་༸སྐྱབས་མགོན་ཆེ་ཚང་། ༸སྐྱབས་རྗེ་རྡོ་གྲུབ་རིན་པོ་ཆེ། ངོར་ཀླུ་ལྡིང་མཁན་

ཆེན། མཁན་ཆེན་ཀུན་དགའ་དབང་ཕྱུག  ༸སྐྱབས་རྗེ་མདོ་མང་གཡང་ཐང་རིན་པོ་

ཆེ༑ མཁན་ཆེན་པདྨ་ཤེས་རབ་སོགས་རིས་སུ་མ་མཆིས་པའི་བསྟན་འཛིན་གྲགས་

ཤིང་གྲུབ་པ་དུ་མ་ལས་གངས་ལྗོངས་སུ་བཞུགས་པའི་མདོ་སྔགས་རྒྱ་མཚོ་ཕལ་

ཆེར་གསན་བཞེས་མཛད། 

སྔ་འགྱུར་མཐོ་སློབ་མདོ་སྔགས་རིག་པའི་འབྱུང་གནས་གླིང་དང་མཚོ་རྒྱལ་

བཤད་སྒྲུབ་གླིང་བཅས་སུ་བློ་གསལ་བརྒྱ་ཕྲག་དུ་མར་མི་ཕམ་མཁས་འཇུག དབུ་

མ་རྒྱན། མངོན་པ་མཛོད། རྫོགས་པ་ཆེན་པོ་སངས་རྒྱས་ལག་འཆང་གི་སྔོན་འགྲོ། 

རྫོགས་པ་ཆེན་པོ་སེམས་ཉིད་ངལ་གསོ། ཐེག་ཆེན་ཚུལ་འཇུག བཀའ་བརྒྱད་རྣམ་

བཤད། གསང་སྙིང་མཛོད་སྡེ། བརྡ་སྤྲོད་ངག་སྒྲོན། སུམ་རྟགས་བཅས་མདོ་སྔགས་

རིག་གནས་རྒྱ་མཚོའི་སྐྱོར་ཁྲིད་དང་། ཟུར་ཁྲིད། དངོས་གཞིའི་འཆད་ཁྲིད་སོགས་

གནང་དང་གནང་བཞིན་པ་དང་། དགོངས་གཅིག་དཔྱད་བརྗོད་ཟུར་གནས་བབ་

སྟེགས་དང་། བཟང་སྤྱོད་ཀྱི་འགྲེལ་ཆེན་དོན་གཉིས་ལམ་བཟང་། འབྲོང་དཀར་པོའ་ི

ངུར་སྒྲ་སོགས་གསུང་རྩོམ་ཚད་ལྡན་མང་པོ་ཕྱག་བྲིས་གནང་། མདོར་ན་འཆད་རྩོད་

རྩོམ་གསུམ་གྱིས་དུས་འདའ་བས་བསྟན་འགྲོའ་ིདཔལ་དུ་འཚོ་བཞིན་པ་བཅས་སོ།།

༤ 

གང་དུ་བལྟམས་པའི་གནས་དང་རིགས་སོགས་ཀྱི་སྐོར་མདོར་ཙམ་

བརྗོད་དེ་མཇུག་བསྡུ་བའོ།།

༄། །ད་ནི་ཡབ་ཡུམ་དང་འཁྲུངས་གནས་སོགས་ཀྱི་ཆེ་བ་མདོར་ཙམ་ཞིག་ནི་

འདི་ལྟར་ཏེ། དེ་ཡང་སྤྱི་ལོ་ ༡༩༨༤ ལོའ་ིབོད་ཟླ་དགུ་པའི་ནང་འབྲོང་ངུར་ཆོས་རྗེ་

བཅུ་དྲུག་པ་འདི་ཉིད་གློ་བོ་མཚོ་ཤར་རྒོད་ཟེར་ཚང་ལ་སྐུ་བལྟམས། གློ་བོ་
41
 ཞེས་

པ་དེང་བལ་ཡུལ་རྒྱལ་ཁོངས་སུ་ཡོད་པའི་བོད་ཀྱི་རིགས་སུ་གཏོགས་པའི་ཡུལ་

གྲུ་ཞིག་ཡིན་ལ། སྔར་གློ་བོ་རྒྱལ་པོ་ཞེས་པས་བསྐྱངས་ཤིང་མངའ་རིས་པཎ་ཆེན་

པདྨ་དབང་རྒྱལ་ (1487-1542) དང་། གློ་བོ་མཁན་ཆེན་བསོད་ནམས་ལྷུན་འགྲུབ 

(1456-1532) སོགས་བོད་ཡུལ་ན་སྙན་གྲགས་ཆེ་བའི་མཁས་གྲུབ་མང་པོ་ཞིག་

འཁྲུངས་མྱོང་བས། མི་རྣམས་དགེ་བཅུ་ལ་སྤྱོད་ཅིང་རིས་མེད་ཀྱི་བསྟན་པ་དར་བ་

མ་ཟད། གཙོ་བོ་དཔལ་ལྡན་ས་སྐྱ་པའི་བསྟན་པ་ཧ་ཅང་དར་ཁྱབ་ཆེ་བ་ཞིག་རེད། 

དཀར་ཆག་གསལ་བའི་ལེ་ལོང་
42

 ལས། (དཀར་ཆགས་འདི་རྒོད་ཟེར་ཚང་གི་མི་རབས་

གོང་མའི་ཡིག་ཚང་ཞིག་རེད། ལག་བྲིས་རྙིང་མ་ཞིག་འདུག) དེ་ལས་འཕགས་པ་བོད་ཡུལ་གཙང་

གི་སྟོད། །ལྷ་དབང་གནས་མཆོག་གངས་ཅན་ཏི་སེའི་ཤར། །བསིལ་བའི་ཆུ་རྒྱུན་

དཔག་ཤ ་ (པཀྵུ) འབབ་པའི་གཡས། །རྒྱ་གར་རྡོ་རྗེ་གདན་གྱི་བྱང་གི་ཕྱོགས། ། 

ཞེས་སོགས་ཀྱིས་སྔར་བོད་འབངས་འཁྲུལ་མེད་ཅིག་ཡིན་པར་བསྟན། རིན་པོ་

41 ཞིབ་པར་མཁྱེན་འདོད་ན་མཁན་པོ་བཀྲ་ཤིས་ཀྱིས་བརྩམས་པའི་གློ་བོའ་ིལོ་རྒྱུས་སོགས་ལ་

གཟིགས་འཚལ།

42 ཡབ་ཚང་དུ་འགྲོ་སྐབས་ཡི་གེ་དཔེ་རྙིང་ལག་བྲིས་ཅན་ཞིག་འདུག་པ་མཇལ་ཞིང་ཁོ་བོས་

ཚར་གཅིག་བཀླགས་པ་ཡིན་ལ་མ་ཕྱིར་པར་བཏབ་སྟེ་ཁྱེར་ཡོང་བ་ཡིན། 



56  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཆེའི་མེས་མེས་དགུང་ལོ་བརྒྱད་ཅུ་ནང་ཞིག་གིས་བརྗོད་ན་མི་རྒྱུད་འདི་གྲུབ་ཆེན་

ས་ར་ཧ་པའི་གདུང་ལས་བྱུང་བ་རེད་
43

ཅེས་ཤོད་སྲོལ་ཡོད། སྔར་མི་ཚང་འདི་ལས་

རྙིང་མ་དང་ས་སྐྱའི་བརྒྱུད་འཛིན་ངོ་མཚར་ཅན་མང་པོ་བྱུང་མྱོང་ཡོད་ཅེས་ཤོད་ཀྱི་

འདུག སྔར་དཀོན་མཆོག་གླིང་ཞེས་འབྲུག་པ་བཀའ་བརྒྱུད་ཀྱི་དགོན་པ་ཞིག་གི་

སྦྱིན་བདག་ཡིན་པ་དང་ངོར་ཆེན་ཀུན་དགའ་བཟང་པོའ་ིསྐབས་ནས་ས་སྐྱའི་སྦྱིན་

བདག་གལ་ཆེན་ཞིག་ཡིན་འདུག་ལ།  ངོར་ཆེན་གྱིས་བོད་ནས་རབ་གནས་འཐོར་

བའི་འབྲུ་བདུན་རྒོད་ཟེར་ཚང་གི་ཞིང་ཁར་བབ་པས་དུས་ད་ལྟ་ཡང་བྱིན་རླབས་ཆེ་

བར་རྩི་ཡི་འདུག གཤམ་ལ་ཁྱིམ་རྒྱུད་ལ་ (ལག་བྲིས་ཡིག་རྙིང་ལས།) བསྔགས་པ་ཞིག་

ཟུར་འདོན་བགྱིས་ཡོད།  ཀྱེ། དེ་ཡི་ཆབ་འོག་ཤར་ལུང་ཡུལ་གྱི་དབུས། །ཕུ་ན་ལྷ་

གཉན་གངས་རི་མཐོ་ལ་བརྗིད། །མདའ་ན་གཙང་ཆབ་གཉན་པའི་གླུ་དབྱངས་ལེན།། 

བར་ན་འབྲུ་བཅུད་སྣ་ཚོགས་སྨིན་པའི་ཞིང་། །འབུར་དུ་སྡོད་པ་ལྷ་ཁྱིམ་དཔལ་ཁང་

འདིར། །རིགས་རུས་ཁུངས་བཙུན་ཕ་མེས་བཟང་པོའ་ིརྒྱུད། །ཅེས་སོགས་ཡུན་

རིང་ལོ་རྒྱུས་ལྡན་ཞིང་བསྟན་པའི་སྦྱིན་བདག་དང་དམ་པ་མང་པོ་འཁྲུངས་མྱོང་བའི་

གཞིས་ཁང་དེར། གང་ཉིད་ཡབ་ཉི་མ་དབང་འདུས་དང་ཡུམ་པ་སངས་གཉིས་ཀྱི་

སྲས་སུ་གོང་གསལ་ལོ་ཟླར་ཞིང་འདིའི་སྐྱེ་འགྲོ་བགྲང་དཀའ་བའི་མགོན་དུ་ཆོས་རྗེ་

བསྟན་འཛིན་འགྲོ་འདུལ་གཤེགས་ཏེ་ལོ་བཅུ་གསུམ་ཏག་ཏག་འཁོར་ཞིང་། གོང་མ་

ན་རིམ་གྱི་གདན་ས་བཀའ་བརྒྱུད་འཕེལ་རྒྱས་གླིང་རིག་གསར་སྐབས་གཏོར་བཤིག་

43 སྤྱི་ལོ་ ༢༠༡༤ ལོར་རིན་པོ་ཆེ་དང་ལྷན་དུ་གློ་ཡུལ་ཡབ་ཚང་དུ་འགྲོ་སྐབས་རིན་པོ་ཆེའི་མེས་

མེས་པདྨ་ཚེ་བརྟན་ཞུ་བ་ཞིག་གིས་གསུངས་སོང་། ཁོང་ནི་སྔར་བོད་ས་སྐྱ་དགོན་དུ་གྲྭ་པ་

ཡིན་འདུག་ལ་དེ་སྐབས་དགུང་གྲངས་བརྒྱད་ཅུའི་ནང་ཕེབས་འདུག་ཀྱང་མི་རྒན་ཉམས་དོད་

པོ་ཞིག་འདུག



 གང་དུ་བལྟམས་པའི་གནས་དང་རིགས། 57

ཚབས་ཆེན་ཐེབས་པ་ཉམས་གསོའ་ིབསྐལ་བཟང་བྱུང་བའི་ལོ་དེ་ག་རང་ལ། སླར་

ཡང་གང་གི་ཡང་སྲིད་འཁྲུལ་མེད་ཀྱི་མཚན་གྱི་པདྨོ་མངོན་པར་འཛུམ་པ་ནི་བཀྲ་

ཤིས་འབུམ་ཕྲག་གི་སྟ་གོན་ཡིན་པར་གོར་མ་ཆག་ཅིང་། དེ་ཡང་རྗེ་བཅོ་ལྔ་པས། 

སེམས་ཉིད་རིག་པ་མར་མེའི་ནང་། །རྟེན་འབྲེལ་རབ་འབྲིང་

གསུམ་ཙམ་བརྟག །མ་འགྲིགས་རྟེན་འབྲེལ་སྣེ་གཅིག་མེད། །
44

 

ཅེས་པར་བདེན་དཔང་བགྱིས་པ་དང་གཉིས་སུ་མ་མཆིས་སོ།།

ཁོང་གི་ཐུན་མིན་གྱི་མཛད་སྤྱོད་གང་དུ་བརྟགས་ཀྱང་ཆོས་རྗེ་འགྲོ་འདུལ་

ཞབས་ཀྱིས་
45

 ངས་དབུགས་ཀྱི་རྒྱུ་བ་ཕྲ་མོ་ཚུན་ཆད་བོད་ལྗོངས་བསྟན་འགྲོའ་ི

བདེ་དོན་ཁོ་ནར་བསམ་པ་ཡིན། དེར་བརྟེན་ཁོ་ཚོས་ང་ལ་ཉེས་མེད་སྲོག་ཁྲིམས་

གཅད་རྒྱུ་ཡིན་པ་གཏན་ཁེལ། འོན་ཀྱང་ཁྱེད་ཚོ་ཡིད་མ་ཕམ། སེམས་མ་ཞུམ། 

བསླུ་བ་མེད་པའི་ལས་འབྲས་ལ་བསམ་བློ་ཐོངས་དང་། ང་ཚོ་ནམ་ཡང་འབྲལ་བ་

མེད། ང་མི་རྒན་ཁ་ཐབས་སྐྱོ་ནའང་། ང་རྗེས་མ་ཕར་ལྟ་དུས་ཚུར་གསལ་བ་ཞིག་

འོང་ལེ་རེད། གནའ་མིའི་གཏམ་དཔེར། བུ་རང་མིང་རང་གིས་འདོགས། གདན་

ཁ་གང་གནམ་ལ་འཕྱར། ཞེས་པ་ལྟར་གསང་གསུམ་ཡོན་ཏན་དང་ཁྱད་འཕགས་

44 གཏམ་ཚོགས། བོད་ཀྱི་དཔེ་མཛོད་ཁང་། ༢༠༡༣ ལོ། ༣༣ ཨང་། ༡ ཤོག་གྲངས། 21-31-

ནང་སྟོང་ཉིད་ལུང་བསྟན་དང་རྡོ་རྗེའི་བརྡ་རྟགས། འབྲོང་ངུར་ཆོས་རྗེ་བཅོ་ལྔ་པ།  

45 འདི་ནི་ཁོང་གི་སློབ་མ་མང་པོ་ལ་དངོས་སུ་གསུངས་པ་ཞིག་ཡིན་པ་དང་ཕལ་ཆེར་ཡོངས་

གྲགས་ལྟ་བུ་ཞིག་རེད། ཡིག་ཐོག་ཐོག་མར་བཀོད་མི་ང་ཁོ་ན་ཡིན་སྲིད། ངས་གང་ཐོས་པ་

དེ་ལས་སྣོན་འཕྲི་ཅུང་ཟད་ཙམ་བགྱིས་མེད་པས། ད་དུང་ཁོང་གི་སློབ་མ་མང་པོ་དངོས་སུ་

བཞུགས་ཡོད་པ་དཔང་པོ་ཡིན། དཀོན་མཆོག་རིན་ཆེན་གྱིས་བདག་གི་ཕ་དམ་པར་གསུངས་

པ་ང་ལ་ལན་མང་བརྗོད་མྱོང་བ་དང་མཁན་པོ་བདུད་འཇོམས་དང་ངའི་ཨ་ཞང་ཚོགས་འགྲུབ་

སོགས་ལས་ཐོས་པ་དག་ཚིག་ཙམ་མི་འདྲ་བ་ཕྲན་བུ་ལས་དོན་དུ་འདི་ལྟར་ངེས་སོ།།



58  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཀྱི་རང་མདངས་མི་འདྲ་བ་ཞིག་ངོམ་འོང་རྒྱུ་རེད་པས་ཁྱོད་ཚོ་དགའ་བར་གྱིས་ཨ། 

དོན་དངོས་སུ་ང་འཆི་གསོན་ཅི་ལྟར་ཡང་བསྟན་འགྲོའ་ིདོན་ལས་མ་འདས། ཞེས་

གསུངས་པ་བསླུ་མེད་བདེན་དོན་ཞིག་ཡིན་པས་མངོན་དུ་གྱུར་པ་དང་། དེ་བཞིན་

སྟོང་ཉིང་ལུང་བསྟན་དང་རྡོ་རྗེའི་བརྡ་རྟགས་ལས། 

འདི་ནས་ཉི་མ་ཤར་གྱི་ཕྱོགས། །ས་གནས་གསེར་གཞུང་

སྒྲུབ་གནས་སུ། །སྐྱེས་བུ་བརྟན་བཞུགས་ཟླ་བའི་མདངས།། 

ཚེས་གཉིས་ཟླ་བའི་འོད་ཟེར་དེ། །ཟླ་བ་ཡར་ངོའ་ིཁ་ཤར་

དུས། །མིག་གིས་མཐོང་ཚད་ངན་སོང་མེད།།
46

 

ཅེས་དང་། ཧེ་ཧེ། 

ལྷོ་རྒྱ་ལ་སེང་གདོང་རི་རྩེ་ནས། །སེང་དཀར་མོ་གཡུ་རལ་

རྒྱས་ནས་འོང་། །གཡུ་རལ་དུང་སེང་ངར་སྐད་དེ། །འོད་

གསལ་འགྲོ་ལམ་བདེ་བ་དེར། །འགྲོ་འདུག་མི་དགོས་བདེ་བ་

ཤར། །ཨེ་མ་མཚར། བསྟན་ལམ། བསྟན་ལམ།47 

བཅས་གང་དུ་འཁྲུངས་པའི་ཡུལ་དང་མཚན་རྟགས་དང་མཚན་བཀྲ །ཡབ་སོགས་

གསལ་པོར་ལུང་དུ་བསྟན་པ་ནི་དཀའ་བ་མེད་པར་གོ་སླ་བས་རེ་ཞིག་རྒྱས་བཤད་

ཀྱི་ངལ་བ་མ་བགྱིས་ཏེ་དེ་ཙམ་གྱིས་འཐུས་པར་བགྱིས་སོ། །གོང་དུ་སྨྲས་པ་ལྟར་

རྒྱལ་བ་གངས་པ་རིན་ཆེན་འོད་ཟེར་གྱིས་ཀརྨ་པ་དུས་གསུམ་མཁྱེན་པའི་ཞབས་ལ་

46 གཏམ་ཚོགས། བོད་ཀྱི་དཔེ་མཛོད་ཁང་། ༢༠༡༣ ལོ། ༣༣ ཨང་། ༡ ཤོག་གྲངས། 21-31-

ནང་སྟོང་ཉིད་ལུང་བསྟན་དང་རྡོ་རྗེའི་བརྡ་རྟགས། འབྲོང་ངུར་ཆོས་རྗེ་བཅོ་ལྔ་པ།  

47 འབྲོང་ངུར་ཆོས་རྗེ་གངས་པ་རིན་ཆེན་འོད་ཟེར་འཕྲིན་ལས་རྗེས་སྐྱོང་དེབ་འཕྲེང་དང་པོ། 

འབྲོང་ངུར་ཆོས་རྗེའི་སློབ་ཚོགས་ཀྱིས་སྤེལ།  ཨང་གྲངས་ ༡༩ ཡིག་འཕྲེང་། ༡༢ (གཏམ་ཚོགས་

ཀྱི་ནང་བཀོད་སྟོང་ཉིད་ལུང་བསྟན་དང་རྡོ་རྗེའི་བརྡ་རྟགས་ཀྱི་མ་དཔེ་འདི་ཡིན་མོད་གོང་གསལ་ལུང་འདི་ཆ་ཚང་ཆད་འདུག)



 གང་དུ་བལྟམས་པའི་གནས་དང་རིགས། 59

བཏུགས་ནས་བཟུང་ཡབ་སྲས་ཟུང་གི་སྐྱེ་འཕྲེང་རིམ་པར་བྱོན་པ་རྣམས་ཐུན་མིན་

གྱི་འབྲེལ་བ་ཟམ་མ་ཆད་པ་དེ་ལྟར་སོང་། འདིར་ཡང་རྒྱལ་མཆོག་བཅུ་བདུན་པ་

མཆོག་ནས་གང་གི་ཞབས་བརྟན་གསོལ་འདེབས་ཤིག་སྩལ་ན་རྟེན་འབྱུང་ཕུན་སུམ་

ཚོགས་པར་གོར་མ་ཆག་པས། གུས་ཅག་འབྲེལ་ལྟོས་ཡོངས་ཀྱིས་ཇི་ལྟར་གསོལ་

བ་བཏབ་པ་ལྟར་མགོན་པོ་གང་གིས་སྩལ་བའི་ཞབས་བརྟན་གསོལ་འདེབས་དང་། 

རིན་པོ་ཆེ་དགུང་གྲངས་ཉེར་ལྔར་སོན་སྐབས་འབྲི་གུང་༸སྐྱབས་མགོན་ཆེ་ཚང་རིན་

པོ་ཆེས་སྩལ་བའི་ཞབས་བརྟན་གསོལ་འདེབས་ཏེ། དེ་གཉིས་འདི་གའི་མཇུག་སྡུད་

ལྟ་བུར་དགོད་རྒྱུར་དགེ་མཚན་ཧ་ཅང་ཆེ་བར་སྙམ་མོ། །དེ་ལྟ་བས་ན་དཔལ་རྒྱལ་

བའི་དབང་པོ་ཀརྨ་པ་ཆེན་པོ་བཅུ་བདུན་པས། 

འོད་དཔག་མེད་དང་སྒྲོལ་མའི་མཚན། །པདྨ་འབྱུང་གནས་

གྲུབ་རྒྱལ་མ། །ཐང་སྟོང་རྒྱལ་པོ་ལ་སོགས་པའི། །རྩ་གསུམ་

རྒྱ་མཚོས་ཤིས་པ་སྒྲུབས། །ངེས་དོན་སྙིང་པོའ་ིབསྟན་པ་ཡི།། 

རྒྱལ་སྲིད་འཛིན་པ་རྒྱལ་བའི་མཚན། །དེ་ཡི་སྐྱེ་འཕྲེང་བཅུ་

དྲུག་པ། །དཀོན་མཆོག་བསྟན་འཛིན་རིན་པོ་ཆེ། །ཞབས་པད་

སྲིད་མཐར་བརྟན་གྱུར་ཅིག །མདོ་རྒྱུད་བཀའ་གཏེར་ལ་སོགས་

པའི། །སྲུང་མ་གཉན་པོ་ཐམས་ཅད་དང་། །ཁྱད་པར་བསྟན་

སྲུང་སྐྱེས་བུ་ཆེས། །བླ་མའི་སྐུ་ཚེ་མཛད་འཕྲིན་སྤེལ། །བར་

ཆད་གཡུལ་ངོ་ཟློག་པར་མཛོད། །རྒྱལ་བསྟན་སྤྱི་དང་ཁྱད་པར་

དུ༑ ༑རྒྱལ་བ་འབྲོང་ངུར་ཆོས་རྗེ་ཡི། །བསྟན་པ་ཕྱོགས་བཅུར་

རྒྱས་པ་དང་། །དགེ་མདུན་ཆོས་གྲྭ་དར་བ་དང་། །ལུང་རྟོགས་



60  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

ཉམས་ལེན་རྒྱས་གྱུར་ཏེ། ། འགྲོ་བ་སེམས་ཅན་ཕ་མ་རྣམས།། 

མྱུར་དུ་བྱང་ཆུབ་ཐོབ་པར་ཤོག །རྒྱལ་བ་འབྲོང་ངུར་པའི་

ཆོས་བརྒྱུད་དུ་གཏོགས་པ་བླ་མཆན་བསྟན་འཛིན་ལམ་བཟང་

སོགས་ནས་ནན་གྱིས་བསྐུལ་ངོར་ཀརྨ་པའི་མཚན་ཙམ་འཛིན་

པ་ཨོ་རྒྱན་འཕྲིན་ལས་པས་སྨོན་པའི་མཐུ་ལ་བརྟེན་ནས་འདོད་

དོན་གེགས་མེད་དུ་འགྲུབ་པའི་བཀྲ་ཤིས་ཤོགᨎ
48

 

ཅེས་དང་། རྒྱལ་བ་འབྲི་གུང་པས། 

གུ་ཤྲཱི་འབྲོང་ངུར་ཆོས་རྗེ་སྐུ་ཕྲེང་བཅུ་དྲུག་པ་དཀོན་མཆོག་

བསྟན་འཛིན་ངེས་དོན་བསྟན་པའི་རྒྱལ་མཚན་གྱི་ཞབས་

བརྟན་གསོལ་འདེབས་བཞུགས་སོ། །མར་མེ་མཛད་སྐབས་ཉ་

པ་སྤང་ལེབ་འཛིན། །ཐུབ་པའི་སྤྱན་སྔར་བྲམ་ཟེ་ཧ་ལུར་སྤྲུལ།། 

པད་འབྱུང་ཐུགས་སྲས་ཡེ་ཤེས་སྙིང་པོ་སོགས། །སྐྱེ་ཕྲེང་རིམ་

བྱོན་རྣམས་ཀྱིས་ཤིས་པར་སྩོལ། །བསྟན་པའི་དཔལ་གྱུར་གུ་

ཤྲཱི་འབྲོང་ངུར་པ། །ཆོས་ཀྱི་རྗེ་བོ་བསླབ་གསུམ་དཀོན་མཆོག་

ནོར། །བསྟན་འཛིན་འགྲན་བྲལ་ངེས་དོན་རིང་ལུགས་འདིའི།། 

བསྟན་པའི་རྒྱལ་མཚན་བསྐལ་བརྒྱར་ཞབས་བརྟན་གསོལ།། 

ཞེས་པ་འདི་འབྲོང་ངུར་བསྟན་འཛིན་ལམ་བཟང་ནས་བསྐུལ་

བའི་ངོར། རྒྱལ་བ་འབྲི་གུང་པའི་མཚན་གྱིས་བྱིན་གྱིས་

བརླབས་པ། དཀོན་མཆོག་བསྟན་འཛིན་ཀུན་བཟང་འཕྲིན་

48  སྤྱི་ལོ་ ༢༠༡༡ ཟླ་ ༡༠ ནང་དུ་དྷ་སའི་རྒྱུད་སྟོད་གྲྭ་ཚང་གི་བཞུགས་སྒར་ནས་མཁན་པོ་བསྟན་

རྣམ་བརྒྱུད་ནས་ཁོ་བོའ་ིལག་ཏུ་ཐོབ། 



 གང་དུ་བལྟམས་པའི་གནས་དང་རིགས། 61

ལས་ལྷུན་གྲུབ་ཀྱིས། རབ་བྱུང་བཅུ་བདུན་པའི་ས་བྱི། སྤྱི་ལོ་ 

༢༠༠༨ ཟླ་བ་ ༢ ཚེས་ ༡༢ ཉིན་སྦྱར་བའོ།།
49

ཞེས་ཀྱང་གསུངས་སོ། །སླར་སྨྲས་པ། 

 ངེས་དོན་སྙིང་པོ་རྒྱལ་བ་འབྲོང་ངུར་པའི།།

བརྒྱུད་པར་མི་ཕྱེད་ལན་བརྒྱར་དད་པའི་ནོར།།

འཆང་ལ་མཚུངས་མེད་བློ་ཅན་གང་དེ་ཞིགᨎ

སྨྲ་བའི་འབབ་སྟེགས་འདི་ཀས་དོན་ཡོད་བགྱིས།།

གཅམ་བུའི་གཏམ་གྱིས་ངོ་སོ་མ་བསྟོད་ཅིང་།།

ཁུངས་མེད་ལུང་གིས་འུད་སྒྲོག་མ་འབད་པར།།

གཏན་ཚིགས་ཆབ་ཀྱིས་ལེགས་པར་དྲངས་བགྱིས་ཏེ།།

སྔར་མེད་བྱུང་བ་ཁོ་བོའ་ིམགྲིན་པར་ཐོབ།།

ཚུལ་འདིར་གཟུ་བོའ་ིབློ་ཡིས་གཞིབ་ཤེས་ན།།

གངས་ཅན་བྱུང་རིམ་སྐྱེད་མོའ་ིདགའ་ཚལ་ལས།།

ར་ཡིག་གཉིས་པ་དགྱེས་པའི་སྦྲང་རྩིའི་རོ།།

ལེགས་བྱས་བསོད་ནམས་ཁོ་ནའི་དཔུང་གིས་འོང་།།

འོན་ཏང་སོ་སྐྱེའི་དབང་གིས་འགལ་འཁྲུལ་དང་།།

ནོངས་པ་གང་མཆིས་རྩ་གསུམ་ལྷ་ལ་བཤགས།།

49 སྤྱི་ལོ་ ༢༠༠༨ ཟླ་བ་ ༢ ཚེས་ ༡༣ ཞོགས་པར་སྲོང་བཙན་དཔེ་མཛོད་ཁང་དུ་ཡོད་པའི་གང་

གི་ཕོ་བྲང་ནས་རྒྱལ་བ་འབྲི་གུང་པ་ཆེན་པོ་སྐུ་ངོ་མའི་ཕྱག་ནས་ཕྲན་ལ་དངོས་སུ་ཐོབ།



62  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

འདི་དོན་ཟབ་མོར་ལྟ་དང་ངན་པར་སྨྲ།།

ཅི་ལྟར་ན་ཡང་ཁོ་བོར་ཆགས་སྡང་དབེན།།

རྟག་ངུ་བཞིན་དུ་བཤེས་གཉེན་བཙལ་བ་དང་།།

འབྲོམ་སྟོན་ལྟ་བུར་བླ་མར་བཀུར་བའི་དགེས།།

ཚེ་རབས་ཀུན་ཏུ་རྒྱལ་བ་འབྲོང་ངུར་པའི།།

འཕྲིན་ལས་ཉིན་མོར་བྱེད་པོར་བདག་གྱུར་ཅིགᨎ

དེ་ལྟར་ཉུང་ངུའི་ངག་གིས་གསལ་བ་འདི་ནི་སྐྱེ་བ་དང་ཚེ་རབས་ཀུན་ཏུ་རྒྱལ་བ་

འབྲོང་ངུར་པ་ཆེན་པོའ་ིསྐྱབས་འོག་ཏུ་དམ་བཅའ་ཞིང་། སྐབས་གཞན་དང་གཞན་

དུ་གང་གི་འཕྲིན་ལས་ཀྱི་ཕོ་ཉར་འབོད་པའི་གྱི་ན་བ་འབྲོང་ངུར་བསྟན་འཛིན་ལམ་

བཟང་གིས་སྒྲོ་འདོགས་སྤུ་ཙམ་མ་འདྲེས་པར་བྲིས་པ་ཞིག་ཡིན་མོད། འདི་འབྲེལ་

དོན་གྱི་ལས་གྲོགས་འགའ་ཞིག་བཙན་འོག་ཏུ་ཡོད་མུས་བརྟེན་ཁོང་ཅག་གི་བདེ་

འཇགས་ལ་འགན་བཟོད་དཀའ་གཤིས། དོན་འགའ་དང་འགར་ཞིབ་འགྲེལ་བགྱི་རྒྱུ་

རེ་ཞིག་བཏང་སྙོམས་སུ་མི་འཇོག་ཐུ་མེད་དུ་གྱུར་མོད། བཀའ་དྲིན་ཅན་ཁོང་རྣམས་

ནི་ནམ་ཡང་ལོ་རྒྱུས་རིན་ཐང་ཅན་དང་ཁ་འབྲལ་ཐབས་མེད་པས། འབྱུང་འགྱུར་

གཞན་ནམ་འདི་ནས་བསྐྱར་ཞིབ་བཅས་འབུར་ཐོན་དགོད་ཐུབ་ངེས་རེ་བ་འཆང་

བཞིན་ཡོད། སྐྱེ་བ་ཀུན་ཏུ་ཡང་དག་པའི་བཤེས་གཉེན་དང་མི་འབྲལ་ཞིང་དག་པའི་

སྣང་བས་འགྲོ་བློ་ལེགས་ལམ་དུ་འགོད་པའི་བྱེད་པོ་ཁོ་ནར་གྱུར་ཅིག་གུ ཞེས་རབ་

བྱུང་བཅུ་བདུན་པའི་མྱོས་བྱེད་ཅེས་པ་ཤིང་མོ་ལུག་སྟེ་རང་ལོ་སོ་བདུན་ཐོག་མོན་

ཡུལ་བྱམས་བརྩེ་དགའ་ཚལ་གྱི་སློབ་གྲྭར་སློབ་ཁྲིད་ཀྱི་བར་གསེང་དག་ཏུ་ཟིན་

བྲིས་བཀོད་ཅིང་། སྤྱི་ལོ་ ༢༠༡༥ ཟླ་ ༥ ཚེས་ ༢༧ ཉིན་མཇུག་གྲུབ་པར་བྱས་པ་

དགེའོ།། དགེའོ།། དགེའོ།། །།



མཇུག་གཏམ་ཐུང་ངུ་། 

༄། །ཕྱོགས་ཡོངས་ནས་བོད་ཀྱི་ལོ་རྒྱུས་ཕྱུག་པོ་ཅན་དུ་འགྱུར་བར་དགོངས་ཏེ་

༸རྒྱལ་བ་ཡིད་བཞིན་ནོར་བུ་མཆོག་གིས་མི་སྒེར་རེ་རེ་ནས་སོ་སོ་དང་འབྲེལ་ཡོད་

ལོ་རྒྱུས་འབྲི་དགོས་པར་ཡང་ཡང་གདམས་ཡོད་ཅིང་། ལྷག་པར་ཉག་ཕྲའི་དུས་

འདིར་སྤྱི་སྒེར་ལོ་རྒྱུས་གལ་འགང་ཆེ་བར་གཟིགས་ཡོད། དེར་བརྟེན་གུས་ནས་

བཀའ་བཞིན་སྒྲུབ་པའི་མཆོད་པར་དམིགས་ཏེ་འབྲེལ་ཡོད་དེབ་ཆུང་འདི་རྩོམ་སྒྲིག་

བྱས་པ་ཡིན་མོད། རྩོམ་པ་པོ་ལོ་ན་ཆུང་ཞིང་ཤེས་ཡོན་ཞན་ཁར་རྩོམ་སྒྲིག་གི་རྒྱུ་ཆ་

ཡོད་ཚད་གནས་དུས་ཀྱིས་བསྐལ་བར་བརྟེན་རང་ངོས་ནས་ཀྱང་འདོད་བློ་ཁེངས་

པ་ཞིག་བྱུང་མ་སོང་ཡང་། འབྲེལ་ཡོད་མང་པོའ་ིརྒྱབ་སྐྱོར་དང་ཐུགས་ཁུར་བླ་མེད་

ཀྱིས་དེ་རིང་སྐབས་འབྲེལ་ལོ་རྒྱུས་ས་བོན་ཙམ་ཞིག་མི་ཡུལ་འདིར་འགྲེམས་སྤེལ་

ཐུབ་པར་སེམས་གཏིང་ནས་དགའ་སྤྲོ་འཕེལ་ལ། བོད་ཀྱི་ཤེས་རིག་སྤྱི་དང་ལྷག་

དོན་ལོ་རྒྱུས་རིག་པར་ཉམས་ཞིབ་དང་སྤྱི་ཡོངས་ནས་རྒྱུས་ལོན་བྱེད་འདོད་རྣམས་

ལ་ལེགས་སྐྱེས་ཆུང་ངུ་ཞིག་ཡིན་པས་ཐུགས་སྤྲོ་བའི་མཆོད་སྤྲིན་དུ་འགྲོ་བའི་རེ་

སྨོན་ཡོད། མང་ཉུང་གཙོ་བོར་མ་བཟུང་བར་སྤུས་ཚད་ལ་བསམ་མནོ་བཏང་སྟེ་

གནའ་དེང་གི་ལོ་རྒྱུས་རིག་པའི་དཔྱད་ཐབས་སྲོག་ཏུ་བཟུང་ནས་སྒྲིག་པ་ཞིག་ཡིན་

ཀྱང་འདིར་མ་འགྲིགས་པ་དང་ཆ་མ་ཚང་བ་གང་ཞིག་ཡོད་ན་རྩོམ་འབྲི་བ་རང་ཉིད་

ལས་གཞན་སུ་ཞིག་གིས་ལན་པ་མིན་པས་རྒྱ་ཆེའི་ཀློག་པ་པོར་དགོངས་སེལ་ཞུ་

རྒྱུ་དང་། ལེགས་སྤེལ་ཉེས་འགོག་གི་སློབ་སྟོན་ཐད་ཀར་གནང་ན་ཡི་རངས་ཞུ་

རྒྱུ་དང་རྗེས་མར་ཡོ་སྲོང་དང་ཁ་གསབ་བྱ་ངེས་ཡིན། འདི་ནི་ལོ་རྒྱུས་ཤིག་ཡིན་



64  འབྲོང་ངུར་ཆོས་རྗེ་གོང་མ་ན་རིམ་མདོར་ཙམ་གླེང་བ།

པ་ལས་བཅོས་སྒྲུང་དང་སྙན་ངག་མ་ཡིན་པས་གང་ཡིན་པ་དང་གང་ཤེས་པ་དེ་

བདེན་དཔང་ཡོད་པའི་འབྲི་ཐབས་རྩལ་འདོན་བྱས་ཡོད། སྤར་བསྐྲུན་མ་བྱས་པའི་

སྔོན་དུ་སྐབས་བབ་ལོ་རྒྱུས་འདི་དང་ཡང་འབྲེལ་ཆེ་བས་སྤྱི་ནོར་༸གོང་ས་སྐྱབས་

མགོན་ཆེན་པོ་མཆོག་དང་འབྲི་གུང་སྐྱབས་མགོན་རྣམ་གཉིས་ལ་གཟིགས་འབུལ་

དང་ལམ་སྟོན་ཞུས་རྗེས་བོང་བ་གསེར་གཟིགས་ཀྱིས་བཀའ་ཡིག་རིན་པོ་ཆེ་བསོད་

ནམས་གོ་སྐལ་དུ་སྩལ་བ་དེ་ཡང་ཧ་ཅང་སྐལ་བ་བཟང་པོ་དང་དོན་སྙིང་ལྡན་པ་ཞིག་

ཡིན་པས་བཀའ་དྲིན་ཆེ་ཞུ་རྒྱུ་དང་དགའ་བ་མཚོན་ཐབས་བྲལ་བ་ཞིག་བྱུང་། དེ་

མཚུངས་དགའ་ལྡན་ཕོ་བྲང་དྲུང་ཆེ་མི་རྗེ་སྐུ་ངོ་བློ་བཟང་སྦྱིན་པ་མཆོག་དང་། ཨ་

མྱེས་རྨ་ཆེན་རིག་གཞུང་ཞིབ་འཇུག་ཁང་གི་འགན་འཛིན་མཁས་དབང་ཇོ་སྲས་

བཀྲ་ཤིས་ཚེ་རིང་། རྒན་ན་ག་སངས་རྒྱས་བསྟན་དར་རྣམ་གསུམ་གྱིས་གཟིགས་

ཞིབ་དང་ལམ་སྟོན་གནང་བར་སྙིང་ཁུངས་རུས་གཏིང་ནས་བཀའ་དྲིན་ཆེ་ཞུ་རྒྱུ་

ཡིན། སྤུན་མཆེད་ངག་དབང་བསྟན་པ་ནས་དེབ་ཀྱི་སྦྱིན་བདག་གནང་བ་ལ་བཀའ་

དྲིན་ཆེ་ཞུ། མདོར་ན་འབྲེལ་ཡོད་གང་ན་སུ་བཞུགས་ཡོངས་རྫོགས་ལ་བཀའ་དྲིན་

ཆེ་ཞེས་ཞུ་རྒྱུ་ཡིན། ཤེས་རབ་སྣང་བ་ཕྱོགས་མེད་དུ་འཕེལ་ཞིང་བོད་ཀྱི་ཤེས་རིག་

ཡངས་པའི་རྒྱལ་ཁམས་ཡོངས་ལ་དར་ཞིང་རྒྱས་གྱུར་ཅིག ཅེས་རྩོམ་པ་པོ་འབྲོང་

ངུར་ཕོ་ཉས། ཕྱི་ལོ་ ༢༠༡༧ ཟླ་ ༣ ཚེས་ ༡༠ བྲིས། 



དཔར་སྐྲུན་སྨོན་ཚིག

༈ རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །གཞོལ་བའི་མཐའ་ཡས་ཆོས་ཚུལ་

དལ་འབབ་ཀླུང༌། །ཚིག་གི་གཟེགས་མ་རེས་ཀྱང་དུག་གསུམ་གྱི། །དྲི་མ་ཡོངས་

འཁྲུད་ལེགས་བཤད་བདུད་རྩི་འདི། །དཔར་དུ་བསྐྲུན་པའི་རྣམ་དཀར་ཕུང་པོའ་ི

མཐུས། །ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །གདངས་ཏེ་རྒྱུད་ལྔའི་འགྲོ་བ་མ་

ལུས་པ། །ངེས་ལེགས་ནོར་བུའི་མཛོད་ལ་དབང་འབྱོར་ཤོགᨎ

  ཅེས་པ་འདི་ཡང་དེང་དུས་ཡིད་སྲུབས་ཀྱིས་རྒྱུད་བརླམས་པའི་ཀླ་ཀློའ་ིསྡིག་སྤྱོད་མི་བཟད་པས་གངས་

ལྗོངས་ཆོས་ལྡན་གྱི་ཞིང་དུ་ཐུབ་པའི་བསྟན་པ་རིན་པོ་ཆེ་ཉིན་མོའ་ིསྣང་བ་ལྟར་འབར་བ་དེ་ནི་མིང་གི་ལྷག་

མ་ཙམ་དུ་ཉམ་ཉེས་པར་བྱས། ཕྱོགས་དང་ཕོྱགས་ན་རྡུལ་ཕྲན་གྱི་མཚོན་ཆ་སོགས་གདུག་པའི་གནོད་འཚེ་གྱ་

གྱུའི་སྦྱོར་བ་ནི་ཉིན་རེ་བཞིན་དུ་དར་བ་སོགས་སྒོ་ཀུན་ནས་ལྔ་བདོའ་ིརྒུད་ཚོགས་མཚོ་ལྟར་བརྡོལ་བ་འདི་དག་

ལྷག་མེད་དུ་ཞི་ཞིང༌། བྱང་ཕྱོགས་བོད་ཁ་བ་ཅན་དུ་བསྟན་པའི་མེ་རོ་སླར་ཡང་སྔར་བཞིན་གསོས་ཏེ་རྒྱ་གར་

འཕགས་པའི་ལྗོངས་འདིར་ཡང་ཐུབ་པའི་བཞེད་དགོངས་དྲི་མ་མེད་པ་དར་རྒྱས་སུ་འཕེལ་སླད་དང༌། འཛམ་

གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་

པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས། སྦག་ས་ནང་བསྟན་ཤེས་རིག་འཛིན་སྐྱོང་སློབ་

གཉེར་ཁང་དུ་ནང་བསྟན་གྲུབ་མཐའ་རིས་མེད་ཀྱི་གསུང་རབ་པར་དུ་བསྐྲུན་དང་བསྐྲུན་འགྱུར་གང་ལའང་སྦྱར་

ཆོག་པའི་དགེ་བསྔོའ་ིསྨོན་ཚིག་ཏུ། ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་

སྦྱར་བའ།ོ།    །།




